Lungawithu

Ka lungawinak hi himi cabu ih a tel ve tu le a ngannak ih in bawm tu ka nupi Hilary ruangah a si. Kanmah thawn um tlang ding in a ra ih cabu in cuk sak tu Anne hnenah ka lungawi. Ka rualpi le ka hna`uanpi a si mi Jim Holl hnen khalah ka lungawi. Caleh mi siarsak tu pakhat din hmun ih a hmuhtawn mi hi bawmnak tum zet a si. A neta bik ah, kut hnuai ih zir rero lai pakhat a si mi Terry Brewer’s ih a thawhkhawm mi hrangah le (a netalam ih ngan bet mi kha zoh aw) ka hrang ih tangkai zet tu pawl, kum ziang maw zat lai ka rak peh tlaih zo mi kut hnuai ih zir lai  dang pawl par ah ka lung awi.

Thuhmai

Clive Calver, a hlan ih UK Evangelical Alliance Director rak `uan dah tu

Kaihhruainak ti mi hi tuisun kohhran sungah thupi pakhat a si a `ul. Kaihhruainak thu ah hmuhdan dangdang tar lang mi cabupawl an pun vivo ruangah, rinhlelh ding um loin thlun ding mi zoh`him ding tampi um hman sehla, Philip Vogel ih a thawhkhawm mi hi danglam hleice a si ding ti ka zum. 

Phil hin Khrih taksa ih a um mi kanmah lak ih mi tampi thinlung thawn a naih aw mi thu a pur suak lawng si loin kum tampi Khristian hna`uannak ihsin a ra suak mi pumpekawknak le fimkhurnak thawn thuhlapawl hi a va pan a si. Hmuhtonnak a phunphun rak neih cianak hi hivek hna tum le thupi pahtlangnak ding hrangah lo theih lo ih thil `ul mi a si. Phil ih Millmead Baptist kohhran le Guilgford Community kohhran ih a rak hman mi kumpawl hin, a `hanglian thok mi, sindan thar a si mi le nunphung hmuhdan lam zawng sawn a si mi, a zalen mi kohhran pawl sung ih hruaiawknak umtuzia theihthiamnak thawn amah an thuam a si.

Evangelist pakhat vekih a rak hman mi kumpawl hin himi ram sung ih mi malte lawngih an tluk ban thei ding mi le himi kohhran sungih mi malte lawngin an tluk ban thei ding mi thil um dan phunphun hmuhtheinak an pe. British Youth for Christ ih director pakhat vekih a rak hman mi kumpawl hi, midang zirh can le ramsung huap le umnak hmunram sungih Pathian hna`uannak ih hruaitu nauhak deuh pawl timtuahnak in a rak hman lai ah, mibur um khawmnak lakih a can hman mi in hmuhdan danglamzet an pe.

A dingthar mi kohhran thar tete lakih hruaiawkdan kawhhmuhnak le hruaiawknak ih a liamcia can rei lote ih a hmuhton mi hi kohhran dinsuahnak hmuhdan thawn komkhawm tikah “Pathian han`uannak zate” ih langdan hrekkhat hi na hmu thei ding.

Phil hi kum tampi ka rak thei zo ih a hnenah lungawinak leiba ka nei. Curuangah a cabu ih thuhmai thawhkawm ve hi  can`ha sunglawi tak a si. London Bible College ihsin ka `heh tikah thinheng zet mi le thulung lo zet mi mino pakhat va tawngngam dingih timtuahnak nei zo hi malte lawng an um. Philip cu hivek hna harsa ruangah `ihphannak a nei dah lem lo. Keimai thuhla le midang thuhla ah, a ra lai ding mi kumpawl hrangah dinhmun`ha ih in rettu ding a si mi hram`ohnak din dingin a tuah aw. A `ul zia a theithiamtheinak le thilcangthei mi a hmuh thiamnak in, tisa dan in `ong sehla, Pathian hna an `uan dah lo ding timi pawl hi tu ah Pathian hna`uan rero tu ah a canter a si. 

Hi cabu ih cahmaipawl sungah Philip in kan kohhran sungih kan `ul mi hruaitu hi zovek a si, mi va zirhnak ding hrang hmun le mi va timtuah a `ul zia le cutivek hruaiawknak dinpi a `ul zia 
pawl a rel. Hruaitupawl ih an ton mi thubuai `henkhatpawl hi ralringzet in a zohfel ih a thu ngan mi cabu hi a sung ih um mi ruahnak peknak pawl le ruandanpawl hi a thar in zohsalnak a tuah. Cumi cun a cabu hi siar theih ding le zir theih ding in a tuah.

Zo hmanin cahmai tin kim in a lungkim pi lo ding. Philip a theitu zo khalin cutivek si ding hi an ruahsan ding a si lo! A famkim mi hril ding dang a pe ringring ding. Cucingin mi pakhat in Pathian thawn feh tlang ding le kan kohhranpawl sungih cangvaihnak nei loih a um mi cui hruaiawknak laksawngpawl langter dingih thu a titluknak a neihnak tep lo in himi cahmai a siar tu hi mi mal te lawng an si ding.

Cawk tho na si ding; na nun a lo tham ding; cun thazang na ngah ding tin ka ruat; cule kha mi kha Philip in hi cabu a ngannak ih a thupitter mi a si ding ti ka thei. Pathian in kan bulpak hnenah thlengawknak lamah onawknak, tu ih kan neih lai mi hmuhdan hrekkhat pawl hi hngetkhoh thei ding ih tiar awknak le amah in in hruai vekin hmuitin thar lam ih hmainawr theinak in pe hram seh. Thungai in hruaiawknak ah tu le tu leitlun lam tidan a tel `heu lai canfangah kan um a si. Kohhran sungah tidan dang pawl a `ul. Hi cabu le Pathian in thazang mi petu le himi ram sungih hruaitupawl tungding tu dingih a rak hman zo mipawl ih hmuhtonak ihsin a ra suak mi hivek cabu dangpawl hnen ihsin kan zir a `ul.

Feh awla zirtu `ha va tuah aw timi hi Philip ih a nunpi zo mi thupi a si. Kohhran `hansonak ding hrangih tidan phunkhat a si tiih kan pom a `ul mi lamah a khihmuh.


Thuhmai

John Noble, A hlanah Team Spirit hruaitu rak `uan dah tu le neta lam ah Pioneer ih hruai tu

Uico tar hi cangvaihdan tharpawl na zirh thei pei maw? Sibawi pakhat in amah in a tuah mi sii hi a mah lala in hmang zik sehla ziangtin a ruat ding? Tusun ah Phil zo a si ti thei lo in hi mi cabu ka siar a si le, ka zingzawinak, asilole mi va zumlonak ruahnak hin himi thusuhnak pawl hi a suah tengteng dingih a dangpawl tla a suah bet mai thei. A hlan kum tampi liam zo ah, tu ih kum sawm sarih le kumsarih a kim zo mi Phil in ka rak hruai `heu mi Team Spirit rawngbawlnak ah in rak zawm. Hmun tampi ah thiltitheinak lam le hmuhtonnak lamah ka hmailampi ah a um `heu. Asinan Pathian in hruaitu dinhmun hrang ah hriak in rak thi. Ka rualpi hlun in himi thil um dan hi ziangtin a sang in a buaipi ding?

1960 kum hmaisa lam ah Philip thawn a voikhatnak kan tong aw. Anih hi Pathian hna`uannak le a taktak ih taksa dan ih bawmawknak ah ka hrangah thazang in petu `hazet a si. Pathian hna`uannak sungah ka can zaten pek ka tum ti a theih tikah, ka ton ding mi tlaksiatnak pawl ruangah ralrinnak in pe ih ka thathonak hi in daiter lo, asinan Pathian ah ka zumnak le ka rinsannak hi in din sak.  Cucu 1967 kum ah a si. Cui can ihsin Phil hi phurnak vekih fehtu a si lo ti hi ka zir suak- hmuhdan le pomdan hngetkhoh tak a nei ih, lehnak men ah si maw theihnak lam elawknakah si maw ol tei neh theih a si lo. Curuangah, theihnak ka nei ko nan, amah hi team sungah ka kilkhawi thei pei maw ti hi ka fiang lem lo. Cule amah in teh ka hruainak hi a cohlang pei maw ti hi ka fiang lo. Ka tihphannakpawl hi thu felfai um lo lawlaw mi parah an `hum aw. Ziangahtile, kan pehtlaihawknak ah kan hmaitonawk `ul can tampi a um `heu ih, thu titluknak tuah can a thlen tikah a sung a khan ringring. Mangbangza zet`ih thazang mi petu le, “a si” tiih lungkim ringringtu pa sisi loin mi hnuai ih tlulut thei zettu a si. Amah tel loin ziangtin kan rak feh vivo thei ti hi ka thei fiang tuk lo. Phil hi thinlung lamah zirtu `ha, Jesuh Khrih ih dungthlungtu diktak a si lai a si. Curuangah rinhngetnak thawn siar peh vivo aw.

Thuhmai
Dr. Les Norman, DCI cangvaihnak dintu

Phone a ra, “Philip Vogel ka si, ka lo ra tong duh, thaizing 8:30 ah a rem cang pei maw ti in”. Cucu 1988 kum ah a siih  “dan vek si lo”, “dan ih a awih lo mi” “cawhpawlh Pathian hna`uannak” tivek `ongkampawl le tui leitlun pumpuluk ah hmunza lenglo lai ih kan hmuh mi, a lakih kai theih mi le mi hmuahhmuah hrangih on a si mi kan mission tlawng hmaisa  bik  le zianghman titham a si hrih lo mi parih Pathian in mithmai `ha in peknak thu kan phuanlangnak ruangah rak tuar na ememtu kan umnak ih kohhran upapawl hnen ihsin a bangrep mi thazang peknak pawl thawn ka hna sungah a rak awn rero zo. Kan umnak hmun ih Pastor pakhat lole pahnih hi kanmah ruangah an thin a nuam lo ti ka rak thei cia zo. Asinan ramsung ih upattlak zet mi hruaitu, cui can lai ih mi ropi zet a si mi Gerand Coates hnenih ruahnak petu, John Noble thawn Team Spirit  in dinpi tu pakhat a si ve mi Philip Vogel tivek in mi an phone tikah, mi pakhat in khawpi lawng si loin rampumpi hi a kut sungah um ngaingai vek in a ruat aw. Philip hi Wales in ra mi a si nan, ka ihthah thei lo zan ih Pathian hna`uannak sungah kan ni neta bik  a si ding tiih in theihtermi hrangah a can khel cekci in a ra thleng. Asinan minute sawmthum sungah mi kaihruaitu le kan kiangah um in kan buainak tidai parih thlarau thianghlim hriak burhtu ding khualtlawn pi rualpi pakhat kan sar ngah. African Pastor mi thungai deuh pawl ih an dil nasat tuk ruangah a neta bik  ahcun thu a zirh tikah hngawng orh (neck tie) orh ding in a lung a kim. Cumi hrangah tuni tiang Uganda ramah a nih hi kan mang ringring. Thu buaithlak deuh a si hrih mi cu a angki hi a tohkham dunglamah a tangta. Hi cabu hin kan thinlung in a theihcia mipawl hi `ongfang in a ngan ih Philip Vogel ih fimnak thlunnak cun khawpi hmun `hat lonak lamih a um mi dunglam khan ihsin tuni tiang miphun za tampi lakah hruaitupawl parih hmual neih theinak hmunah in `hawn a si.

Feh aw la Zirtu `ha va tuah aw
Philip Vogel

1.	Genesis (a hramthoknak)

A hramthoknak ah- a si, a hramtoknak lo deuh te ah- ka nupi Hilary le kei, fanu nauhak te thawn, Brighton le Hove ah um ding le hna`uan dingin Khristian Community kan tlansan. Cucu 1961 ah a si. 1958 ah kan nei aw zo ih Khristian Publicity Organization kan pehzom. Cui community ahcun mi tinin an neihsiah le an sumpai hi mizate hrang a si mi tangkabawm sungah an ret ih cui tangka bawm ihsin an zaten an nun khua an sa.

Ka nun ah Pathian ih kawhnak ka rak thei zo, cule thu`hang`ha phuang ding le leitlun ih thu`hang`ha theihter dingah caknak nasa zet ka nei. Midang thawi pehtlaihawknak lamah harsatnak ka neih tikah, Challenge timi thu`hangcapawl ka zual khawmih, asilole hmuan pawl le tikongpawl ka laih ih, cui ka caknakpawl cu hla zetih um vek an bang. Himi harsatnak pawl hmangin hmailam canih kohhran thu le Khristian nundan ka theihthiamnak ih hrampi in bun sak tu ding thil tampi ka zir ding culai ah ka rak thei ban lo.

Pehtlaihawknak hi `uansuah a `ul; khativek ih naihawzet ih kan um tikah himi hi hrial theih a si lo. Neihsiah lamih thinlungput hi rangzet in an lang mai, a hleice in mi in ka ta vekih ka neih mi thil hi an hmang asilole dik lo zawngih an hman tik ah. Kan `ul mi pawl hrangih Pathian rinsan khawm dan kan zir tikah, zumnak hi dirhkauh in a um. Cule thuneitu lam ih kan thinlungput pawl tla hniksak an si. Dunglam ka zoh sal tikah, khai canpawl lakih cankhat hrangah si Pathian hnenah ka lung a awi.

CPO ih kumthum ka um hnuah, kan nunnak ih thuthar a thok. Pator pakhat in a kohhran ah bawmtu a `ul ih, cunah va bawm ding le amah thawn hna`uan tlang dingin Hove ah kan `hawn. Cui kohhran cun Mission Hall tumpi an hmang. Cuam tumpi sungih thlaici ro malte vekin mipi pawl an thawm celcel lonak dingah Pastor pa cun pungsan dangdang a hawl, asinan khah lam aiin `um suk lam a pan thotho. A khan tinih ka luh lai ka mang, a `hen cu an ciar, a `hen cu an bal, cule a `hen cu hman lo an si. Cui hmun hi Pathian ih nunnak le a thiltitheinak thawn khahter sal ding le a thlarau thawn cangvai dingin ka dil ih Pathian hnenah thla ka cam.

Kum malte a rei hnuah, 1984 kum ah, ka thlcamnak sansak in a um timi phurnak hi ka hmu. Khami ni hmaisa lam ah ka rualpi `ha Terry Virgo in a hnenih riak dingin in sawm.  Zarhpini ah an sungkua thawn,Terry ih a rak hruai rero mi Clarendon Kohhran ah kan feh ih a hlan ih hmun kha Pathian Thlarau thawn khati le mipi thawn luangliam koin khahter  le tundin a si kha ka hmu. Ka thlacam mi ih sannak ruangah Pathian hnenah lungawi thu ka sim. Can rei tak a feh liam, asinan tu cu a taktakin ka hmu thei thlang.

Cui ni hmaisalam ih Brighton le Hove ih lamzin ih ka vah tikah, thazang inpetu hi thil hi an um tuk lem lo. Ezekiel ih ruhro hawrkuam hmuhnak a rak neih mi kha in mangter. Thlarau lam dan ahcun cui hmun hi thinak le ronak lawngin a khat a bang, cule Pathian in “hi ruhpawl hi an nung thei pei maw?” tiih a suh tikah Ezekiel in ziangtivek in a ruat ding tihi ka ruat suak. (Ezekiel 37:3). Tisa `ong cun thil cang thei lo ding a bang, cule Ezekiel vekin “Aw ziangkim tlunih thuneitu Pathian, nangmah lawng in na thei” ti lawngin ka sawn thei. (Ezekiel 37:3).

Khuitawkin ka thok ding? Hmun khatkhatin ka thok a `ul. Ka hmailam hna`uannak pumhlum tuah `hatu ding thil hi nuam teten a cang thok ti hi a nuamnai tuk ruangah ka thei ceu. Hitin a thok.
~hanglian dingih nasazet ih cak Khristian minopawl ka tong. Dirh suak an `ul ih `hanglian ding in can`ha pek an `ul ti ka hmu. Cutin ka inn ah karkhat ah voikhat tonkhawmawknak kan nei. 

Hi mibur fate hi ziangtin ka bawm ding tiin thla ka cam tikah Bawipa in Matthai 28:20 ah in hruai in ka thei, `… thu ka lo pek mi hmuahhmuah kha thlun ding in va zirh uh”. Cutin cucu ka thoknak hmun a si. Pathian hnen ihsin ka hmuhton thok zo mi le ka thlun thok zo mipawl hi himi Khristian minopawl hnenah ka pe sawng vivo. A karlak ah keimai hrangah tam deuh hmu ding in ka hawl. 

Kan zate hrangah himi hi phur umza `hanlennak le hmuhsuahnak canah a cang. Cuinu kum thum sung Pathian `hang`hat dan le thlacam khawmdan kan zir. Mi tamtak umnak inn le Brighton ih tipi hmaiton ih umpawl hnenah thu`hang`ha kan sim. Pakhat hnu pakhat hi Khristian minopawl cu thlarau ih khahter an si, cule a laksawngpawl a takin kan hmu thok.

Lehhnu ah, hi minopawl lakin pahnih in an hna`uan an bansan ih Pathian hna`uannak ah le zumnak ih nunnak ah Hillary le kei hi in pehzawm. Pakhat cu Terry Virgo a si. Cui can ihsin leitlun pumpi ah tirhmi rawngbawlnak a thlen ter. A dang pakhat cu Keith Frampton a si; Bolivia ah missionary pakhat dinhmun ih a um laiah hruaitu hna kum tampi a `uan. Thungai in, “tlawngkai nikhat zan Fellowship” ih tel mi zate deuh thaw in ti thei dandan in Pathian rawngbawl in an feh suak. 

Can neta lam lawngah tidan pakhat hnget zetin ka thlun ti ka mang suak. Kan fellowship ih lai muril a thuamtu hi minung hleihnih hrawng kan si. Kei in ka zirhi Pathian hna`uannak dangdang ih kan feh sunzawm hlanah kumthum hrawng kan rak zir tlang. Taktakin Jesuh’n amah rori in a rak ret mi le cuinuah a dungthluntupawl ih thlun dingin thu a pek mi tidan kha kan rak thlun a si. Cutin Jesuh in a rak tuah zo mi vekih dungthluntu mi va siternakah a danglamzet mi thil a um timi hi ka thei ih cui can ihsi thokin khavek thil tidanpawl vekih hna`uan dingin ka rak hawl suak zo. 

Kum tampi sungah tamzet ka zir zo, ahleice in ka tuahsual mipawl hmangin, asinan kumruk sung ka rak zir mi hi thlaruk sungah nan zir `heh theinak dingah ka tuah sual mipawl ihsin nan zir lo ding maw si tiah ka kut hnuai ih zir rero lai mipawl hnenah ka ti `heu. A tu ah kohhran hruaitu pawl kiangah hna ka `uan rero (cu rualrual in keimah ten ka zir rero), cule a bangrep mi thil tidan pawl thawn hna ka `uan rero, cupawl lak ihsin tam pi hi cabu sungah ka tar lang.

A hmaisa  bik ah hruaitupawl `hanglian dingih bawm le Pathain hna`uannak `hangso dingih bawm hi thupi ah ka ret mi a si, asinan thiltidanpawl hi Khristian nun ih hmun ziangvek khalah hman theih an si, hruaiawknak hrang zirhawknak ah si maw, asilole a takih hman dingah si maw, nitin Khristian nunah si maw hman theih an si. Himi thiltidan pawl ka zir suaknak dingah kum tampi a rei. Himi cabu siarnak in can tawi sawn a lo reiter ding ti ka ruahsan, cule ka tisualmi pawl ihsin na zir dingih thiltidan ding ka tuah mipawl parah na `hangso ding ti ka ruah san.

2.	Feh aw la zirtutha va tuah aw.

Asinan khawitawkah hruaitu`hapawl kan hmu? Hmanrua malte thawn a talbuai rero mi kohhran pakhatih hna`uantu hnen ihsin hi thusuhnak hi a ra mi a si lo. Asinan member tampi umnak kohhran cakzet hruaitu hnenin a ra mi a si. Kohhran sungih mi tampi cu sumtuahtu mipapawl le zirhnak lam, sii lam le thil dang pumcawmawknak ihsin a ra mi nupawl an si. Nitin an nun ah thuneihnak le `uanvo nei dinhmun ih a um mi an si. Cucing cun an aihramnak aw cu: “Kan kohhran hrangah hruaitu kan daih aw lo” ti a si. 

Hruaitu dilnak authawm hi  milian mitawkfangpawl umnak hmunpawl le a burih sakkhawm mi inn hmunih umpawl le khawsung lam hmunpawl ih kohhranpawl hnenih ka va tlawnnak ah tu le tu a khawk. Tu le tu cui dilnak hi hruaitu dinhmunih a um zotupawl hnen ihsin bawmnak dilnak authawm a si `heu.   Communist thuneitupawl in ningzak ko an tuah mi le hmanrua malte thawn a talbuai rero mi Europe nisuahnak lamih um kohhran pakhat ih pastor pakhat cun hruaiawknak ah le hna`uannak ah midang zohman in a phurrit phurh bawmtu ding an um lo ruangih a bei dawng thu ka hnenah a phuanglang. ~uanvo tampi in a nen ruangah le an can neih mi in a daih lo tuk ruangah cuvek hruaitu le an innsangpawl cu thinharnak hnuaiah an um ring ring.

Hivek ih um ding a `ul ngaingai maw si? Hruaiawknak `uanvopawl hi daih aw lo tuk mi hril hleice mi nunua le mipa malte parah an `hum awk a `ul maw si? Kohhran in teh amah kulh sungah hruaitu si thei ding mi tampi a nei lo maw si? Asilole khavek hruai tupawl theih pi ding le `hansoh pi ding hi kan `helh maw si?

“Khuitawkah hruaitupawl kan hmu thei ding timi thusuhnak ih ka sannak cu hii a si; “Hruaitu pawl hi hmuhsuah an si lo, sersuah an si sawn.” Pathian in a kohhran sungah hruaitheinak le a dang hna`uannakpawl hi a pe ti hi ka thei fiang. Asinan hmun tampi ah himi thiltitheinak hi theithiam sak an si lo `heu. A thupi zet mi thusuhnak hi hii a si; a karh rero mi hruaitu `ulsamnak a nasazet mi hi khahter dingah cui thilcangthei mi kha ziangtin kan theihpi dingih ziangtin kan `hansopi ding? ti hi.

Kohhran ih hmailam hi a hruaiawknak `hat danih zirin thu a rel ding. Hna`uan pakhat hi a hruaiawknak vekin a `ha asilole a sia. A hruaitupawl hnen ihsin a ngah mi aiih tamsawn in Pathian hnen ihsin a ngah thei lo ding. Hruaitupawl ih an langter mi aiih tumsawn mi thawinak asilole pumpekawknak hi a langter lo ding. Hruaitupawl ih an hmuh mi hnakih tumin Pathian ih tumtahnakpawl fiang deuhi hmuhnak a nei lo ding.

Hruaiawknak `han dan parah `humaw in ziangtluk rangin Pathian ih minungpawl an thleng aw ti hi Israel miphunpawl ih thuanthu tawiten kan zoh asile a lang ding. Gideon in dung a tawlh mi, cin le dan nei lo mi, le ral sung zo mipipawl hi Pathian uknak hnuai ih a um mi nehtu miphun ah a thleng thei. Cucing cun Gideon a thi tikah, rang zetin an her sal, milem biaknak ah anmah le anmah zuaraw in rang zetin an hawikir sal (Thu`hentu 8:33). Himi thil um dan hi Israel thuanthu ah tu le tu sim a si. Israelpawl ih an thlarau nun hi hruaitupawl ih thlarau nun in tah theih a si. Cule Israel thuanthu ih a rak dik mi thu kha kohhran thuanthu khalah bangrep in a dik ve si. (Lehhnu ah kan zoh leh dingih, hruiatu tling tahnak hi cui hruaitu a fehliam hnuah ziang a cang timi ah a um vekin a hruai lai ih a hna`uanak ih a rahsuahmipawl khal ah a um ve.) 

Hruaitupawl sawmdawl duhnak ka neih mi hi Isreal thuanthu ka ruahnak men ihsin a ra suak mi a si lo, a liamcia kum reilo te ih kohhran sungih Thlarau a cangvaih dan ihsin tla a si. Thil danglam mi cu bulpak hna`uannak ihsin thawnnak hi a si. Mi bulpak hna`uannak ahcun thiamnak nei mi mi pakhat, zirnak `hazet a nei tu le sumpai lam khal ih bawmnak a cotupa parah hruaiawknak `uanvo hi ret a si. Cule cupa hi kohhran hna`uan dingah tlingtawk le thiltithei umsun mi pakhat vekih ruah a si `heu. Cuhnak in Thlarau cun hruaiawknak tampi ih thutak sawn a phuang lang, cun kohhran tampi hi kohhran upapawl in asilole a bangrep mi dinhmun a neitupawl ih hruai rero an si.

Kohhran sungah Thlarau laksawng dangdang le a zemdan dangdangpawl hi ngaisang thiam dingin le Khrih taksa pitling kan hmuh ding a si ahcun cui laksawngpawl cangvaihpi a `ulzia ngaisang thiam dingin Thlarau in hruai rero a si (Eph.4:11-16). Cuiruangah pastorpawl le zirhtupawl lawng si loin, thlah mipawl, profetpawl le thu`hang`ha simtupawl ih hna`uannak pompinak hi a karh vivo.

A reihlante ih thil danglam mi cu kohhran mipi an karh ciamco mi hi a si. Kan ram ah kohhran thar za tampi an hung suak.  Kohhran tum deuh hrekkhatpawl cu mipi tampi ah an `hen aw, cun innsang ih tongkhawm aw mi miburpawl hi nunphung kohhranpawl ah le innsang kohhran ti ih an kawh mi cangvaihnak ah a ding hnget mi ah an cang.

Himi thupawl in a karh rero mi hruaitu `ulnak hi an cawisang. Curuangah himi `ulnak hi ziangtin kan tifamkim dingih ziangtin hruaitupawl le hna`uannakpawl kan sawmdawl ding tihi a thupi zet mi thusuhnak a si. Cun himi hi kum tampi sung ka ruahnak le ka hna`uannak i luahkhattu pakhat khal a si.

Keimai bulpak diriamnak hrangih hrampi pakhat a simi cu minopawl in kawhnak an co thok pek te ah le Pathian uknak sungih hna`uan an thok pek te ih an nunnak ih ka tel ve ngah hi a si. 1960 kum thok lamah, tu naite ih ka thok mi hna`uanak ka neih hlan tiang, British Youth for Christ ah Director `uan in Thlanglam Tikap ih can ziangmawzat lai kan rak um laiah Pathian uknak ih hna`uannak sungah phorhlang ding mi le `hansohpi dingin a hngak mi laksawngpawl le thiltitheinak a neitupawl tiih ka nemhngeh mi mipa le nunaupawl (a tlangpi in mino an si, mino lawnglawng cu an si lo) ih lamzin ah Pathian in in hruai. Pitlinnak lamah `hangso dingin ka kil khawi haiih Pathian hrangih an neih mi `hahnemngainak le duhdawtnak in ka nun in khawih zet. An kiangah ka um ih an hna`uannakpawl hnget ngaingai loin an `hawn rero ka hmu, an rinhlelnakpawl le an sunralnakpawl ka theih pi, cun anmah thawn ka `ap ih an beidong lai canah an hrangah ka `ap.

A `henkhat hrangah ka thin a na zet, ziangahtile an tuahsuak thei lo. A `henkkhat hrang ahcun Khrih ah cak le thilhar `uansuak in, Siangpahrang le a uknak hrangah nehnak la in an pitling ka hmuh tikah ka hmaihngalpi zet.

Hi mipa le nunau tampi in a thok pekih tuah`hatawknak can kan rak hman lai ih an par ih hmual ka neih zia pawl rel in thazang in pe. Mi `hen cun cui hmual ka rak neih mi hi an nun le an hna`uannak timawitu dingah a thupi  bik  a si an ti. Midang cun, titham a si lo an ti, asinan kha tawk laican ahkhan a cakter hai. Hi minopawl thawi ka hna`uannak hi man a nei zetih ka Pathian hna`uannak ih diriam um  bik  mi a si. Asinan keimai bulpak diriamnak men lawng a si lo. Hi mipa le nuanu pawl ih laksawngpawl hi Pathian hna`uannak sungih hmansuah an si ruangah ziangtin Pathian uknak hi karhzaiter a si ti mi hi thil tum  bik  mi a si. 

American Evangelist Moody cun hitin a rak ti dah, “Mi pahra ih `uan ding mi hna`uan hnakin mi pahra hna ka `uanter sawn ding” tiin. Khristian hruaitu tinin lungawi zetin Amen an ti ding mi ruahnak a si. Asinan “Amen” timi hi thusuhnak in a thlun thei. Asinan ziangtin? Ziangtin mi pahra hna kan `uanter ding? Zo si kan hril dingih ziangtin Pathian ih hril mi an si ti kan thei ding? Ziangtin hna`uan duhnak thinlung kan neihter ding? Ziangtin kan zirh ding? Ziangvek lungput kan nei ding?

Can liamcia ah ziangtin hipawl hi kan tihlawhtling thei ding tiin thusuhnak ka tong zo. Thusuhnak hi ka um san men ziangahtile sannak ka pek ding mi hi zohman in an ngaipaih ka zum ngaingai lo, cun ziang siar lem loin ziangtin an rak tuah tihi thei sehla cu cabu ka ngan ding tiin ka sawn.

Cucing cun khami thu tam deuh ih ka ruah tikah, Pathian in hi thilpawl ih in rak zirh dan le in rak hruai dan ah zianghman thuthup asilole thil danglam mi a um lo ti hi ka mang suak. A neta lamih Khristian hruaitupawl a hung cangsuaktu mi ziangmawzat ka rak ton hi van`hat thu men ruangah a si lo keimai sinak `henkhat ruang lawng khalah a si fawn lo. Cuhnakin hi mi ruangah a si sawn. 1960 kum thok lamah, Brighton ah ka zirnak ruang si sawn loin Pathian ih in bawmnak ruangah  Bible zirhnak vek thil tidan pakhat ka hmusuak, cucu thlun a si le, mipa le nunaupawl hi Pathian hna`uannak sungih hmansuahternak ah lo theih loin a thlenter ding. Kum tampi sungah hi thil tidan hi a hung fiang deuhdeuh, cule thil tidan hrampipawl hi cu anmah kelte an si ringring ko nan, harnak ruangah le tisual mi ruangah cui tidan ka hmannakah ka `hangso vivo.

Cui thil tidan cu Jesuh `ongkam in a simfiang bik : 

Feh uhla miphun tin ihsin dungthluntu va tuah uh. Pa le Fapa le Thiangthlarau hminin baptisma pe uhla thu ka lo pek mi hmuahhmuah thlun ding in va zir uh. Cutin san a cem tiangin nan hnenah ka um ringring ding. (Matt 28:19-20)

Thutawpnak ka tuah mi cu hruaitu le Pathian hna`uannakpawl hi dungthluntu sernak in a `hansohter timi a si. Dungthluntu hmuahhmuah in hruaitu an cang kher lo ding nan, a tamsawn cu an si thei - himi hi Bawipa in in zirh mi midang hnenih ka zirh sawng tikah a rei hlante ah ka hmuhsuak mi a si.

3.	Ziangmi maw feh in va tuah ding mi?

“Dungthluntu” timi `ongfang hi Khristian hmunram lawngih hman mi `ongfang danglam zet pakhat a si. A cangah mi pakhat in Karl Marx lole midang mifim pakhat ih dungthluntu vekih a kawhawk kan thei `heu. Asinan, a tlangpi thu in himi `ongfang hi kohhran ih ta ah a hung cang.  Pastor, kohhran upa tivek a dang `ongfangpawl kan hman mi tla hi tusun ih minungpawl ruahnak ah danglam zet mi thotho an si. Sumdawnnak ah maw dawr ah maw kan hmang hai lo. Hi `ongfangpawl hi Bible san lai ih a rak um mi nunphungpawl ih hram nei mi an si. A tlangpi nun ih rak hman mi an si. Cule kohhran in a hna`uannak ih cangvaihnakpawl simnak ah a sawmsoh mi a si.

Kohhran hi tu kan san ah, kan nunphung kulhsungah thok sehla ziangvek `ongkampawl kan hmang ding ti hi ruahnuam zet a si ding. Hruaitu upapawl, asilole thuneitupawl tin maw kohhran upa dinhmun hi kan sim fiang ding? Pastor timi simfiangnak ah ziangmi `ongfang hman a si ding? Tuu a um lonak hmun Asia le Africa `henkhat khawsung ih um mipawl in an theih lo tlangpi mi tuukhal timi `ongfang a si ding hi ka zum lem lo. “Simtu” timi `ongfang hi Pastor ih cangvaihnak simfiangnak ah a remcang sawn in theihthiam a theih sawn ding ti a si. 

Dungthluntu timi `ongfang hrangah ziang mi `ongfang kan hmang ding? Tlawngta timi maw? Asinan khami khan dungthluntu ih sinak taktak le cangvaihnak hi duhsahzet in a simfiang thei maw? Tusunah  tlawngta timi `ongfang hi zirnak a nei rero mi, zirhnak, ngainak ihsin le cabupawl siarnak in a thiam hlan tiang a zir rero tupa hrangah hman a si deuh `heu. Cucun dungthluntu timi hi ziang a si ti duhthusam in a simfiang lo asilole ziangtin zirh a si timi hi a sim fiang lo. Zirtu timi `ongfang hi a dik deuh ding. Mawtaw mawn zirtu rak si dahtu le ziangtin mawn dan in zirh ti rak tawng dahtu cun dungthluntu hi ziangtin zirh a si tihi naihzet in kan tawng.

“Dungthluntu” timi `ongfang kan hman hi ziangtlukin a thupi? Dungthluntu hi ziangvek a si ti kan theih ahcun cui `ongfang kherkher kan hman lo tla le a pawi lo. Thubuai a si mi cu cui `ongfang hi hman tlangpi a si lo ruangah a si. Cui `ongfang ih a sim duhmi hi kan ruahdan vekin kan zum thei a silole kan duhdan vekin san kan neihter thei.

Mi `henkhat cun `dungthluntu’ timi hin `Khristian cungcuang’ a sim duh tiah an lak. Pathian hna`uannak hrante le kawhnak hleice co ih thlah a si mi dungthluntu hleihnih kan nei. Curuangah pekawknak hmunsang deuh le hna`uannak sang deuh a nei tu Khristian `henkhat kan nei. Cupawl hnenah dungthluntu sinak ih dinhmunpawl hin umzia a nei. (Luke 14:26-33). A karlak ah a tang mipawl, Khristian menmen a si mipawl hin Jesuh dungthluntupawl hi Khristian tiih kawh an si hlan ah `dungthluntu’ tiih kawh an si hi kan rak hngilh ziar `heu. (Dungthluntu 11:26) Cun dungthluntu sinak ih a mamawh mi dinhmunpawl tla khi Khristian tiih a ko awtu hmuahhmuah hnenah umzia a nei ti hi kan hngilh `heu.

Mai zumdan ih `ongfang sullam lak hi mai duhdan ih `ongfang pakhat sullam neither thawn a `ihnun zia an bangrep. Cui thu ah, `dungthluntu’ timi `ongfang hi mibur hrante a silole zirhnak thupitternak thawn pehpar aw mi a si. Kum 1975 ih Juan Carlos Ortiz in Dungthluntu timi cabu a rak ngan ihsin, himi `ongfang hi a lar ciamco. Cucun thungai thlak zetih zirhawknak a cawisotu cabu le khavek hmuhnakpawl a dokalhtu zirnak tampi a suahter. An hmang tamzet ih a si lo zawng khalin an hmang tam zet. Cutin hmun `henkhat tla cun cui cabu in dokalhawknak a suahter mipawl ruangah hman a theih lo lawlaw. Dungthluntu siternak cangvaihnak hi ralring uh ti tiang  khopin mi`henkhat in ralrinnak an pe. Tuu khalhnak khohzet hi ralring uh ti tla in ralrinnak an pe.

Hmanhmawh zetin ka bet duh mi cu hi Juan Carlos Ortiz ih mawhnak a si ciamco lem lo. Nazi tumpi `ul a `ul mi kha va `ul tahrat in nazi a awnter. A sawi rero mi ziangvek nazi tumpi an si tla le a `hen cu napin a `ul duh bettu an um ih a `hen cu a cangvaihnak in an thin a phangter ih khuitawk lam ah a feh ding ti an `ih ruangah cang nawn lo dingin cawlhter a tumtu tla an um. Nazi tumpi hi `ulnak asilole cawlhternak in himi thubuai parah bet ding hi ka tumtah mi a si lo. Asinan Jesuh dungthluntu sinak ih a sullam hi theihthiam betnak pe ding sawn hi ka tumtah mi a si. Himi ka tuahnak ah, cui `ongfang ih a dik mi sullam hmuhsuah ding lawng si loin Jesuh thupekpawl kimter dingah cahnak in pe ding hi ka ruahsan. 

Asile dungthluntu hi simfiang dingah a `ha  bik  mi `ongfang hi ziang mi a si pei? Zirthiampawl ka rawn mi tam sawn cun kan nel  bik  mi le dunghtluntu sinak ih a umzia laimuril a kai ngahtu `ongkam hi “zirtu `ha’ a si tin an lung a kim.

Zirtu `ha timi hi, Chambers Twentieth Century Dictionary (1972) ih sim dan vek cun, thiamnak zir dingah midang pakhat hnenih `em`awn ih um mi ti a si. A zir zo mi hmuahhmuah anmah zirh sawngtu ding pa, hmuhnak a nei le a tling deuh mi pa kiangah um in thiamnak a zirtu pakhat a si. Zirtu `ha timi hi hmundang ah mahte lawng zirih cabu siarnak ihsin thiamnak a zirtu men lawng a si lo.  Asinan amah zirhtu ih tidan hi amah rori in va hmangsuak le va tuahsuak tu a si. Amai sinak dinhmun ih a famkim mi mithiam pakhat a si tiangin a zirnak ih hruai a sinak ah a rinawknak le a thiltitheinak hi a karh vivo a si.

Nikhat ah tiva kiangih ka ui thawn ka feh tikah hi thu ih fiangzet ih langter a si ka hmu. A falepawl lawng hlau dan a zirh rerotu mi pakhat ka zoh. Tiva sungih lawng hlau dingih a buai rero tu a falepawl hnenah zirnak sim phahin lamzin tluanah a feh rero. An thazang suah mi hi a tam zet nan, an feh sawt thei lo. Cuticun, lawng ih fehnak lam le a hmasawnnak hi rin a um nawn lo. Thungai cun tam le mal in an umnak kel an vel rero. An pa cu a bei a dong deuhdeuh ih, lawng hlau thiampa ih tuahdan kha a kutin a piah hai. Ziangtin tuah ding a si timi hi a cekci in a thei. Asinan a hmuhtonnak in maw a theihnak in ti cu ka thei lo. Ziangahtile a tuahnak ding hmun ngaingai a si mi lawng sungah a langter lo. Nauhak hrekkhatpawl cu an ding ih an umnak an thleng aw ih zo in a hlau dingih ziangtin ti hi an el aw rero. Harsatnak a hunglang thlang, asinan a cang suak taktak lo. Tiva kapah ding in an cangvaihnak ihsin piruk hla ihsin hipa hi ka zoh tikah, thusimtupawl in thu kalhaw mi piruk sang ihsin a tlangpi thu ih an piah `heu mi ka hun mang.

Kannih thusimtupawl hin ziang mi tuah a `ul timi hi mah in langter lo le ziangtin tuah ding ti sim si loin tu le tu mipi hmaiah kan ret `heu a si lo maw. Khristian miburpawl hi ka sut cingcing `heu. Khrih ih tetti nan si a `ul timi hi nanmah lakah mipaziat hnenah sim nan si zo tiin. Ban phar tampi an hung lang. Asinan mipaziat in hruaisuak nan si zo ih ziangtin tuah ding ti sim nan si zo tiih ka suh tikah ban pathum lole pali hrawng lawng an phar.

Khristian nun ih thil dangpawl khalah hii a dik ti ka hmu. Tu le tu, thusimtupawl in mipi in ziang an tuah a `ul timi hi thazang kan pek `heu laiah a ngaitupawl ih thinlung sung ahcun, a si, ziangtin kan tuah ding zangfahten in sim aw timi thusuhnak a um. Hii zirtu `ha va tuah a si lo. Jesuh in feh awla zirtu `ha va tuah aw a ti.

Cui ni ih tiva kiangih `uan deuhi ka feh lai ah, a fapa lawng hlau dan a zirh rerotu pa pakhat ka hmu. Nauhakpa cu a pai ke pahnih karah a to ih lawng hlaunak fung an kai veve. An pahnih in an dir tlangih cui nauhakpa cun lawng hlaunak fungpawl hi dung le hmai ih an thawn tikah an cangvaih dan a kai ngah ding ti hi ka thei thei. An pahnih mithmai ih lungawinak hi a lang. Cule thildang hminsin tlakzet pakhat cu lawng hi a feh cak zet. Khami kha zirtu `ha ser dan dik tak a si.

4.	Zirtutha vatuahnak- Jesuhi Lamzin

Zirtu `ha tuahnak- `ha zetih din mi zirhawknak

Dungthluntupawl, asilole zirtu `hapawl tiih ka kawh mipawl tla in, `ha takih Jesuh’i tuah mi zirhawk dan an thlun. Thukham Hlun sungah hruaitupawl in an kut hnuaiah zirtu `hapawl an nei. Joshua hi Moses ih siahhlawh a si. Pathian minungpawl hruaitu a si hlan tiang le hruaitu dinhmun la dingah a tiaraw hlan tiang, zirtu `ha a sinak hna hi a `uan. Profetpawl khalin an kut hnuai ah zirtu `hapawl an nei. Thu`himnak ah, Alisa in Eliza kut hnuai ah hna a `uan.

Elisa cun amah le mah hi Eliza ih hna sunzawmtu tiin a hmu aw. Fa upa lole rocotu dingih ngah ding zat thil lethnih a dilnak ruangah miphun hrangah hruaitu profet pakhat a hung si taktak a si. Eliza hnenah hitin a `ong nan thei lo fang lawng a si, “midangpawl hin profetpawl ih co ding mi ro hi co hai sehla, asinan na kut hnuai ih zirtu `ha dingih hril mi ka si vekin le ka kutthiam hi `ha ten ka zir zo vekin, na hna sunzawmtu ka si ding” tiin.

Thukham Thar san khalah dungthluntu va tuah hi zirhawk dan pangai a si. Dan zirhtu tampi cun dungthluntu rualpi an nei. Hi zirtupawl hin thiamnak hi anmah zirhtu hnenah um ringringin an zir. An ngai, an zingzawi ih zirnak an ngah mi kha `haten hman suah an tum. Anmah zirhtu khal hi a taktakin an hna an `uan sak. Thil nepnawi tampi an tuah sak- thilri an kensak, sumpai `ulsamnak an zoh sak, rawl an lei sak, hlawh an pek sak, rawl einak hrang khan an timlam sak, thil `ul pawl an lei sak. Ziangvek can khalah an nundan le an theihnak ah an `hang vivo.

Baptisma petu John khalin a zirhnak cohlangtu mipa le nunau, thlacam dan a zirtu, a thil `ulpawl a tuahsaktu le a neta  bik ah a ruang tiang la tahratin a phumtu dingah dungthluntu a nei (Matt. 14:12). Dungthluntu vatuah timi hi biaknak lamih miburpawl asilole Judahpawl ih nunphung hrang lawngah a si lo. Greek nunphung san lai khalah dungthluntu tuah hi zirhnak lamzin diktak umsun tiah zirhtupawl in an rak ruat. Jesuh suahhlan ih mifim pawl- Socrates, Plato le Aristotle tivekpawl in hitin an zirh. Bulpak in zirhtu ih ke hnuaiah to in a zirtu asilole daihnem umnak hmunah an zirhnak a ngaitu dungthluntu mibur tete an nei cio. 

Judah minopawl cun an pumcawmawknak hi mi kut hnuaiih va zirnak in an zir. Jesuh khalin lettama hna`uan hi Joseph hnenin hitivek in a rak zir ko ding. A thokpek ahcun cui nauhak pate cun a pai hna`uan kha a zoh, thing a hrilih inn hrangah simaw thilcinnak hrangah simaw cui thingpawl a rem rero lai cu a zoh. Lehhnu ahcun a pai `haten kilvennak hnuaiah cui thiamnak cu amah rori in a tuah ih a `hansoh pi. Jesuh in ka hngawngkol hi a ol a si tiih a sim tikah kutzungthiamnak ih hmuhtonnak a rak neih mi ihsin a sim mi a si. (Mtt.11:30) A simduhmi cu an kalh aw lo ih a kaih cekci tinak a si.

Biaknak lam le fimnak lam hrangah asilole pumcawmawknak hrangah zirtu `ha ih mi va tuahnak hi tidan pangai le zirhawkdan le simawk dan ih cohlan tlangpi a sinak hmun ramah Jesuh a suak.  Curuangah Jesuh in hi tidan kel a thlun tikah mangbang ding a um lo. Asinan tidan kel a thlun lonak pakhat a um- amah in a dungthluntu ding a hril, dungthluntupawl in a mah an hril lo.

Nannih in in hril lo, keimah in ka lo hril sawn tiah Jesuh in a ti (John 15:16). A zirhnak duhum asilole ngainuam mi zirhtu maw, asilole ngaitupawl cawk thotertu `ongkam a thiamtu maw, asilole hna`uan khung a ngen lotu maw tiin an thlun duhmi hril theinak caan `ha hi anmai hrangah a si lo. Bulpak duhnak ruangih duhhrilnak asilole zumtu tamdeuh ih duhnak ruangih duhhrilnak tuah hi a thupi tuk. Hipawl hi kohhran ih hmailam `uanvo phurtu ding an siih Pathian ih hril mi an si a `ul, cui thubawhcahnak hi thlacamnak tampi thawn lawngin a ra thei mi a si.

Tusun ah Jesuh tidan hi thlacamnak le zirhawknak ah naih deuhin kan thlun lawngah kan kohhran sungih hrauitu hna`uan peknak thuah kan tisual mal deuh ding tiin ka zum.

Zirtu `ha va tuahnak hi lamzin umsun a si lo

Jesuh san laiah zirtu `ha vatuahnak hi minung lam biaknak lam dinhmun ih thil pakhat si hman sehla, cucu zirhawkdan le simawk dan lamzin umsun a si tin kan ruat sual lo pei. Hril ding mi um sun ti khalin kan ruat lo pei. Thukham Hlun sungah profetpawl ih zirnak tlawngpawl a rak um vekin, Jesuh san le a hlan khalah an um ve. Dan zirhtupawl ih Pathian thu an zirnak hmun tlawngpawl khal an rak um ve.

Ruahnuam ka timi le a larzet ih ka hmuh mi cu Jesuh in a rak um cia mi danzirhtupawl tlawngah fehter hai in asilole amai tlawng dinin a dungthluntupawl le kohhran ih hmailam hruaitu ding pawl a zirh lo mi hi a si. Tidan tlangpi a si lo mi le a `angkai sawn mi zirhawk dan hrangah himi tidan tlangpi a si mi zirhawk dan hi zianghman a ngaihsak lo lawlaw.

Mangbang um sawn mi thil cu tusun kohhran sungah Jesuh a rak hman mi thil tidan lamzin hi ziangmawcin cu kan hnawlih Jesuh a rak hnawl mi thil tidan riangri kha kan hmang sawn. A thil tidan hi kan umnak hmun le ram hrangah a `angkai lo tin maw asilole hman a theih lo tin maw kan ruat tla a si mai thei, asilole zirhawk dan danglam deuh hnakin zirhawk dan kel hi kan uar tuk tla a si mai thei. Hitin ka sim tikah, zirhawk dan kel hi a ziangtizawng khalin ka hlon duh tinak a si lo. Asinan kuthnuai ih zirtu `ha vatuahnak hi a ra lai dingmi kumpawl ah hi ai ih kan uar deuh a `ul ti hi ka zum.

Jesuh in a rak hman mi zirhdan hnawl lutuk hi a si lo  bik ah atthalk in a lang ding. Asinan khami hnak hmanin let tampin a nasa deuh lai, ziangahtile a dungthluntupawl hi a keneh thlun dingin thu a pek (Matt 28:19-20). Cuti a si ahcun fim le aat lam si loin thulun le lun lo lam a si sawn.

Asile ziangah Jeush in hruaitupawl tundinnak ah hi lamzin hi a hril? Hi thusuhnak hrangah a sannak hi kan thei taktak lo, cun kan tithei  bik ah zumdan rel a si. Asinan thil pakhat fiangzet ih kan theih thei mi cu hi hrilnak hi mipi duhhrilnak ruangah, kiangkap thil umdan ruangah asilole a remcan ruangah an `hencat mi a si lo. A dik, a san lai ih nunphung lakah le mipi lakah hna a `uan rero ko nan Pathian thutak a fehpi theinak dingah cun mipi ih ramri lan ding asilole hnawl dingin a man cia a si. (Sabbath ni ih mi a damternak hin cucu a hmuhsak).

Jesuh dungthluntupawl an karh vivo vekin a thuneihnak pe sawng vivo ding khal a `ul thu Bible in a sim. Asinan hi thu`hencahnak ah kiangkap thil um dan asilole a remcangdan men hnakin thupi deuh a um tihi ka zum. Cupawl hnakih thupi sawn mi thil a um.

Asile, zirtu `ha ih mi vatuahnak ah zirhdan dang hnakin ziangmi hlawknak a um?

Taksa ih a cang mi Thu

Zirtu `ha vatuahnak hin vanlam ih tidan a thlun- Thu cu taksa ih a rungcannak tidan lamzin a si.  John in a thu`hang`ha sungah Jesuh hi minungpawl ih tleunak a si thu a ngan (John 1:1-4). Mi pakhat ih tleunak hi nunnak paltlang in a ra. Thu cu taksa ah a rungcan a `ul ih a sunlawihnak kan hmuh theinak dingah kan lakah can tawkfang sung a um a `ul.

Pathian in thutak, ruahnak, thlun ding mipawl le thurinpawl zemsuahnakah amai thuhla theihternak dingah thu`hangca fatete hmang men in khatawkah a tawpter men lo hi ziangtlukin ka lung a awi. Asilo, Pathian ih thutak hi Jesuh’i taksa sungah funin a um. Jesuh in kei cu lamzin, thutak le nunak ka si, a ti (John 14:6). Hii lamzin a si a ti lo. Jesuh hi hmuh theih ding le theih theih ding mi a nung mi thutak langternak a si. Nangmah hi a ra ding mi pa cu na si maw, asilole midang kan hngak hrih ding maw tiin John ih dungthluntupawl in Jesuh cu an sut. (Matt 1:3). A san dan cu, `kir uhla nan theih mi le nan hmuh mi kha John hnenah va sim uh’ ti a si.

Jesuh in dungthluntupawl a hruainak in Pathian ih thutak hi a hmun le ram taktakah a langter. Dungthluntupawl in Pathian ih ruahnak an pehzawm thei, Jesuh in khawsiapawl le thlipi a daihter tikah dungthluntupawl in a nung Pathian ih thuneihnak le thiltitheinak an hmu thei. Hi an hmuhton mipawl hi midang hnenih an sim mi thu`hang`ha ih hrampi an si. `A thok pekin a um mi, kan theih zo mi, kan mitih kan hmuh zo mi, kan zoh zo mi le kan kutih a tham zo mi- Nunnak thu ah hii kan phuang a si’( 1 John 1:1). Khristianpawl in nunnak ihsin mi hnenih thutak thlenternak ah tu le tu kan tisual a si lo maw. Mi hnenih thutak va zem suah hi tleunak thlenternak ah a tawk tiah kan ruat sual `heu.

Jesuh in hi lungpi parah ka kohhran ka din ding tiah a ti (Matt 16:18). Cun Jesuh in `Lungpi’ a ti mi in ziang si a simduh timi thu ah tlaitluan in thubuai a rak um. Roman Catholic ih an zum dan vekin Peter a sim duh mi a si maw? Asilole Protestant kohhran in a pom dan vekin Peter in “Nangmah hi Khrih na si, A nung Pathian ih Fapa” tiih a phuansuah mi thu a sim duh maw si?

Thutak hi a pahnih in a si ka zum. Jesuh kohhran hi ziangtin Khrih thawn pehpar aw in thutak a phuang suak lotu parah din a si thei ding? Kum rei lo te ah, kohhran hruaitupawl ih an ngan suah mi thu a um, cucun Khrih hi fala him ihsin a suak timi thu hi a zum lo ih thinak ihsin a thosal ti khal a zum lo. Hi cangan mi cun khamipawl hi thilcang taktak an si ti zum hi a aatthlak zia a tar lang. Ziangah cutin an ngan ti le mi pakhat in kohhran sungah thuneihnak le hna`uan ngah a duh ruangah a si. Curuangah himi kohhranah cun Jesuh Khrih ih kohhran hi cuvek mipawl parah din rero in a um tinak a si.

Cuvek thotho in, kohhran hi mi pakhat nunnak thawn a pehpar aw lo mi zumnak thurin parih din a si tiih kan zum asile kan ti sual a si. Kohhran hi a nungmi lungto parah ding rero a si, thu lawng men a si lo. Thu hi nun thawi a pehtlaih aw lo a si ahcun, an dik zet asi hmanah danglamnak malte lawng an suah pi. Jesuh taksa a rung cannak ih sullam cu Jesuh hi zirhawknak khansung lawngah le ca zohnak khan lawngah khum theih mi a si lo ti mi a si. Hmuhtheih ding le theihtheih dingih a um a `ul; Pathian thutak hi a nunsuakpi ih cutin a dungthluntupawl a zirh.

Paul in Thessalonianspawl hnenih ca a ngan tikah hi thiltidan hi a ngan bet sal: Kan thu`hang`ha hi `ongkam men lawngin nan hnenah a ra lo, asinan thiltitheinak thawn, Thiang Thlarau le theihawknak thukzet thawn a ra sawn a si. Nanmah ruangah nan lakah ziangvek in kan nung ti nan thei. Kan nun in cawngtu le Bawipai nun cawngtu ah nan hung cang; harsatnak nasazet um hman sehla, thlarau thianghlim ih pek mi thu`hang`ha hi nan rak co hlang. Cutin Macedonia le Achaia ih um mi zumtupawl hnenah zoh`him dingah nan hung cang. (1 Thess. 1:5-7).

An memberpawl in Pathian ih daihnak theih an duh maw duh lo ti hi kohhran upapawl ka sut `heu. An zaten theih an duh tin in sawn. Cuinuah  a lamzin hi a olte a si tin ka sim hai. Paul ih ruahnak pek mi thlun in an mipi hnenah hitin an sim a `ul, `ka hnen ihsin nan zir mi asilole nan theih mi asilole nan hmuh mi hmuahhmuah hi nunpi uh’. Cutin daihnak Pathian in a lo um pi ding’ (Phil.4:9) Kut hnuai rori ih zirhawknak hmangin zirh le simawknak hin mangbangza Jesuh taksa a rung cannak ih thu hrampi a si mi thiltidan thlun theinak can remcang in pe a si.


Mizia `hansohternak

Jesuh cun a dungthluntu le hmailam kohhran hruaitu ding mipawl ih nun ah thinlungput dik le mizia `ha `hansohter ding hi a ngaihsak. Jesuh in a dungthluntupawl hnenih a pek mi zirhnak tampi cu Pathian ih sinak parah an `humaw- a duhdawtnak, thiltitheinak le lainatnak. Dungthluntupawl in Jesuh kiangah um in hna an `uan tikah hi miziapawl hi Jesuh nunah an hmu. An thinlungput `ha lo asilole thinheng ih mi an lehrulhnakpawl cun nunsimnak lawng a phurh hai ih asinan Pathian ih zangfahnak tla a theihter hai. Sungkua, innsang, sumpai, peknak, cun hruaitu le hruaimi karlak ih pehtlaihawknak lamih thinlungput dan dingpawl an zir. An zirnakpawl hi a tamtuk, cun an zir tikah anmah khihmuhtu, rem`hatu le bawmtu dingih an kiang nai te ih a umtu hnenah an zir. Mi pakhat in uar zetih a rak ti mi cu, theihternak hnakin tuah `hatnak ihsin tamsawn kan zir tiah a ti.

Paul in Timothy hnen le Titus hnenih kohhran sungih hruaiawknak hrang tlinnak thupawl a ngan tikah mizia hi a thupitter nasa. Mi pakhat hi hruaitu si theinak dingah a `ul mi sinak kul a ngan mi hi `haten zoh fiang tikah kul lakah pakhat lawng hin thiltitheinak thil a sim “mi zirh theinak”, a dang hmuahhmuah cun mi pakhat ih mizia an sim thluh. 1Tim 3, Titus 1:5-9. A `ul lemlo mi tlinakpawl parih thupitter hnakin mizia par sawnah thupi sawnih ret a si ahcun kohhran hruaitu hrilnak ah tisualnak tampi hi hrial a theih ding ti hi ruah lo theih a si lo.
Hmailamhrang timlamnak

Dungthluntu tampi lak ihsin, dungthluntu hleihnih hril hi Jesuh hna`uannak ih hmisintlak thupi pakhat a si. Kumthum a hna`uannak ih can a lai fang hrawngah a siih, cumi cun hmailam kohhran hruainak hrangih timlam a thoknak hminsinnak a si. Hi can tiang, kut khat lawngin le hmun tetak sungah hna a `uan. Pathian uknak hi peh vivo ding le `hang vivo ding a si ahcun, Jesuh in a feh hnuah hruaitu `uanvo run la dingih a ralringtu mi a `ul a si.

Jesuh cun san khatnak ih kaihhruai dan aiin san hnih thumnak hrangih kaihhruainak hi sawn a ngaihsak sawn. Pathian ih kawh mi le hmuhnak pek mi pai kut hnuaiah hna`uannak hi a `hangso vivo nan cupa a um nawn lo hnu ih a neta san hruaitupawl in `uanvo an run lak tikah a `umsuk vivo ti hi voi tampi a rak dik. Hruaiawknak hniksaknak taktak cu Jesuh a feh hnuah si a rat ding. Hmailam ih Pathian uknak cu tui Jesuh kuthnuai ih a zir rerotupawl parah ziangtlukin a zirh `ha timi parah si a `hum aw ding. A hmuhnak, a thinlung le a thlarau hi anmah hnenah ziangzat zem ve an si zo? Hi thusuhnak ih sannak cu kohhran ih hmailam hruaiawknak ah hmuh in a um ding.

Moses hi sal ihsin mipi hruaisuaktu ding le ram din dingih Pathian in a kawh mi le thiltitheinak a pek mi a si. Moses hi hmailam tawite lawng hmutu hruaitu a si lo. A fehsan hai ding ni hrangah timlamnak `haten a tuah. Joshua hi a kut hnuaiih zirtu ah a tuah ih, miphun hruaitu dingah a timlam. Cutin tlaitluang zet mi hruaiawknak thlengawknak um dingin a timlam. Moses dung a thlungtupawl hi an hmuhnak a hla lo deuh a bang. Hmailam hruaiawknak hrangih a hlawhsam mi timlamnak cun a neta  bik ah Siangphahrang um lo mi ukawknak a thlen ih mitin in anmai mitih tha ih an hmuh mi an tuah. (Thuthentu 21:25)

Tu ni ih `Charismatic cangvaihnak’ ah, hmailam hrangah thupi zet mi thusuhnakpawl kan tong. 1950 le 1960 kum thok lam ihsin, thlarau cangvaihnak cun kohhran parah hmual a neih tikah, Pathian in a sunglawi mi sabit thar a burh rero a si. Kohhran sungih a um mi hrekkhat hrangah cui sabit hi a thaw lo, a hlanih an rak in kel mi kha an duh sawnih cumi ah an tangta. Midang cun an tepih a `ha tiah an ruat, asinan a hlun lakah, thleng aw duh lo mi sabit burpawl sungah ret an tum- nunphung le kohhran pawlih hruaiawknak danpawl sungah.

Can tampi ah, sabit burpawl hi an kuai `heu, can hrekkhat ahcun, thil cang rero mi hi an hmu ih a thar le a thlengaw thei mi sabit bur an timlam. Pathian ih thlah mipawl hin a `ulnak an rak hmu ih cuvekin a thar mi le a thlengaw thei mi pungsan kha timlam dan an rak ngaihtuah. Ka ruahnak ahcun, annihpawl hi tu naite ih Pathian thlarau ih cangvaihnak ah san hmaisa  bik  hruaitu an si hrimhrim.

Asinan a ra lai ding mi san hrangih hruaitu dingpawl teh? Khuitawkah timlam an si ih ziangvekin timtuah rero an si? Charismatic cangvaihnak ih hruaitu dik takpawl hi nunphung lam zawngih zirh mi an siih khai an hmuhtonnak thawn ram sung hmun kipah cak zetih a karh vivo mi kohhran sungah le pawlkomawknak sungah an lut. Tui hruaitu `uanvo la rerotupawl hin a thupi mi zirhawknak lamih an feh thei lo tikah, nunphung danih zirhawknak hi tuah a `ha  bik ih ruah mi a si lo, hman theih  bik  mi khal a si lo.

Asile kan hmailam ah ziangsi a um? San nei lo mi hruaiawknak maw si? A hlawhsam mi asilole a pitling lo mi hruaiawknak le `hanlennak lamah hrial theih lo in a `umsuk mi maw si? A si thei tuk mi a si. Jesuh ih a rak hril mi thiltidan kan thlun lo a si ah cun.

Jesuh san lai vekin Jesuh hnenih a ra mi le Pathian uknak `uanvo phurtu dingpawl hi ziangtin ka zirh in kan sim ding timi thuah hril ding tampi kan nei mai thei. Hi hril ding mipawl hi mibur in maw, kiangkap thil um dan in maw, a remcan danin maw `hencat a si mai thei. Asinan kan hril mi in minungpawl zirtu `ha ih tuahnak ding hmuitin mi a kimter lo a si ahcun umzia nei lo mi hruaipengtu a si. A `ha lam  bik in rel ahcun khavekih hrilnak tuah mi cu zianghman ngaihsak lonak a siih, a sia lam  bik ih rel ahcun, thulun lonak a si.

5.	Zirtutha vatuahnak- Hmuitinmi

Hmuncep takih a rak um mi pitar pakhat cun fate tampi a nei. Ziang tuah ding a thei lo. Ka nauhakte lai ih ka zir mi hi mirang biazai  hin innsang tumpi ih thubuaipawl rem`hat tumih a tawpkhawk a thlengtu nu pakhat ih sinak a langter. Mifarah nu hi ka zang a fak- zo si zangfak lo ding! Mangbang le thinbang mi nu, nauhakpawl hrang an `ul mipawl pe thei ding in a zuam, hitawkah fehdan ding a sim, khatawkah nun a sim hai, thil remcang lo mipawl le elawknak pawl le mithlipawl a buaipi, cupawl hmuahhmuah cu a remcang lo zet mi umnak hmun sungah thil cang mi an si.

Pastor tampi le hruaitu tampi cun cui nutar nui thubuai thawn an ton mi a bangrep ding ti ka zum. A thubuai hi nai deuhin kan zoh pei ih a tuah `hat dan a um le um lo kan zoh hnik pei.

A `ha sawn mi hmanrua pawl

A pakhatnak ah a umnak hmun le ram kan zoh hnik pei. Hmun remcang deuh ih `hawn hi a phi a si lo ding maw, hmuntum deuh mi tla hi a phi tla a si mai thei. Asilole Hmun pakhat lawngih um aiin hmun hnih ah `henin um sehla teh ziang a bang ding? A `ha deldel ding, asinan a ngaingai ahcun minung hmanrua asilole Pathian hmanruapawl hnakin thil le ri hmanruapawl parah kan thupitter sawn `heu.

A phi hrangih thil le ri hmanrua hawl duhnak hi Jesuh dungthluntu hleihnih ih nun ah kan hmu thei. Mi thawngnga rawl donak ding hrangih nasa emem mi `ulnak an neih tikah Jesuh in fehter lo dingin le an ei ding `uanvo laksak dingin hna khungkhai a pek hai (Mk 6:34-44). Dungthluntu pawl cun thil le ri lam hmanruapawl kha an ruat lohli. Cucun pacang pakhat ih thlariat hlawhman a `ul. Sang hrangah cu zatzat hmangin an ei dingah kan pe ding maw si?

Cu zatzat paisa an nei ding hman ka zum lo. Kanmah khalin kan nun pi `heu mi “cutin a si lawngah” timi ruahnak an nei tla a si mai thei: “Paisa tam deuh kan neih lawngah, asilole umnak `ha deuh kan neih lawngah, asilole hmanrua tam deuh kan neih lawngah, hi `ulnak hi kan phuhruk thei ding.” Jesuh cun an neih lo mi thil a buaipi lo, an neih mi thil sawnah a buaipi, cutin an neih mi malte hi Jesuh kut sungih an hlan tikah, an `ul mi phuhruknak ding hrangih a `ul mi hnakin tam sawn an hmu. Hii a thupi mi le a hrampi a si mi thiltidan dingah ka ruat. Tu can ih Pathian in famkimter in duh mi a ngen mipawl ti famkimnak dingah kohhran sungah hmanrua daih a um zo. 

Zirnak pahnih, pakhat cu mi thawngnga rawl donak, a dang pakhat cu mi thawngli rawl donak,  nunau le nauhakpawl kom betin (Mtt. 15:32-38), hipawl hi tui a zir rerotupawl hi an hmanrua pawl khuiah an um ti zirhtu dingah an tawk. Hi zirnakpawl cun neta ih Pentecost ni ih an hmuhton ding mi a hngetter cia. Mi thawngthum zumtu thar an karh tikah dungthluntupawl cun an thin a har lo asilole an tlunter lo, asinan a tuupawl cawm dingah thazang pek an si.

Cuti asile hitin kan cemter ding, pitar nui thubuai sannak cu hmun thar ah a um lo, cumi cu duh um zet a bang nan.

Naukhamnak

Mi an tam tuk ruangah a thin a buai mi nu ih thubuai sannak hi naukhamnak a si thei pei maw? A farah mi nu in a neih mi thilpawl ih daih ding tawk fangin innsang a tum le tet ramri tuah hi ruah tlak a si deuh sawn lo ding maw? Kohhranpawl in an `handan hi ziangtizawng khalin ramri an tuah a `ul timi ruahnak hi kan lak ih mi tampi cun upatnak thiang thawn kan lungkimpi in kan ban kan phar ding ka zum. Cule kha mi kha a taktak ih kan tuah mi cu a si.

Kohhran hi khawmawknak hmun le an hruaiawknak ih tlin dan ih parah `humaw in an karh zai cak zet a bang. Biakinn thar on a si tikah, mipi an pung ciamco ih an khah tikah cun amah kelah an tang ringring. Kan zumnak le kohhran karhnak ding ruahsannak ah kha mi hmun cu theih le theih loten kan thleng ve. Can `henkhat ahcun hruaiawknak in natnak um lo ten a kil khawi thei cin tiang mipi an pung. Theihnak thawn rel mi le thu`hencat mi a um lo, asinan theih maw theih lo ten cui hmun cu thlen a si ih hna hi amah hmun kelah a `ang sal.

Campbell McAlpine in Pathian in kohhran hnenih a `ong mi a hun mang sal: `Na kilkhawi thei zatin tuu ka lo pe ding’ timi a si.  Mipum tam hi Pathian in a `ih lo. Taktak ahcun, innsang tumpi a duh- miphun tinin le hnam tin le `ong tinih minungpawl. Ruah dan, ruahnak ih `ihnak asilole thil dang ziangvek khalin amai innsang tumnak le a kauhnak dawnkhamtu cun Pathian thin a nater a si.

Tu ni ah cui pitar nu hnenah ziang mi rak tuah ta sehla a `ha ding timi thu va sim dingin a tlai deuh zo; buainak a tong zo. Hna ka rak `uannak kohhran ah hivek thubuai ka rak tong dah. Hruaitu a um hlan sung cu innsang a burbur in an `hen tum lo thupawl in sim ciam cotu, ka rualpipawl, ka hruaitupipawl ih thu ka rak ngai. Kan thubuai cu, mipi za tampi kan nei laklawh zo ih hruaitupawl in kan zirh sung kum thum sung hmun dangah feh dingin va sim ding a cang thei lo. A ziangtizawng in maw, Jesuh vekin, zatei `ulnak zoh phahin hruaitupawl in kan zirh le kan sawmdawl a `ul.

Pa a `ul
Nunau nu ih thubuai hi pasal a umlo ruangah tla a si mai thei, pa a si mi, a cak le a pitling mi, upat tlak mi le rinsan tlak mi, cun innsang zohkhennak le a sung ih um mi pawl zohkhennak ih hmuhtonnak nei mi le fimnak a nei mi a um lo ruangah tla a si men thei.

Innsang ah cuvek thiltitheinak neitu zohman an um lo ruangah, kiangkap kan zoh hnik pei ih cui innsang hnenih thilcang thei mi in simtu dingah mi pakhat lole pahnih kan sawm hnik pei. Cun mi pakhat hi a tlingih kan ruah asile cui hna sungah ka thun lut pei. Mi dang tam deuh tla amah bawmtu dingah kan thun lut tla a si men thei.

Hi tidan hi kohhranpawl in kum tampi sung an rak hmansoh mi a si ih hi hin thubuai hrangah a phi a suahter ti hi ka el thei lo. Asinan ka ruahdan ih thubuai tum bik  pakhat cu nauhakpawl pitlin ternak ah tampi a bawm lem lo. A leng ihsin thunluh cop mi hruaitupawl parih thumawk ringring hnakin a sunglam ihsin hruaitu sawmsohnak lamah hna kan `uan ding le kan ruah ding hi a `ul taktak. Thunluh mi hruaitupawl hi, sunglam ihsin hruaitu tling dinsuah an si hlan le Pathian kut hnuai ih hna`uannak hi an hngetkhoh hlan tiang  a langte sung `ulnak hrang lawngah an si tiin hmuh an `ul ka zum. 

Hi thiltidan hi Apostle Paul in an rak thlun mi a si a bang. Titus in Crete ih a hna`uannak in fiangzet in a langter. Paul ih dungthluntu lakih pakhat a si ve mi Titus hi Crete ih hna`uannak cakter dingah le hruaitu upapawl ret dingah dunglam ah an tanta, cuinuah voikhat Paul a va pan sal (Titus 1:5).

Kohhran thar in a `hansohnak ding hrangah hruaitu ret hi a pawimawh zet ding a bang. Tualsung kohhran ukawknak hi Pathian hnenih a hmaisa bik  mawhphurhnak a neitu a si mi tualsung upa pawl in an `uanvo ah an laknak hmun a si (Acts 20: 28-36)

Khavek hna hi zumnak ih nauhaktepawl hnenih pek a si `heu hi mangbang za a si. Khristian an si hnu thla malte sungah Lystra, Iconium, le Pisidian Antioch pawl ah hruaitupawl ret an si. Hi hruaitupawl hin lakluh lam, kawhhmuhnak le zirhnakpawl an `ul vivo ko nan, kohhran hruai ding `uanvo hi an parah hnget zetin a um.

Kan theih bantawk lengah kan kohhranpawl sungah hruaiawknak le Pathian hna`uannak hrangih thil cangthei mi tam sawn a um ti hi hipawl in ka hnenah an langter a bang. Cun himi thil cangthei mipawl hmansuah dan hi kan buaipi nasat ding mi an si.

Paul in Rome mipawl hnenah anmah le mah sang tukah ruat aw lo dingin le thlarau laksawng pawl le hna`uannakpawl thlingthlainak ah ralringten thu`hennak tuah dingah a forh hai. Tuisun ih Britain ih Khristian tampi hnenih ka sim mi thubuai hi mah le mah zoh sang awknak sawn si loin mah le mah zohniamawknak le Pathian sungih kan tithei mi hmuhniamnak a si.

1960 kum, January thla ah, nikhat cu mithli thawn Pathian hmai ah ka ra. Ka tawn`aihnakpawl hi thei cingin Pathian hnenah “ziangah kei kherkher” tin ka au. Bible hmangin fiang zetin ka hnenah a `ong: Ziangahtile nan kawhnak hi nan thei, ka u le nau pawl, taksa dan ih mifim tampi, micak tampi, misang tampipawl kawh an si lo. Asinan Pathian cun hi leilung ih thil hman tlak lopawl hi mifimpawl mangbangter dingah a ko: Cun Pathian in hi leilung ih santlailo thilpawl hi micak pawl mangbangter dingah a ko; Cun leilung ih ziangsiar lo mi thilpawl le zawmtaih mi thilpawl hi, Pathian in a hril. A si, cun thil um lo mipawl hi, thil um mipawl zianghman lo ih canter dingah; cutin ziangvek minung hmanin a hmai ih an cawisanawk lonak dingah (1 Korinth 1:26-29)

Cuinuah cui Bible thutak kha keimah vek mi pakhat hmangin a taktak le taktak lo langter dingah Pathian ka co. Cui ni ihsin hlawhtlinnak ka cen mi hmuahhmuah hi cui Bible thutak langfiangternak ah Pathian hnen ihsin a ra mi an si. Cumi can ihsin, kohhran ih hmailam hi Pathian in mifim malte le micak malte hnenih a um mi thil cangthei mi si loin a cak lo le thupi lo ih ruah mi mitam sawn hnenih a um mi thil cangthei mi theihsuahnak sawnah a um ti ka thei fiang.

Himi cun hmunleng ihsin a ra lut mi parih `humawknak ih ka hmuh mi thil harsa lamah in hruai- cucun mibur mal sawn a suahter ding a bang. Howard Synder in The Problem of Wine-Skins  timi a cabu sungih “Super Stars” tiih a kawh mi, thiamnak nei ngaingaipawl hi kohhran sungah an um. Asinan, mi va vehvai dingin an daih aw lo, cun mi va vehvaipawl khalle kohhran hmin nei deuh pawl lamah hruai an si `heu. Cucun kannih ziangtizawng ih ruah khalin “super stars” tiih kawh ding um lo mipawl hi khuitawk ah in tanta? Hi minungpawl hi an daih awk lo asile kohhran hmailam hrangah ziangvek thil a cang ding?

Kanmah lakih mitam pi cu Luke 19 sungih a bawipa in sumtuahnak hrangih a sumpai hrekkhat a pek ta mi mi pakhat ih dinhmun ah kan tang. A hna`uanpipawl vek si loin, anih cun cui paisa cu a phum ih a bawipa a ra tlung tikah nun a simih dan a tat (Lk 19;12-26). A paisa a phumnak san cu a bawipa a theih dan hi a dik lo ruangah a si. Asinan amah hnakih tam sawn cotu a hna`uanpi pawl vekin thiamnak a nei ve lo tiin a ruat tla a si thei, cun curuangah ziangvek thil tuah ding khal in a zuamnak ding san amah ah a um lo.

Pathian in himi `ahthimnak thawn nikhat cu thu in sim. Hitin a ti, cupa cun a paisa ih man neih zia le a pung thei ti a theih lo ruangah a paisa a phum tla a si thei. Thilzuarnak hmunah cutin a cangthei ding ti hi a zum taktak lo. Cun hitin ka sawn, “ A si, Bawipa, keimah vek a si”. Pathian in hitin in sawn in ka thei, “Ka lo pek mi hi mannei lo tin na zum ngam maw si, phum hlah, `uansuak aw”. 

Sikhalsehla, hi thubuai hi keimaita lawng a si lo. Kan kohhran sungah, talent, hmuhtonmi le thlarau laksawngpawl tampi phum mi kan nei. Cun kan neih mi hi hna`uan dingah man a nei tawk tiin kan zum lo ruangah a `uantu dingah midang ko luh hi kan tum `heu.

Keimah vekih bawhlung a duhtupawl hrangah, bawhlung lehnak sungah hivek thil hi hmuh theih a si. A hlawhtling mi le a lian zet mi bawhlung clubpawl in mi hmin`hangpawl an thlem ih  cutin cui bawhlung clubpawl cun bawhlung sit thiam deuhpawl an hip sinsin, cuiruangah a lianpawl an lian deuhdeuh ih a farahpawl an farah deuhdeuh. Cumi karlak ah bawhlung club te deuhpawl cu hmun niam sawnah a neih mi hmanrua malte thawn an talbuai rero. Ziang an tuah ding? Iksiknak mit thawn mitumsang malte an zohnak in an nunnak hi a pehsak lo ding. An unau tumsawn pawl ih talent le lennak parih iksiknak mit a neitu a buai rero mi kohhranpawl ih nun pehsaknak ding hrang khalah danglamnak a um lo.

Cuvek dinhmun ah kan kohhran sungah ziang kan tuah ding? Jesuh in hitin a ti, “hi leilung ih minung hi anmah vek minung thawn an pehtlaihawknak ah tleu ih minungpawl aiin theihnak an nei sawn” (Lk 16:8). Hii bawhlung club hmin nei lem lopawl lakih a hlawhtling mipawl nunah a dik taktak. Anmai inn ih an `hansohter mi talent hmangin le, cun talent a nei mipawl hi khatawk ah an hrangah hmailam diktak a um a si tiin an thlemnak in an hlawh tling.

Fate tam tuk

A ngaingai in hi pitar ih harnak taktak cu amah kimvel ih a innsung ih um mipawl hi mi pitling lo an si. A tuah, mi malte maw a silole `ha deuh in- an zaten mi pitling si thluh sehla, an nunnak hrangah `uanvo lak thei thluh hai sehla, an pehtlaihawknak hnget sehla, cun zoh `ul lam si loin thawhkhawm theitu lam si hai sehla, cutin pitar nu cun innsang pun dan ding tla a ruat thei ding.

Khristianpawl hrangih Tirhmi Paul ih a hmuitin mi hi a fiang zet.

Amah (Khrih) hi kan phuang, fimnak hmuahhmuah thawn mitin zirh le nunsim phahin, cutin Khrih ah mitin famkim zetih kan langter theinak dingah. Himi hrangah hna ka `uan, keimah ah thiltitheinak nasa zet thawn hna a `uan mi a thazang hmuahhmuah thawn buai rero phahin. (Colossians 1:28-29).

Zumtu hrangih Pathian ih tumtah mi cu pitlinak a si; cun laksawngpawl le hna`uannakpawl a pek mi tla himi hrangah an si. Hipawl hi taksa din`hat a si theinak ding le pitlinak hmuitin a thlen theinak ding hrangih Pathian minungpawl hi hna`uannak hrangih timtuah le rem`ha( a sullam taktak cu sur belh tinak a si) tu dingih pek mi an si.(Eph. 4; 11-16). Nu le pa pawl ih `uanvo hi an fale pitlinak lamih timtuah le hruai ding a si vekin, zumtupawl pitlinnak lamih dungthluntu siter hi Khristian hruaitupawl ih `uanvo a si.

Zirtu `hasernak Jesuh in a rak tuah mi hin a din rero lai mi kohhran ih hrampi si theitu ding Tirhmipawl, mi pitling pawl a suahter. Dungthluntu sernak hi tusun ah tam zetin zirh a si, a tampi cu an `ha ih man an nei. Asinan, Khrih ah pitlinnak hi a tumtahnak ih a ret lo mi le tuahsuak mi zianghman a nei lo mi dugnthluntu sernak hi Jesuh le Tirhmi Paul ih an rak langter mi cawnnak fang men lawng an si.

Ziangtin pitlinak kan tah ding?

Greek mifim Philo cun a dungthluntupawl hi phunthum in a `hen hai: a zir thok pektepawl; a `hangso rero mipawl; cun pitlinak lam a thleng thok mipawl tiin.

~hansohnak hi tah a har zet. Tu le tu hminsin a si `heu lo, ziangahtile nuam teten thil cang mi a si, asilole a tahnak dingah tahfung kan nei lo. Mi leng cun, na fa hi aneta bik  ka hmuh ihsin a `hang hrih lo maw si tiah a ti mai thei. A `hang a si timi simfiangtu thil pawl a um lo a si ahcun nu le pa in an rak hminsin lo tla a si thei. Boot tum deuh lei le bawngbi sau deuh ih tuah a `ul tla a si mai thei. Nu le pa in an fale ih sannak hi a ni le thla thawn, pharah ngan in hminsin mi an nei tla a si mai thei. A kum ruah in a tumtuk lo maw si? A tumtawk maw? Nauhak pakhat ih a tlangpi ih a tum le tet simfiangtu kan neih lo a si ahcun ziangtin kan thei thei ding?
Taksa lam `hannak lawng si lo in pitlinak thu, a hleice in thlarau lam pitlinnak kan rel tik ah hii a harsa sinsin. Ziangtin pitlinnak kan tah? Ziangmi asilole zo sirhsan in kan tah? A harsa zet. Mirang mi caklo le mi te takte hman African ram ih mitawi taktak miphun lak ahcun tumzet in a lang ding, cun kan kohhran sungih pitlinnak tiih a ra mi hi hiti vekin tah an si `heu ti hi thilcang thei  in ka ruat.

Tuisun ah kohhran sungih kan minungpawl hin thurin hrampipawl theihfiangnak an nei ti kan hmuh ahcun nauhak dinhmun ihsin a hung `hang rero mi vek si loin pitling tuk vekin kan zoh hai tla a si mai thei. Hii thil cang thei mi a si.

Asile ziangmi si kan thlarau lam pitlinak ih tahfung cu? Khrih ih a famkimnak tahnak pumhlum hi a si (Efesa 4:13). Ziangtin himi pitlinak hi kan tah? Mipakhat ih `hannak hi tu an umnak hmun le an umnak ding hmun hmangih tah tum hi thil harsa a si. Khrih ih famkimak tahfung hi kan hmai ih kan ret ding mi a si, asinan can tampi cu `hannak cangsuak mi hi hminsin theih lo ding khawp in hla tuk tiang a pharh aw `heu a bang.

Mi pakhat hi tui a umnak thleng ding tiang a ratnak hmun tahnak dingah a dik sawn mi `hannak langtertu ka hmu suak. Korinth kohhran hi ruat hnikaw. An thlennak ding hmun thawn tah`him in an rak umnak hmun kan zoh tikah, `hansonak malte tal a um maw um lo tiin thusuhnak kan nei mai ding. Asinan an rak ratnak dinhmun kan zoh asile, thazang ngahtlak zet mi thil um zia kan hmu. Fehnak ding lamzin saupi an nei lai, asinan khuitawk ihsin an ra timi sawnin si ziangtluk an `hang timi a langter.

Tuisun kan umnak hmunah minung tampi cu kan san lai ih minungpawl hnakin hla zet ihsin a ra `ul mi an um. Ka pianthar hlanah Pathian ka rak zum lo, a te  bik in rel sehla, Khristian Pathian hi ka rak zum lo, cun a `ha ka timipawl hi a ngaingai ahcun Khristianpawl ih `ha an timi pawl an si. Hii tuisun ih Britain ih minung tamsawn hrangah a dik lo. Khristian mitampi cu hlanlai ih Korinth khua Khristianpawl ih dinhmun thawn a bangrep mi hmun ihsin an tuah a si.

Ziangtin pitlinnak kan rel fiang ding? Ka hrangah cun, pitlinnak le `uanvo hi an neih aw zet. Pitlin timi cu ka nunnak hrangih keimahten `uanvo lak thei hi a si: Pathian ah ka sinak hrangah, ka nunnak ih thu`hencahnak le hrilnak hrangah, ka ruahnak hrangah, ka tuahnak hrangah, ka tuarnak hrangah le pehtlaihawknak pawl hrangah keimahten `uanvo lak thei hi a si. Ziangtluk tiang mipakhat in cuvek `uanvo a la thei timi hin ziangtluk a pitling ti a langter.

Hi simfiangnak ihsin, dungthluntu sernak pungsan hrekkhat in zumtupawl hnenah pitlinnak a thlenpi lo ti kan hmu thei, ziangahtile `uanvo nei ngaingaitu si dingin thazang an pe dah lo.

Asinan hi thupawl zaten relkhawm an si tikah, ziangruangah si Khristian hruaitupawl in midang nun ih pitlinnak suahter ding hi har an ti?

Pitlinnak-Hrinnak maw?

Khrih ah mi an `hanglian hi kan hmu duh taktak maw? Riahsiat um zet mi cu, hruaitupawl in pitlinnak lam ih `hansonak hi an lungawipi ringring lo. A cancan ahcun hrinnak vekin hmuh a si, a hleice in hruaitu in a nunah hnangam lonakpawl thawn a buai tikah. Kohhran hrekkhat cu Khristian inn ka lennak hrekkhatpawl vek an si. Ti`hep`hiten an um, daihnak thawn, thulung zet fale an nei fawn. Duh zetih an pom mi zumnakpawl, `ha an timipawl, le an cin le danpawl thawn pehparaw in a khawih zawngih thusuhnak hi an duh lo. Cuvek umdan cu thuneihnak neitupawl hnuai ih hnuaidawraw lo vekih hmuh a si, asilole mai nu le pa upat lo vekih hmuh a si. Cutin, thusuhnakpawl hi dokalhtu vekih ruahawknak hnuai ah nen an si, asinan cumi hi zumtu ih a pitlinlonak a si. Hruaitu in a thuneihnak hnuai ih um rinring dingih a ngennak le amah le mah a rinawk lonak le a hruaimipawl ih pitlinlonak pawl karlak ah a tlang mi pehzawmawknak a um ti ka zum.

 A luantuk ih kilhimtu hruaitupawl

Hruaitu `uanvo asilole nu le pa `uanvo hi Khristian hrangah a har `heu. Pathian in in pek a si tiih kan zum mipawl `hatnak ding hrangah kan ruahsak taktak, asinan cumi rualrual in a thlamuang mi asilole sualneilo mi a bawhtu `ihnungza thilpawl hi kan thei. Khristian hruaitu zate in, Pathian ih tuurual humnak ding hrangah thungaithlak in `uanvo an la (Dung. 20:28). Asinan, hruaitupawl hi nu le pa pawl vekin ol ten an zohkhen mipawl hnen lamah luar tukin an kilhim in an kham `heu. Kan falepawl in thu`hencatnak dik le duhhrilnak dik tuah hai seh ti kan ruahsak tuk ruangah an hrangah thu`hencahnak kan tuahsak- a zaten an `hatnak ding hrangah an si ko. Hi duhsaknak hi lawmtlak  a si men ding nan, thil ra cang thei leh mi cu, fale an hung pitlin tikah le thu`hencahnak thupi an tuah a `ul tikah an tuah thei nawn lo. 

Upa pakhat in a kilkhawi mipawl hrangih thu`hencahnak tuah a `ul mi hi `uanvo ritzet a si thu ka hnenah a`tong dah. Cumi hi cui upa pa in a tuah ding mi a si ngaingai maw timi thusuhnak thawn ka sawn. 

Dan pakhat vekin, thu`hencahnak hrangah ka hnenah mi in in ra pan dingin thazang ka pe lo. Hrilnak an tuah ding mi hi ka ngaihsak lo a si lo, tuahdan dikin cui hrilnakpawl tuahdan an zir theinak dingah ka bawm duh hai mi a si. Mi in Pathian hi anmai hrangah an theih ve nak dingah bawm ka duh, cun himi lamzin ih ka tel ve nak cu thuhlapawl fiangter dingih anmah bawm le thudik an theihmi pawl fiangter dingih anmah bawm a si. Cutin a phi hrangah ka hnenih an rat cingcing a `ul nawn lo.

Voikhat ah ka fapa Stephen in a ca tuah ding mi hrangah ka hnenah bawmnak dil in a rat hi ka mang. Tu le tu sannak ka pe thei lo, asinan hi hna hi Biaknak lam zirnak hrangah a si ih a sannak hi thei ding ka si. A ngaingai in a sannak ka thei, asinan a sannak hi Stephen hnenah ka pe maimai lo. Cuhnakin hmuhdan dangdang ka hmuh, khuitawk in thuhla tam deuh a ngah thei ding ti ka hmuhi amahten a tawpnak thleng dingin ka tanta. Duh umza zetin, a saza in a hna`uan mi parah a porh tikah zo in a lo bawm tiah a sut, dik zetin zohman in an bawm lo tin a sim. A tawpnak a thlen mi hrangah `uanvo a nei tiin a ruat taktak, a si, ziangmawzat tiang cu `uanvo a nei. Zirhtu pakhat/dungthluntu sertu pakhat vekin ka ti ding ka tuah maimai, a pitlinak famkimter dingah lamtluan ah hmunhla deuhah amah cu ka hruai.

Phannak le tihnak

Hruaitu pakhat ih a neih mi thlaphannak le `ihnak pawl hin midang pitlinnak a dawnkham `heu. Nu le pa kan si vekin kan lakih mi paziat in kan fale an hung upa kan hmuh tikah kan phannak le `ihnak pawl kan do a `ul? Ziangtin an nung, ziang mi an hrukih ziangvek hmunah asilole ziangvek mibur umnak hmunah an feh tipawl hi voikhat lai ih kan kut hnuaiih a rak um mi an si. Thil `ha tiih an pom mi tuah `ha ding hi kan hna a si, asinan nemzet le thlem phahin tuah ding kan si. To dingih fial an si tikah, an to an sunglam ahcun a ding hrih lai nan thu ka pek ruangih a to mi ka ui vekih an tuah a si hmanah.

Asinan kan fale hi an upa tikah mi thu an sut ih mi thu an el; din an duh asile an ding- to hi an hrangah a `ha ti langter theih a si lo ahcun. A pitling rero mi an nun parih kan thuneihnak hi nuam teten le hrial theih loin an hlo vivo. A hmaisa  bik  ahcun `uanvo an la famkim thei lo nan, can khat ih kan `uanvo a rak si dah mi kha nuam teten an mai `uanvo ah a hung cang.

Ziang si kan tuah ding? Keimah vek na si ah cun, na ha na rial ding, na mit na sing ding, Pathian na rinsan dingih na fehter men ding. Asinan `ihnak, phannak le hnangam lonakpawl hi in uk dingin hmun kan pek ahcun, kan fale lamah a luan tukih humhimtu ah kan cang, an nauhak lai ih kan uknak hnuaiih himnak ah kan hruaikir sal. Asinan hitin kan tuahnak in an `hannak kan dawn kham a si.

Mipi hi Khrih ah pitling ding kan duh asile kumtling sinak hi a `ha lam zawng le an `hansohnak ih thlengawknak can thupi pakhat vekih kan pom a `ul. Hruaitupawl in kanmai hnangam lonak, `ihnak le phannakpawl hi kan buaipi a `ul, cutin midang hi anmai nunnak hrangah `uanvo la thei dingin kan thlah thei ding. Cutin an hrangah pitlinnak ding can `ha kan tuah sak a si. Ka fale pawl lakih ka hmuh vekin Khristian hruaiawknak khalah ka hmuh mi cu pe dingih ka timtuah mi hna hi mitam sawn cun rin aiih rangin `uanvo an la thei.

Tuluk mi pawl ih ke tuamnak

`ulukpawl ih nunphung hlun hi na nel zet tla a si mai thei. `uluk nunau fatepawl ih ke hi an suah pek ihsin tuam an si, ziangahtile ke fate a nei mi nunaupawl hi mi an hip tiah an ruat. Nasazet ih `han thei lo ih an khammi le, pianhman nei lo le duhvek ih feh theilonakpawl hi nunphung dan ih mi hiptu thil suahternak ih an pek mi mankhung a si. Vansiat um zetmi cu, kan kohhran sungah cuvek in kan tuah. Kan nunphung thianternak ah kan palh, nunphung lam thil a si mi hi Pathian thuhla ah kan tuah. Sin le fen, awnmawi, kan khawmnak ih kan can hmandanpawl le kan zirhdan le simdanpawl ah himi hi kan tuah.

Biakkhawmnak sungih lamnak thu ih kan thinlungput in hiin a langfiangter. Biakkhawmnak sungih lam duhlonakpawl hi Greek ruahnak in a ciahneh mi kan nunphung ihsin a ra suak mi a si. Himi ruahnak cun taksa thil pawl hi thil `halo ah a ruatih thlarau lam thilpawl hi thil`ha ah a ruat. Taksa lam thil - rawl, nulepa pawlawknak, sumpai, laam, tvk… hi leitlun lam thil ti ih hminsin an si, cun thianhlimnak ih a ban theilo mi thil ah ruah an si. Nun pumhlum hi Pathian ih thianfainak hrangah a tling a si tiin a ruattu Judahpawl ih ruahnak thawn ziangtluk a danglam.  Kan ei thei, kan laam thei, hna kan `uan thei, kan pe thei, kan hmang thei, cun nupi pasal vekin kan duhaw thei- ziang hmuahhmuah hi Pathian sunlawihnak hrangah an si.

Kan kohhran sungih kum rei lote ih a laampawl tiih ka rak zoh `hat mi tampi hi kan nunphung le thlarau parah a `hum aw ti ka zum ti hi ka sim duh. Tui san kan nunphung ih disco laampawl hi kan biakkhawmnak ah an lang, cun himi hi midang siatsuah loin a tidan kel vekih ti a theih dan ding ka hmu.

Hmun tam sawn ahcun, Pathian in kan nunphung hi a ngaihsak ih a sungah hna a `uan. Kohhran nunphung a si mi le a thleng aw rero mi karlak le Pathian thu lam le a thleng aw lo mi karlak hi a thlei dang thiam lo canah thubuai a ra thleng. Cutin kohhran hi nunphung ih `em`awn mi ah a cang, cun thil ra cang mi cu `ulukpawl ih ke tuam dan vekin mi a kham. Nunphung danah kohhran hi cotlak a si mai thei, asinan a taktak ahcun Pathian hi a thokpek ih pianhmang diktak vek aiin zohsia zet mi pianhmang nei lo a si sawn. Mipi nun ih `hannak diktak kan hmuh dingah cun, leitlun ah le van ah zalenternak a um a `ul.

Khrih sungih pitlinnak hi Pathian ih a tuahtum mi lakah a sang hleice mi a si. A uknak hi Khrih sungih nauhak tetepawl thawn khatter mai ding hi a duh mi a si lo, cun a `hang zo ding mi an sinak rei pi hnuih nauhak ringring lai mipawl thawn khahter tla a duh hrimhrim lo.

Naute sinak ah a sual mi a um lo- taksa le thlarau lamah kan zaten cutin kan thok. Riahsiat um mi cu naute a `han lo tikah a si. Taksa hmuah `hang si in nauhak thinlung le phurnak a nei lai mi hmuh hi ziangtluk riahsiatza a si. Kum tampi Khristian si zo siin an theihnak ah le an pehzawmawknak ih nauhak a si hrih lai mipawl le mahte feh le tlang thei ding an si lai ah an ke a hnget lo mipawl hmuh ding hin Pathian a riah a siater sawn lam ding. 

~hannak timi hi amahte thil ra um mi a si ih `hanter theih asilole kham theih mi a si. Himi hi thuk deuh in kan ruat hnik pei.

A dik mi hmunram

~hannak ding hrangih a rem cang zet mi hmunram ih an um lo a si ahcun zohman an `hang lo ding.

Adam cu hmuan sungah ret a si. Cutawkah man nei zet le thupi zetin a thei aw, cun Pathian ih theihpinak khal a cen. Hipawl hleiah hna pek bet a si. Cu hna ahcun famkimnak a hmu thei, himzet ih a um theinak ramripawl a hmu thei, cun duhdawtnak le ngainatnak pawl a tep theinak ding hmun pehtlaihaawknak a hmu thei. Hi thil hmuahhmuah hin hmunram famkim zet mi an ser ih cumi ahcun a `hanglian thei ih pitlinnak diktak tla a hmu thei. Adam le Eve an sual tikah, cui hmunram siatternak dingah lamzin an ong. Milai in `ha tei a theih zo mi hnangamlonak hminsinnakpawl hi an lang thok thlang- ningzahnak, hupawknak, `ihnak ruangih relhnak, le mah le mah tel lo dingih midang va mawhthluknak. A zaten Adam le Eve hrangah an si sual thluh. An si ding zat thlen lam ai in anmai sinak dik ih hnihsuakza an sinak sungah an tla riangri. Cui can ihsin cui anmai parih hnihsuakza zukte sungah mipa le nunau hi an nungih an `han theinak ding hmuan an hawl a si.

Thupi zetih kan theihawknak hmun kan `ul, man ka neihnak hmun le, a thupi  bik  in, kan nunnak parih Pathian ih nemhngehnak kan theih theinak hmun kan `ul. Cui hmun kan hmuh thei lo a si ahcun, cui man neihnak le nemhngehnak hi kan tuah mi hna ah hmuh kan tum, ramri kan tuah mi sungah hmuh kan tum, asilole cangvat vekih kan pawk mi pehtlaihawknak sungah hmuh kan tum.

An nun ih Pathian ih nemhngehnak le ngaisannak a theitu pawl hi mithlawsuak an si, ziangahtile `ihnak timi an thei lo ding.

Pathian ih a pek mi hna a `uan rerotupawl hi mi thlawsuak an si, ziangahtile hlawhtlinnak an hmu ding.

Pathian ramri sungih diriam zetih a nungtupawl hi mi thlawsuak an si, ziangahtile sunnak an tong lo ding.

Khrih sungih an unaupawl in, anmah khal Khrih ih a duhdawt, a cohlan le a ngaidam hai vekih an duhdawt mi, an co hlan mi le an ngaidam mipawl hi mi thlawsuak an si, ziangahtile himnak an thei ding.

Hipawl hi mi thawsuak an si, ziangahtile an `han theinak ding hmuan an hmu zo.

~han kan duh maw?

~hannak a um theinak hmunram ah kan um a si hmanah, `hang dingin kan tum a `ul hrih thotho. Ziangsi ka lo tuahsak ding? Hi thusuhnak hi a hnenih a autu mitcaw pahnih hnenih Jesuh in a suh mi a si (Matthai 20:29-34). An `ulnak hi a fiang taktak.

An dinhmun hi Jesuh in a thei lo maw si? Thei tuk pan teh, asinan an thinlung sungih an duh mi kha an au suahnak in an damnak hrangah `uanvo an lak ve a `ul.

Ziangruangah keimah tong dingin na ra tiah i ra tongtu mino pakhat ka sut. Ka kohhran upa pa in na hnen ihsin thurawnnak la dingah in fial ruangah a si tiah in sawn. Ziang a `ul timi in theihter thei lawngah ra sal aw tiah ka sim.

~han kan duh ngaingai maw? ~hang dingih thu`hencatnak kan tuah fel hlan sung le thinlung titluknak thawi kan cangvaih hlan sung cu sawtnak malte lawng kan thei ding. Cucun kan `hannak hrangah `uanvo kan lak a `ul timi a sim duh.

Can mallai liam zo ah danglamzet in ka kohhran sungih thuhla phunphun ruangah ka rak lungawi lo zet. Ka kut hnuaiih ka zirh mi pakhat hnenah hruaiawknak ka hlan zo. Pawlkomnak lengah hna`uan dingih thlah zo mi ka siih cui hna thar ahcun sumpai lam bawmnak tla ka ngah. Sikhalsehla, kohhran sungah thil hrekkhat tuah rero ih um in ka thei ih a hrekkhat tuah a `ul lo mipawl an um in ka thei.  Ka lung a awi lo deuhdeuh. Ka fehsan lawlaw sehla a `ha sawn men ding.

Asinan thuhlapawl hi thubuai cu an si dah lem lo. An si hman ah voikhat hnihte ngaingai an si ti ka thei. Cupawl cu kan thubuai kan baannak tlang an si sawn. Curuangah ka thubuai hi ziangmi  bik  a si ti hi Pathian hnen ihsin hmuh ka tum. In `ul in ka ruah nawn lonak kha in hmuhter. Ka thubuai ka hmuhsuah hnuah le cumi hrangih `uanvo ka lak hnuah, reilo te ah ka buaipi thei.  In hnaihnoktu thuhlapawl hi ka thubuai an si nawn lo.

~hang dingih thu`hencahnak kan neihnakah, harnak tel lo in `hannak taktak a um lo timi hi kan theih a `ul. Tuarnak cun tuartheinak a suahter, tuartheinak cun ziaza `ha a suahter, cun ziaza `ha in ruahsannak a suahter (Rom. 5:3-4). Nunnak ihsin tuarnak la suak dingih pumpe aw mi mibur lakah kan um, cuti si cingin, thudik cu Khrih sungih `han ding hi a harsa zet mi hmuhtonnak a si. Kan suah ihsin kan thi tiang harnak zate ihsin kanmai tuar awlnak ding kan hawl. Nun nuamtertu, harnak um lo le tuarnak um lo mi nun petu dingih um Pathian hi kanmai hrangah kan ser. Thil ra suak mi cu pitlinlonak le a phuanmi kanmah le Pathian karlak pehtlaihawknak le pakhat le khat karlak ih pehtlaihawknak a si. 

Hmuh theih ih `hannak cangsuak ding ahcun, `hang dingih thu`hencahnak hi kan ruahnak sungih kan thun a `ul ih `hannak dawnkhamtupawl hi kan thawnter a `ul.

~hannak dawnkhamtupawl

Pathian sungih mi an `hannak ding hrang ka va bawmnak ih ka hmuhton mi ah, a tanglam ih dawnkhamtu hmunpawl hi ka pal tlang.

Sual

Hii `hannak dawnkhamtu fiang  bik  mi pakhat a si ding tiah ka ruat. Ngaithiam lo mi le tawpter lo mi sual cun nunnak petu thi fehnak lamzin parih tuammi puan vekin a cangvai ih Thlarau tiluang a khamih `hannak nuam teten  cawlhternak le roternak ah a hruai. Thinglamtah zoh duaknak men hman in sual hi liamter men a theih lo zia, zianghman siar loih um a theih lo zia asilole theihthiamsak men a theih lo zia in hmuh- sual hi tawpter a `ul.

Sual tawpternakah, sirawknak, thil ti sual ruangih thinnatnak men ihsin a danglam mi a tel. Himi pahnih hi an cokpawlh `heu. Thil ti sual ruangih thinnatnak cu sia le `ha theihnak a si, riahsiatnak a tel ih mithli in a langter`heu.  Siangphahrang Saul cu David hnenih a cangvaih dan ruangah thinnatnak thawn a khat (I Sam. 24:16-21; 26:21-25), asinan a siraw lo ziangahtile a thinlung a thleng aw lo.

II Korinth 7:8-12 in leitlun riahsiatnak le Pathian lamih sirawknak ih danglamnak a langter. A siraw mi thinlung cu Korinth mipawl ih an langter mi an thinlungput ah a lang: thil dikter duhnak, diknak le felnak tuah ih um dingin an ngaihsaknak, an harnak le an thinsonak. Sual a ngai pawimawh tupawl hi a `hang ding mipawl an si.

Meeting pakhat ih ka thusimnak ih a ra to vetu mi pakhat ka mang. Thu ka sim laiah, Halleluijah, tile “Bawipa `hangthat uh” tiin voi tampi a au. Hii thil `angkai mi ah ka hmu `heu nan, hi can ngel kher ahcun thil dik lo mi a um, curuangah a lehhnu ah amah cu ka hawl. Thlarau ih a kir sal theinak ding hrangah a tuah mi a si tiin amah in in sim. Ziang in ~hlarau ihsin lo dirsuaktu hmaisa  bik  tiin ka sut tikah, a sualnak thu in sim. Ziangtluk “halleluijah’ tam le 'Bawipa `hangthat uh’ titam khalin,  a cawlhsan lo mi sual hi an buaipi lo ding ti ka hmuh sakih 1 John 1:9 kha ka hmuh. Cui hnu khalah a thei thiam hmel cuang lo, ziangahtile Pathian hnenah ngaidamnak a dil thok. Dan pakhat vekin mi in Pa hnenih an `ong laiah ka hnaihnok duh lo, asinan hi thu ahcun ka tuah a `ul in ka hmu. Ngaidamnak hrangah Pathian a ngen a `ul lo ti hi ka sim, ziangahtile kan sual kan phuan asile ngaidam dingin thutiam in pek zo mi a si.

Midang ngaidamnak

Pathian ih ngaidamnak hi a duhdawtnak vekin ziangmi par hmanah `hum aw loin ka rak ruat `heu, asinan Matthai 6:14-15 tivek Bible cangpawl hi ka hmuh tikah nuam teten ka thinlung ka thleng. Jesuh in midang ngaidam a `ul zia zirhnak ah huham nei zet mi thuanthu a sim. Voikhat ah siangphahrang pakhat a um ih cui siangphahrang cun amai hnenih paisa tam zet leiba neitu a siahhlawh ih leiba a ngaidam. Asinan hi siahhlawh cun amah hnenih paisa malte leiba nei a hna `uanpi pai leiba kha a ngaidam duh lo tikah siangphahrang pa in thawnginn ah a thlak. Hi tah`himnak ihsin thusimnak fiangzet a ra suak- kan unaupawl hi kan thinlung takin kan ngaidam lo a si ahcun, siangphahrang pa in a siahhlawh `ha lo parih a tuah vekin vancung ih um kan Pa in kan parah a tuah ve ding. (Matt 23:35)

A thlawnih ngaidam mi kannihpawl hi midang thu va `hennak ahcun kan khul a rang zet. Tu voikhat cu ka biang khatlam ka tun ding, asinan ralring aw, biang pahnih lawng ka nei tiin an parah thu`hennak malte kan sauter asilole kan thu`hennak thawnginn sungah kan khum hai ih tawhfung kan hlonta `heu.  Cutawkah ruahsan ding um lem loin an um. Jesuh in a tah`himnak ah thawng thlak a tongtu hi thinnatnak a cotu men  a si lo mi thin va natertu a si thu a langter. Zalennak a teh mi le ngaidamnak ih a nomnak hi midang a ngaidam lo tikah a hloh thluh.

Midang hrangih ngaidamnak pek sianlonak in mi pakhat ih `hannak hi a dawnkham a si timi hi thil cang thei tuk mi a si. A thupaw mi an thinnatnak hi an thlah a `ul, cutin mi thin natertu hi an thlah dingih mithin natertu le thinnatter mi, an pahnih in an feh tlang thei ding.

Kumpi rem`hatsalnak

 Mark 3:1-5 in Jesuh in kut ro pa a damternak thu a sim. Khapai kut hi ziangmi in a roter si pei ti hi ka mangbang `heu. Meisa thawn a lek maw si? Hrial ding mi thil a rak tham maw si? Asilole a hma hi midang ruahnak nei lo mi cangvaihnak ruangah maw, tumtah cia ih an tuah mi ruangah maw a si? A suahkeh tla cu a si mai thei.  Ziangah ti hi kan thei dah lo ding, asinan a rahsuah mi hi rinhlel ding a um lo: mi kimcang le cak zet mi si loin a kut a car.

Rinhlel ding um loin kum tampi a hma thawn nundan a rak zir zo, kut cak mi pakhat lawng thawn a um rem thei dingin a thil tuahmipawl hi a rem. Kum tampi ka nunnak ah le ka bawm tum mipawl nunnak ah kan sunglam hmapawl thawn remzet ih um thiam kan tum zia thu hi ka theithiam. Kan nu le pa ih hnawlnak, duhdawt mi hlohnak, `ihnak in petu hmuhtonak duhumlo zet, kan `angkainak thu ih kan rak zum mi bumnak pawl, duhdawtnak tlaksamnak…. ngan cem ding hmel a bang lo. Asinan a sungih thil um mipawl hin sinak pakhat a tlangpi in an nei- damnak lam le pitlinnak lam ih kan `hannak a hnaihnoktu kan nun ih hmapawl hi an natter.

Hi thilpawl thawn nun tlang dan ding hi kan zir. Kan boot sungah lungto a um ih kan thawn kan thawn ih a nat nawn lo vek deuhin ka hmu. Tam deuhih in buaiter tiangin kan hngilh ih, cuhnu ah hmakhatte ah a nat zia kan thei.

A liam cia kum ih ka rak hmuhsuah mi cu Pathian in cui lungto kha a la suak duh. Cucu na hrangah a fiangzet mi tla a si thei, asinan ka hrang ahcun a si lo. Hma a nei mipawl hi an hma thawn remten um thei dingin bawm ka rak tum. Mitampi cu a liam cia can ah hliam an si, an nauhak laiah hliam an si, ti ka thei ko nan, tu san timi ah kan rak um. Can pakhat sungih kharkhum mi vek kan si. Pathian hi can sungah kharkhum a si loih mizan le thaisun ih Pathian a si zia thutak thupi ka theih ngah lawngah a liam cia can ih hmapawl hi tusun ih hma vek in a tuamdam thei ti hi ka pom.

Hi thutak ka theihfiang hnu ih ka hnenih a ra hmaisa  bik tu hi a thil ti sual mi ruangih a thinnatnak ruangah a bei a dong zet. Kum tampi sung thu`hennak hmunih amah thlenter ringring tu nulepa pawlawknak thubuai hin a tibuai ringring. Mah le mah thahawk hi luatnak ding um sun in a hmu. Thla kan cam tlang tikah, a innhnen pakhat in nauhak a si ruangah nulepa sinak lamah a rak sawr ti hi Pathian in ka hnenah a phuang lang. Damnak le luatternak hi Jesuh hmin in cui nauhak hnen ahcun ka thlenter ih luatter a si. Kar tampi a rei hnuah, kum hlei sarih sungah thlemnak thawn kan buanawk lo lai can a rak um lo ti thu in sim, asinan tu cu cumi ihsin a luat vuarvi. Midang hliam ih um mipawl hi mangbangza in damter an si ka hmu, an zate cun cupa vek tlukih na cun hliamhma an pu lo. An nun in Pathian ah mangbangza thutiam famkim an hmu: kharbawk in an rak ei mi kumpawl hrangah ka lo rul sal ding (Joel 2:25)


~hannak ih ral

Satan in kan nun ah tonak hmun ngah ding in a khul a rang zet, ramri in tuahsak ding le in `em`awn dingah, a hleice in kanmah asilole kan innsang in a ramri sungih kan len le a thil tuah mi sungih kan tel a si ahcun. Ziangsiar lonak hi kilhimawknak a si loih, a laifangih um khal hi Satan in a theihpi lo. A uknak sungih aa zetih tlan hi donak tonnak le `hang sung ih tannak huai zetih pah a si. Ruahnak peknak menmen ih a hnin lo mi mi pakhat ih nun ih a um mi dawnkhamtu thil hi tu le tu ka tong. Cui thil ahcun ziangtin ka tel ve thei pei ti hi ka hawl thok, ngaihsak um zet mi pa hmang in maw, asilole an sungkua thuanthu ah maw.
Paul in ralhruangpawl hi vanlam huhmam thawn a `hiatbal nak thu a ngan (2 Kor 10:3-6). Ralhruang hi `ha zet ih dawl mi a si, ramri luhnak asilole sumdawnnak lamzin kilhimtu, hnget zetih kilhim mi himnak hmun a si. Kanaan khua luhnak hi Jericho in a kai bet.  Megiddo in Asia, Africa le Europe lam ihsin sumdawnnak lamzin a kai bet. Ralhruang a kai bet ngahtu zo pohpoh in ram tawhfung le cui ram pal tlangih sumdawnnak pawl hi a kai bet.

Ralhruangpawl hi lan men asilole zianghman siar lo ih um san men a ngah lo. Gaza, Gath le Ashdodpawl hi Joshua in a ngaihsak lo mi ralhruangpawl an si (Josh. 11:22).An thuanthu `haten zohfiang tikah hihi an thil ti sual mi a si ti a lang. Delilah a ra suahnak hi Gaza a si (Thu`hentu 16:1); Gath hi Goliath ih inn a si (1 Sam 17:4); cun Ashdod hi Philistines mipawl in an lon ngah mi Thukam kuang an fehpinak Dagon Biakbuk umnak hmun a si. 

A si lo, ralhruangpawl hi Satan ih kaihbetnak sungah kan tan men thei lo. Jesuh in leitlun uktu a ra rero lai, ka parah zianghman a tuah thei lo tiah a ti (John 14:30). Mipi `hang ding kan hmuh duh asile, ralhruangpawl hi kan bal a `ul.

6. Zirtu `ha sernak- Kawhnak

A hmaisa lam ih ka tarlang zo vekin, Jesuh in a hna`uannak a lai fang hrawngah amah thluntu mibur tam pi lak ihsin mi hleihnih a ko (Luke 6:12-16). Hipawl hi `uanvo hran le hna`uannak hran hrangih timtuah ding le zirh si dingin kawh an si. Himi ihsin ka hmuh mi cu, Pathian in a hran te ih mi a kawhnak a um vekin, a tlangpi ih mi a kawhnak khal a um ve.

A tlangpi ih Pathian ih kawhnak cu, thuthang`ha hmangih mi a kawhnak a si. Peter in Pentecost ni ah thu a sim; nan zaten Jesuh hmin in nan sualsir uhla baptisma la uh, cutin nan sual ngaidam a si ding. Cun Thlarau Thianghlim ih laksawng nan co ding.  Hi thukam hi nanmah le nan fate hrang le a hlatpi ih a um mipawl hmuahhmuah hrangah a si- kan Pathian ih a kawh lai ding mi hmauhhmuah hrangah a si (Dungthluntu 2:38-39).

Paul khalin thuthang`ha hmangin kawhnak thu a ngan ve, Jesuh ah hlawmaw khawm dingin (2 Thess. 2:14). A hrante ih kawhnak tampi tla a um. Pathian in nupi pasal nei ding in si maw nei lo dingin si maw mi a ko (1 Kor.7:17). Cun apostle pawl vek, kohhran sungih hna`uannak hleice le `uanvo hleice hrangah Pathian ih mi a kawhnak a um. Hi kawhnak hi kan uar luan tuk `heu ih ruat fate tuk tla in kan um `heu hi riahsiat thlak zet a si.

Kawhnak uar luantuknak

Hi Pathian ih kawhnak hi hna`uannak hleice le `uanvo hleice hrang lam lawngah kan uar luan tukih Pathian in amah riantu le pakhat le pakhat riantu dingih a hril mi malte hrang lawngah ramri kan tuah `heu. Hi ruahsualnak hi hnipuan hleice le hmin hleice a nei mi kohhran upa ih thuneihnak kan din mi in le khawmnak ih kan cangvaih dan le kan kohhran umdan kan tuah khawm mi in hmun hleice sungah kan ret. Hihi John Stott in Mi Phunkhat timi a cabu sungah 'kohhran upa uknak hnuaiih cangvaihnak' tiih a kawh mi a si. Hitin a ngan: 

Kohhran sungih mi upa cawisannak, mi upa kut sung lawngih can`ha le huham retnak cun Pathian minungpawl ih pumkhat sinak hi a `ha  bik ih rel asile a khuh ih, a sia lam  bik ih rel asile a hloter a si. Kohhran sungih mi upapawl cawisannak luan tuk mi cun can`ha siatsuah ih a umnak hmun lala sungah a fehpi sal ngam a si. Khrih in pakhat ih a tuah zo mi hi, kohhran upa thawn pehpar mi ruahnak cun pahnih ah a canter, pakhat sang deuhah a retih, pakhat niam deuhah, pakhat cangvai thei deuhah a retih, a dang pakhat cu cangvai lo mi ah, pakhat sawn cu kohhran ih nunnak hrangah a thupit ruangah thupi taktakah a retih a dang pakhat cu kohhran hrangah a thu pi lo ruangah thupi lo deuhah a ret. Can`ha lam zawng le, kohhran upa lam zawngih thleithlangnak, thuneitu pakat kuthnuai ih umnak lam zawngih kohhran kan ruah hi Thukam Thar ih kohhran thurin kan siatsuah a si tiih rel ding hi ka `huk`hun lo nasa a si. (page 21)

Hipawl hi kan ngaihsak a si ahcun, kohhran nun ih `hangphawknak thlentu ding le Pathian hna`uannak hrangih zalennak thlentu ding 	`ongkam nasa zet an si. Kan lakah mi hrekkhat cu kan hmuh tlangpi mi kohhran upa uknak hnuai ih kan cangvaih lo ruangah a `hat lonakpawl kan hrial ngah a si ti ruatin hivek mi upa uknak hnuaiah um lo deuh tla kan um men ding. Nai deuhin zoh hnik uhsi, ziangahtile sa phunkhat- tihang dangdang’ tivek hi tu le tu a um `heu.

Kawhnak uarluantuknak ih `ihnungza a dang pakhat cu tlinnak le kawhnak bangrepternak a si. Mi hleihnih kawhnak kan zohnak hmanin hihi a dik lo thu a langter. An zirnak an thok pekte lawng a si lai. Timlamnak tamzet neih ding mi a um lai, zir ding tampi a um lai, nundan rem`hat le thinlungput thleng ding pawl a um lai. Lehhnuah, hleihnih sungah hleikhat in an tlingih kohhran sungih `uanvo la dingin an man, asinan kawh an si pekte ah ziangti zawng khalin an man lo.

Ka rawngbawlnak hmaisa lam ihsin hi thil tidan hi rak kai ngah sehla ka va duh em. Kawhnak ka co ti ka thei cingin tlinnak lam le titheinak lam pang thaw cun ka nai lo lawlaw. Can tampi ahcun kawh ka si ruangah tling ding le tithei ding ah ruahsan mi ka bang, can dangah le ka tlin lo ruangah kawhnak ka co mi hi ka ringhlel `heu. Hi thil um dan pahnih in ka hrangah thinbuainak tak le thinlung hawlsuahnak an suahter.

Mi pakhat nun ih Pathian in danglam zetih kawhnak a thupitzia hi kan pompi a `ul, asinan cutin kan ti rualrualin hruaitu hung cang thei mi lawng fang a si ti kan theih a `ul. Hruaitu hung si thei mi hi hruaitu dinhmun ngaingai ih ka rak ret mi ah thil sual ka rak tuah dah zo, cun midang khalin an rak tuah dah zo ti ka fiang. An titheinak an theih lo tikah beidongza le man nei lo mi thilpawl an hung suak. Mi dinhmun va pek ai in an dinhmun ihsin `hum hi a har sawn timi hi ka zir suak.

'Mi parih kutsuannak ah hmanhmawh hlah’ timi hi hi thu lam ahcun ruahnak `ha umsun a si (1 Tim 5:22). Mi pakhat nun ih Pathian ih kawhnak pompi pumhlum hi a dik mi a si ti ka zum; cun cu rualrualin cui an thiltithei mi theisuak dingin le `hansohpi dingin zirhawknak hmunih hruai hi a dik ti ka zum; cun kawh mi sinak le tlinnak hi bangrepter a `ihnun zia hrial ding khal hi a dik ti ka zum.

A neta bikah, kawhnak le kawhmi hi kan `henhrang lo pei. Rawngbawlnak lawng ruatin rawngbawltu ngaihsak lo hi a ol te. Mi tampi cun awnmawi thiamzet pakhat ih cangvaihnak le a thiamnak hi pompi in an porh zet men thei. Amah rori khal in a thiamnak `hansohnak ah le a thiam famkimnak ding lamah a thinlung a ret, asinan a thiamnak hi a mizia aiin a `hang so deuh tla a si mai thei. Mi cun a thiamnak zoh in mak an ti zet, asinan a thiamnak phenih a `ul mi hi an theihpi ngah si lo. A neta  bik  ahcun a manneihnak hi a thiamnak ah a hmu ih, cun midang khalin cumi ruang ahcun man an neihter. A hrang le kan hrangih riahsiatthlak zet mi cu, a thiamnak a ziam deuhdeuh le, a man neihnak a tum deuhdeuh- mi dang ih mit hmuh ah le, amai mit hmuh lala khal ah.

Cuvek thothoin kohhran sung khalah, an thiamnak le an hna`uannak ruangah mi hi man ka va neihter le ka va pehtlaih thei. A pek mi hrangah amah ngaisangin hna`uannak lam lawngih hruaitu a pehtlaih mi kohhran tampi ka hmu. Cawhnawi in petu kan pehtlaih vek fang men a si- zingpit ah in `hang loin thilri a rak ken sung cu kan lungkim zet, asinan kan `humawknak  bik  a si mi a phul a suahter nawn lo a si ahcun midang thawn kan thleng ding. Amai bulpak `ulnak ruangih a tuar ding mi hi kan hrangah a cang ve lo. Asilo, thilri in rak kensak ding lawng kan ruahsan mi si- cuihnu ahcun, a man kan pek mi tla cu mi hrangah a si.

Pastor pakhat in zapi hrangih a mithmai le, amai bulpak hrangih a mithmai thu in ruah mi ka mang. Zapi hrangih a mithmai cu kar khat hnu kar khat midang ih `ulnak hrang va `uan sak a si. Amai bulpak mithmai cu a fanu thluak hman lo mi hrang ih a ngaihsaknak le thiamlo a co awkternak sungih um mi riahsia zet mipa pakhat a si. Amai bulpak mithmai hi mipi hmaiah a langter thei le thei lo hi ka thei lo, asilole kohhran in an siang pei maw siang lo tihi ka thei lo. Ziang a va si hmanah, a dinhmun nuam lo zet cun kawhnak le kawh mi `hen hrangnak ih a `ihnung zia a tlangpi thu in a langter.

Danglam zetih hmuhnak a neitu minung lakih ka um hi ziang tlukin ka hahdam. Thlathum sung cawlhnak can kohhran in in pe ih, khur phah nawnin ka hna`uanpipawl hnenah ka kir sal, ka rualpi khal an si, hitin ka ti, “thok sal dingin ka man deuh hrih lo in ka thei”.  In sannak cu, “a poi lo , can la hrih aw, kan ticopcop mai ding” ti a si. Ka kawhnak hnakin keimah hi ka thupi sawn ti hi fiang zetin tu le tu an hmu zo. Kawhnak lawng uar luan tukin kawhmi hi ngaihsak loin kan um lo pei.

Kawhnak ruahte tuknak

Sikhalsehla, lehlamah luantuk ih feh lo dingin kan ralrin a `ul, ziangahtile rawngbawlnak hrante hrangih Pathian ih kawhnak theihpi lonak cun hnaihnoknak le beidongnak nasa zet a suahter.  Kohran sungih mipi in zo in ziangmi `uanvo a nei ti an thei lo, curuangah ziang mi khal hlawhsuah a si lo. A lehlam ah, mipipawl hi hna an `uan luan tukih an phur a rit, Pathian in an hrangih a tumtah lo mi hi `uansuah an tum. 

Rawngbawlnak hrangih kawhnak ruahte tuknakih a dang `ihnungza pakhat ka hmuh mi cu tlinak parih `uanvo pekawknak hi a si.

Jesuh in ziangmi parah `humaw in dungthluntu hleihnihpawl a ko ti hi kanmah le mah kan suh awk asile, an zate ih an neih tlangpi mi tlinak hi kan hmu cih ding. Cucu zirnak, mizia asilole hmuhtonnak an neih cia mi a si lo tihi a fiang. A dik, Jesuh hnenah an peaw ih Pathian uknak hrangah `uan duhnak an nei, asinan rinhlel ding um loin cuvek mitampi kawh si lo mi tla an um.  Asilo, a sannak olzet mi cu, Mark ih a ngan vekin, “Jesuh in a duh mipawl hi amah hnenah a ko” timi a si. Hihi amai thuneihnak ih hril mi a si (Mark 3:13).

Kawh a si mi pakhat ih nunah mizia `ha a `ul ti hi a dik. Kohhran hruaitu le upapawl thawn pehparaw in Paul in Timothy hnenih a ngan vekin , mi pakhat in kohhran hna a kaih hlanah amai innsang le amai nun hi a kilkhawi thei a `ul (1 Timothy 3:12-13). Sikhalsehla, cuvek nunzia lamih tlinak hi Khristian zate ih neih ding mi a si timi thu dik hi kan hnawl lo pei. Kohhran hruaitu le upapawl hrang lawngah a si lo. Paul in Timothy le Titus hrangih a ngan mi kohhran upapawl ih tlinnak kul a ngan mi sungah thiltitheinak hnakin nunzia `ha hi a thupitter sawn. Thungaite cun, thiltitheinak a ngan mi hi, zirhnak lam thu lawng a si. A dang hmuahhmuah cu nunzia lam an si.

An hruaitupawl ka biak mi kohhranpawl vek dinhmunih a umtu hrekkhat an um mai thei. Hruaitu upa si dingah nunzia lam le thiltitheinak lamih a tling mi minung an nei, asinan an buainak cu zo  bik  si Pathian ih kawh mi a si tihi ziangtin an thei thiam ding timi a si.

Ka hrang ahcun, Pathian ih kawhnak theih hi a thupi ngaingai. British Youth for Christ ih Director ka si vekin, hi hna a pehzawm duhtu mino tetepawl hi thusuhnak ka nei. Hitin ka ti hai, “thil pakhat hngetter ka duh, cucu Pathian ih kawh mi nan si le si lo hi a si. Ca nan siar thei le thei lo asilole nan ngan thei le thei lo hi ka buaipi lo, cucu keimah in ka lo zirh thei mi a si. Asinan Pathian ih kawhmi si dingin ka lo zirh thei lo.” Ziangah kawhnak hi thupituk in ka ruat? Hi minopawl hi Pathian ih kawhmi an si ahcun Pathian in a timtuah hai ding ti ka thei. Cun an nun ih Pathian ih kawhnak famkimter dingah an pum an peaw ding ti khal ka thei.

Ka rawngbawlnak ah hmailam kekarnak ding a um nawn lo vekih a lang can tampi a um. Ka kiangkap thilpawl hi keimah in kalh thluh, cun theithiam dingih ka ruahmi Khristianpawl khalin ka bei in dongter. Cuvek can lai fangah, thudik pahnih ka kai hnget- Pathian zumnak le ka nun ih in kawhnak.

Pathian in mi `henkhat hi hruaitu hrang le rawngbawlnak hrangih zirhsuah si dingin a kawh rero mi hi ziangtin kan theithiam thei ding?  Rak thei sehla ka duh zet. Thil tisual lo dingin amkhamnak petu cekfelnak ca asilole aa lo dingih khamnak hi um sehla ka duh zet. Thinharnak tampi le natnak tampi hi hrial a theih ding. Paul le Barnabas hi Mark thuah an lung a rual thei lo. Paul in Timothy a hril hi a dik, asinan Demas hi nasa takin amah beidongtertu a si. Kan pahtlang pei, thil kan tipalh ko ding. Ka rak tipalh zo taktak. Sikhalsehla, ka hmuhton mi ihsin ka zir thei ti ka zum ih keimah ten cekfelnak ca ka tuah thei ti ka zum.

Loram hi Bawipai ta a si timi thutak le cui loram hrangih hna`uantu hril ding khal hi amai hna a si timi thutak hi kan hloh lo ding a `ul. Jesuh in thu in pek: “Curuangah loram neitu hnenah a loram hrangih hna`uantu thlah dingah dil uh” (Matt 9:38), cun a dungthluntu hleihnih a hril hlanah A Pai duhnak hawlin zanvar thla a camnak in kan thlun ding mi zoh`himnak in ret sak. Ka rawngbawlnak ah, a thupek mi lung ding le zoh`himnak in pek mi thlun ding in ka zuam.

Hna`uantu ka `ul tikah Pathian hnenah ka dil, cun amah in in pek. Khristian hmunram in ruahnak pe tu, thurawn mipawl, thil tawlreltupawl le hmai fehtupawl a nei, asinan, hna`uantu tampi a nei lo. Ka hmuhsuah mi cu Pathian in mi pakhat hi loram sungih hna`uan dingin a thlah tikah, hna`uan dingin a tiar aw taktak.

Zirtu `ha ih na tuah ding mi thei aw

Mibur lengih a um mi hruaitu lak luhnak ih thil harsa pakhat a um mi cu, a hleice in dinhnget mi pehtlaihawknak malte asilole a um lo lawlawnak hmunah, cupa na theihnak hi a mal zet ding. Mi pakhat thawn can ziangmawzat sung pehtlaih awknak nai zet na neih hnu ahcun an nunzia theihthiamnak le an nun ih Pathian ih kawhnak theih sak hi a ol sawn. Cutin a taktak dinhmunah anmah na hmu thei hai ih curuangah kawhnak hrangah dinhmun hnget a um le um lo hi na cekfel thei, a ziam cing ding mi mawinak asilole sinak le ngaisannak hawlnak men si lo in.

Rinum le tithei

Paul in Timothy hnenah mi rinum le thiltithei mi hril dingin thu a pek (2 Tim. 2:2). Kohhran sungah rinum zet ko nan thiltithei lo mi tampi an um, cun midang thiltithei nan rinum lo an um. Paul cun Pathian thawn kekarnak ih a rinum mi pawl a hawl, cun mi rintlak le amai hrangih an hna`uannak ih a rinummipawl. Anmah ngaisannak pe ding le lawm ding ih a zohtu mipi an um ruangah amai hna an `uan lo ding, asinan an rinum hrimhrim ruangah amah an rian ding.

Paul in rinumnak timi hruangsungah midang hnenih rinumnak khal a telhcih ti ka zum. Midang hnenih rinum lotu cun Pathian hnenah a rinum lo ding. Nunzia `ha ih sinak sungah hmun dangdang a tel lo, a `henkhat cu Pathian thawn kan pehtlaihawknak thu ah `henkhat cu Khrih ih kan unau pawl thawn a pehparaw mi thawn a dang aw mi tivek in hmun dangdang a um lo. Tui can ah, rinumnak hi ngaisan mi asilole zohhliah mi tlinnak a si lo. Nupa lakih rinum lonak hi natnak phunkhat vekah a thlengih an nupi an pasal hnenih rinum ten umpawl hi mi malte an bang thlang.

Rinumnak hi man malte lawng a neihnak hmunram ah, cun a si lo  bik  ah, kuai ol a sinak hmunramah (rualpi pehtlaih awknak ah simaw, innsang ah simaw, hna`uannakah si maw), kohhran sung ahcun a uai mi thingrah vek a bang hi mangbang ding a um lem lo men ding. Asinan riahsiat za a si.

Paul ih thinlung sungih a um mi rinumnak hi Noah ih falepawl, Shem le Japheth in an langter. Atthlak zetin Noah cu cabit a ri ih a ihkhun ah taklawng in a it. Ham a ra suakih cui thu a rel, curuangah Shem le Japheth cu an mit khatlam hawi in Noah ih tawklawng cu an khuh sak (Sem. 9:20-23). An pa parih an rinumnak cun a tlaksamnak le a atnak sung ihsin anmai hrang hlawknak ngah ding an duh lo a si.

Daihnak duh ruangah rinumnak cun dik lonak hi a khuh lo a si timi a dik.  Cuvekih tuahnak cun Pathian lamah rinum lonak a siih thilsual a tuahtu hrang khalah um zia a nei lo. Rinumnak diktak hi David in Siangphahrang Saul hnenah a langter.

Saul in thinlung `ha lo thawn David thah tumin a dawi rero laiah, David ih lainatnak liolio hnuaiih a um kha a hmu aw. A mipawl in Saul thah an forh tikah, David cun Saul a ihthah laiah a parah nuamten a cangvai. A nam hriam thawn Saul ih lungah sun sehla zokhal in an mawhthluk lo ding. A tuahnak hi thiam a co awkter thei tuk. Saul ih puanzim a tanih theih lo ten a tansan sawn. Saul a hliam lo nan, David cu siangphahrang ih puan a tansak ruangah a thin a nuam lo.

Ka bawipa, Bawipai hriakthih mi parih hivek ka tuah ding hi Bawipa in a siang lo, asilole amah do ih ka kut ka thlir ding hi Bawipan a siang lo; ziangahtile anih cu Pathian ih hriakthih mi a si. (1Sam. 24:1-6)

Ziangtluktiang mi in kanmai thu ah an thin a nuam ding tihi ka thei duh. Kanmah parih thil a ti sualtu va hliam ding cu kan si lo lawlaw, asinan an hmin`hatnak ih zimte cu kan tan sak `heu. Mi in ka hnenah ra in ka pastor pa cu a duhnung ngaingai, a `ha zet, a sinan…tiih in ra sim tikah tuksum in dung ka sip `heu, cun 'asinan' timi `ongfangih dungah an pastor an mawhthluknak `ongkam in a thlun cih. Ka rualpa Denis Clark in mee nu Khristian ti ih a kawh `heu mi pawl an si, “asinan” timi `ongfang thawn an man ringring. Asinan timi `ongfang an thlen hlanih an biakawknak a cawlh thei lo a si ahcun an relsiatnak hnuaiih a um mipa parih a hmuhdan a siatsuah ding ti a thei, ziangahtile an hmin`hatnak zimte tan sak an si.

Kum tampi liamzo mi ah, hmunkip vakih rawng ka bawl laiah, mi in ramsung hmuntin vaktu dangpawl ih an sinak le an rawngbawlnak an rel khawm `heu ti ka mang. Pathian ih mi hman zet mi pakhat a um, ka uar lonak a pung deuhdeuh in ka hmu, amah cu ka hmu dah hrih lo. Ziangah hitin ka ruat ti keimahte ka sut aw tikah, mipipawl in a hmin`hatnak ih kawrzimte kha amah thu an rel mi in an tan sak ti hi ka mang suak. Hipa ka tawn tikah, hipa hi tak lawngpi a si taktak. Asinan, ka rel uar zet mi cu, midang in zum dingih a hmin`hatnak in sim mi thawn an hlat aw tihi ka hmu. Rinumnak timi hi minung thinlung ih amahten ra suak mi rah a si lo, Thlarau rah a si sawn (Galati 5:22). Sawmdawl le man neihter a `ul, ziangahtile hmuh ding a harih mankhung zet mi thilri a si.

Rinumnak cun rinumnak a hringsuak, cun hruaitu cun midang hnenih rinumnak a langter lo mipawl hnen ihsin rinumnak ruahsan ding a si lo. Rinumnak nei loih a ruataw tu le, anmah hotu zirhtu ih lungkimnak a co lotu zirhtupawl hnenah thu ka sim dah zo. Nu le pa pawl thawi thubuai ah maw dantatnak lam thuah maw a bawmnak an ngah pei maw ti an thei lo. Zirhtupawl cun an dinhmun a hnangamthlak lo zia in sim ih an hna`uannak a cangthei nawn lo ding thu tla in sim. Himi cun tui an neih mi hna sungih pekawknak le phurnak hlohnak lamah lo theih lo in a hruai.

Kum ziangmawzat sungih ka hruai zo mi zirtu tete in an langter mi rinumnak in ka mang in bangter. Can khatah, hi thu ah Pathian hnenah sim in ziangah hivek mi rinumpawl in in kulh timi ka suh lai ka mang. Paul in Kalatipawl hnenih a ngan mi `ongfang hmangin in let a bang, “minung cun a tuh vekin a khawm” (Kal.6:7). Cucun ka mang in bangter, asinan hi thutak hi kha mi can ihsin ka thei suak. Ka hruai rero mipawl hnenah rinum ding le anmah bawmtu si dingin ka rak zuam, a hleice in thil an tipalh can ah. Cuihnu cun, ka ruat, an ti`hat can ih ka hlawk le aman ka co a si ahcun, an tisual can ah `uanvo hrekkhat phur dingin ka timtuah a `ul. Midang nun ih rinumnak asilole a dang tlinak kan hmuh duh asi ahcun, rawl khawmnak ih thil umdanpawl hi hman ding a si, kan tuh mi lawng kan khawm.

Hruaitupawl nunah thiltitheinak ziangmawzat tal cu a um hrimhrim a `ul, cun rinumnak tla. Rinumnak le rintlaknak parih hna`uan pek a si mi pakhat in a `uanvo a kaihhnget thei lo ruangih a buai rero hmuh hi thil harsa zet a si. A rinum lawlaw tla a si mai thei, asinan amai innsang a kilkhawi `ha thei maw? Bible a thei zet tla a si mai thei, cun a nun tla Bible ih zirh mi thawn a milaw zet tla a si mai thei, asinan cumi zirhnak hi mi a pe sawng thei maw?

Paul in Timothy hnenih a cakuat mi sungih “titheinak” timi `ongfang a hman mi hi haidaih aw, tithei asilole a tling mi ti a sim duhnak a si. Hi `ongkam ah, amah te ih ra um mi asilole minung lamih tlinnak a ruah mi a si lo. Hmun dangah a tlinnak le a titheinak hi amah sung ihsin ra suak mi asilole midang hnen ihsin ra mi vek si loin Pathian hnen ihsin ra mi vekin a ngan. A titheinak hi milai ih pompi a `ul lo, ziangahtile cumi ruangih nun a thlengaw tupawl ih nunah a lang fiang a si. 

Mi pakhat hi zirnak lamah asilole sumtuahnak lamih thil a tithei ruangah Pathian hna`uannak ah a tling a si tiih ruah a si `heu. Tlawng lole phunsang tlawng ih zirhtu `ha zet hi Pathian minungpawl ih nunah zumnak thunluh theinak ding hrangih thiltitheinak hi a neicih lo. Cuvek thothoin, Pathian hna`uannak hrangih anmah timtuahnak ding hrangah zirnak ziangmaw zat tal thlen ding hi a `ul `heu.  Biaknak lamih zirsannak tlawng luh theinak dingah zirnak lamih tlinnak lamah mi an buai `heu, cun ka theih dah mi Khristian Pawlkom pakhat cun degree ngah zo mi lawng hna`uantu ah an la. Hihi Pathian ih a ngen mi tlinnakpawl thawn a mil aw maw? A hawl mi tlinnak taktak hi ziangmi pawl an si?

Siahhlawh Lungput

Keimai cekawknak ca ih a sang lamih a um mi cu siahhlawh lungput neihnak hi asi. Thukam Hlun le Thar canpawlah, zirtu pakhat ih `uanvo hrekkhat cu amah zirhtu rian hi a si. Joshua hi Moses ih siahhlawh a si (Joshua 1:1); dungthluntupawl in Jesuh an rian; Timothy in lamzin dangdangin Paul a rian, a kawrfual le a cazualpawl thawnginn sungih a ken saknak ihsin thawkin (2 Tim. 4:13) a sunglawi mi hna Macedonia ih um Thessalonica ih Khristianpawl va vehnak le thazang vapeknak tiang telin (Dungthluntu 19:22).

Jesuh amah rori in a dungthluntupawl ih thinlung a langter, an thlun dingah zoh`him ding a ret  (John 13:1-17). Cuhleiah, Pathian uknak ih hruaitu si ding mi hrangah siahhlawh thinlung neih hi thil `ul  bik  mi a si tiin a zirh (Mark 10:42-45).

Ka can hmuahhmauh Bawipa riannak ih ka hman thokpek lai ka mang. A hmaisa  bik  hna`uan in pek mi cu `ilva ek `hekdarh a si- `ilva zuatnak `ha tawk hmunih hramlak rim `ha tawkfang nawn thawn. Pathian thuthang`ha sim dingih kawh mi pa hrang ahcun hi hna hi a har tuk tiah ka ruat. Asinan Pathian in hitin in ti, amai sunlawihnak hrangih `ilva ek `hekdarh dingih timtuah ka si lo ahcun, ziangtizawng khalin a sunlawihnak hrangih a thu thehdarhtu dingah timtuah ka si lo ding.

Ol deuh le nuam deuh mi hna ah a hung cang tiin `ong thei sehla ka duhthusam zet, asinan cutin a si lo ding ti hi ka phang. Tuah dingih in fial mi phur um lo zet mi le ningzahthlak zet mi thilpawl hi a mal deuh khalin ka hmu cuang lo. Sikhalsehla, ka `uan. Hniksaknak ka lan suak thei in ka ruat, ziangahtile thuthang`ha thehdarhnak ding lamah degree ka ngah.

Mino pakhat, rawngbawlnak hrangah lam ong a hawl rero mi pakhat cu kan umnak hmunah ra um dingin a ra. Phur um lo zet mi hna ka `uannak hmuan sungah a ra. Kan umnak ih mibur hruaitu cun keimah in bawm dingin le rawngbawlnak thurel khawm dingin hnipuan hlun hrekkhat le hna`uannak hmanrua cu cupa a pek.

A `ongsuak mipawl ka khaikhawm ih hihi a ruahsan mi cu a rak si lo lawlaw, cun a lungput danin hivek thilpawl hi a dinhmun thawn a mil aw lo tin a ruat hi ka thei. Ni malte sung a um ih in tansan, thil umziapawl in a lung an ti aa thluh. Kum tampi a liamih, riahsiatza in, cupa lala cu tu ah hnawn mi rawngbawl tu ah a cang. Ni hmaisa laiih siahhlawh thinlung a rak neih lo mi hin neta lamih buainak thawn pehtlaihawknak a nei pei maw tihi ka ruat khawsuak thei lo.

Siahhlawh lungput timi cun kohhran in Pathian siahhlawh pawl parih a phurhter mi siahhlawh sinak hi a sim duh mi a si lo, cumi ahcun rawngbawltupawl ih nun cu “hnuai” ih um ti hminsinnak in tah an si- hlawh malte pek an si, ngaisan an hlawh tuk lo, hmuhniam an si, cun thupek hnuai ah an um! Hihi mah le mah hnawlawknak a si lo, hihi hnawl ih um tinak sawn a si. Kan neih hmaisa lo mi thil parah  kanmah le mah hnawl awk a theih lo. Paul in Khristian hna`uantu pakhat a si vekin hna a va `uansak mipawl hnen ihsin bawmnak ngah ding a si zia thu a rel. Hihi, thildang lakah, a ngah ding mi a si nan, hnawl dingih a tiarawk mi thil pakhat a si. Cucu amai duh hrilnak a si, cun hihi hohatupawl asilole hruaitu `ha lopawl ih a parih an phut cop mi a si lo.

Jesuh in siahhlawh lungput zoh`him ding sang bik  a langter:… Pathian sinak nei cingin, Pthian thawn bangawknak kaihnget dingin a ruat lo, asinan amah le mah zianghman lo ah a tuah aw, siahhlawh ih dinhmun diktak la in (Phil 2:6-7).

Mah le mah hnawlawk timi cu, a tivek cekci in mah timi hawl dingih hrilnak a si. Hihi phurnak lam, asilole thlaraulam ih midang in ngah thei venak ka neih mipawl hnawl dingih in hrinhronak men a si lo. Cuvek thotho in, mi pakhat cu siahhlawh a si cia ringringih a siahhlawh dinhmun kha a sun zawm vivo a si ahcun kha mi kha mah le mah hnawl awk a si lo.  Amah le mah a hnawlawk thei hlanah, miluat si le mahte um hi ziangvek a si ti a theih hmaisa a `ul. Khristian lakih kan hmuh `heu mi, mah le mah hmuhniamawknak ihsin a ra suak mi siahhlawh lungputih a uk mipawl vek hi ka ruat. Midang in an parih a phut mi hna hmuahhmuah hi huam zetin an `uan, an phunciar dah lo, thu an sut dah lo.

Keimah tong dingih a ra mi cuvek fala no pakhat ka mang. A pawnlang ahcun, a cnagvaih dan hi Khristian a bangzet, asinan thu kan rel khawm tikah, thil dangpi a hung suak. Amah le mah a hmuhawk niam tuk ruangah le amai `hatnak ding hrang an ruahsaknak hmun a ton lo ruangah, amai `ulsamnak a ruah tikah, palh tukin a thei aw. A thinlung sungih a tuarnakpawl cu kalhsan tahrat in, a huamnak le a siahhlawh lungput a nautattu pawl parih a thinhengnak le a thinnatnak cu a thup. Amah le mah a hnawlawk taktak thei hlanah amah le mah le Pathian hmaiih a man neihnak dik tak a hmuhsuah hmaisa a `ul, cun midang kha Pathian ih rocotu pakhat vek le Khrih thawn roco tlangtu ding pakhat vekin sinak nei zetin a rian thei ding.

Dik lo zetih mi a nautattupawl kha va ralring aw, siahhlawhpawl dik lo zetih hmangtupawl, na sinak lo laksak dingah thinlung lam le thlarau lamih a thuneihnak hi hrinhronak ih a hmangtu pawl kha va ralring aw.  Jesuh in amai nun lala a rel, “zokhal in ka hnenin in lak sak lo, ka lungkimnak in ka hlan a si” (John 10:18).

Kanmah lak ih thu harsa hi midang kan va rian huamnak ah si loin midang ih rian mi si dingih kanmah le mah sianawknak sawnah a si ti hi na hminsin dah maw.  Mi hrekkhat cun midang in anmah rian an tum tikah, an ning a zak asilole an um a nuam lo. Hi pawl hi midang hnenih mah pumpekawknak nun a neitupawl an si. Jesuh ih zoh`himnak a taktakin ka rak thlun lai ka mang. Tikheng le puan cu ka lakih, keimah thawn hruaitu dinhmun ih a um mipawl ih ke ka khawlh. Hruaitu pakhat cun a hmaisa bik  cu in el.

In elnak ih thinlung mi la zet mi ka hmuh mi le, a langsar zetih ka zum mi cu, amah hi midang va riannak ahcun a hleice ih tirhsiang zet mi a si.  Lungawi um zetin, dungthluntu Peter vekin a thinlung a thleng.

Peter ih nunnak ih thil cang mi malte sung kan ruat khawm hnik pei (John 13:1-17). Thil cang mipawl hi kan thei thluh.  Jesuh in Kalkan kut rawl a dungthluntupawl thawn a ei laiah, tikheng le puan cu la tahrat in an ke balpawl a kholhsak hai tikah duhum lo zet mi siahhlawh hna a ti famkim a si. Peter hmaiih a khuk a bil tikah, Peter cu a lung a khauh zet, “Asilo, ka ke in kholh dah lo ding” tiah a ti. Cule Jesuh hnenin himi danglam hleice mi `ongkam a ra, “ka lo kholh lo a si le, keimah thawn covo na nei ve lo.”

Jesuh in hitawkah Peter hnenah ziangmi si a `ong tihi ruat hnik aw. A thupitter mi cu, Peter ih hmailam ih midang a va rian huamnak parah a `humaw lo, asinan rian mi si hmaisanak ah a `humaw sawn a si. A hna`uannak, a laksawngpawl, a hruainak le pek ding a neih mi hmuahhmuahpawl hi midang hnenin cohlang dingah a huam maw timi parah an `humaw. Hitin thuk deuhin ka sim ding, midang in kanmah in rian dingih kan siancin tiang lawng midang kan va rian ve thei.  Khristian hruaitu tampi cu midang va riannak ah an buai zet,  cucingcun midang in anmah rian ding hi an siang lo asilole an tithei lo. Sammettu pakhat sammet dingih a ra mi pa in “na sam zo in si a lo tan sak” tiih a suh mi hi in mangter.

Siahhlawh lungput a neitupawl le midang va rian huamnak a neitupawl le rian dingih a siangawtupawl hi kan pompi a `ul, himi cun zirtu`ha pakhat nun ih ka hawl mi sinak neta sawnah in hruai.

Zirhtheihmi lungput

Khrih ih hrintharnak langtertu hmaisa  bik ih ka hawl mi cu zirhmi si duhnak hi a si. Hmuh thar mi lungawinak asilole phurnak hi a thleng vivo thei, cun a danglam mi nun ih rah hi nuam teten a `hang vivo, asinan zirh theih mi lungput, zumnak lamzin ih zirhmi si huamnak hi cu a thawk pekte ihsin a lang ding mi thil a si. Dungthluntu timi `ongfang hi “zirtu” tinak a si, curuangah Jesuh dungthluntu hmuahhmuah hrangah zir huamnak hi a thupi zet, ahleice in hruaitu hung si ding mipawl hrangah.

Zirhtheihmi sinak hi nunnemnak thawn a pehaw nai zet. Nunnemnak timi hi `em`awnnak hnuaiih umtheinak thazang a si, himi hi amah zirhtupa ih `em`awnnak hripawl sang thiam dingih zirh le sim a si mi rang pakhat hmangih simfiangnak lawngin theihthiam a theih. Hi zirhnak a pahtlang zo mi rang pawl simfiangnak hrangih hman mi `ongfang hi “a sung kuai zo mi” ti a si.  Hihi a `ha ka ti lo ziangahtile a cahnak le a lungput hi sukuai a si ti a simduh, cumi cu a dik lo mi a si. Thatei zirh mi rang cun himi sinak pahnih lakah pakhat khal a hloh lo.  Cuhnakin, a pahnih in `em`awn le cuan an siih cutin a `ha  bik  le man nei zetih hman theih an si theinak dingah.

Hihi ca ka zohnak ah toin ka ngan rero, cunahcun phar parah French Khristian fala note in ka hrangih in suaisak mi zuk ka nei. A suai mi cu, a dunglam ke a saih mi rang a si, asinan a kung a phur, a hmur tawnnak thawn, totu cu a nei hran lo. Christine hnenah nang hi rang sia vek na si, na feh duhduhnak lamah na tlan, miih lo uk ding na tih tiah ka rak ti dah. Khrih hrangih na neih mi na thazang le na phurnak hi `em`awn an `ul cutin amah in a cuan theinak dingah. 

Ni mallai a rei hnuah, Christine cun zirhtheihmi pakhat si a duh thu in ruah. Ka cabuai parih thil suai mi le Saam cabu 32:8-9 ihsin laksuah mi Bible bungcang ka hmu: Na fehnak ding lamzinih na feh thiamnak dingah ka lo sim in ka lo zirh ding; ruahnak ka lo pe dingih ka lo zohkhen ding. Rang asilole laak vek va si hlah aw, cupawl cu theihnak an nei lo ih, hmur `awnnak lole kaakharh thawn uk an `ul culole na hnenah an ra duh lo ding.

Mino dang pakhat hnenah hitin ka sim, cupa cu mi tawkhrawk zet a si ti ka thei, cun a parah thil phurhnak in ret fial ta bang sehla, ka thin a phang zet ding, ziangahtile thi ko in sit ding dinhmun ah ka ding. Vansiat thlak zetin a sual lai thotho, zirh a theih lo lawlaw. 

Zirhtheih mi timi hin mi thu el nei lo, rinhlelnak le `ihnak pawl lungsung ih khum, asilole kanmah hnen ihsin an ruahsan mi do ngam lo tinak a si lo. Jesuh in cuvek lungputpawl hi a dungthluntupawl hnenin a ruahsan mi a si lo. An zir lai can`ha takpawl hi thinlung thiangtei thusuhnakpawl ihsin a ra suak mi an si (Mark 10:20-27 sung ih ngan mi vek in).  Zirh theih mi timi cu “ka zir duh a si” ti lungput neih hi a si. Thu ka sut men thei, ka co men thei, in zirh rero lai mi hi ka dokalh tla a si men thei, asinan ka thinlung sungah ka zir duh.

Mi hrekkhat cun ol zet le rang zetin an zir ding, culaiah midang cun dokalhnak an suah ding. Cuvek dokalhnak suahtupawl cun zirhtupawl ih thinsaunak le thazang hi an dawk, asinan thazang pek ding an si, ziangahtile zirlai mi an si ruangah. Zir paih hnai lo mi 'dungthluntu’ hi va ralring aw, cupa cun a nun ah Pathian ih kawhnak a co ruangah le a thinlung ah Pathian Thlarau a neih ruangah zirh ka `ul lo tiah a zum. Hivek minung hi na theithiam ko ding ziangahtile an ra lo pan lem lo dingih 1 John 2:27 kha an lo hmuh ding- Nan hrangah cun, a hnen ihsin nan co mi hriakthihnak hi nan sungah a um ringring, cun lo zirhtu dingah midang zo hman nan `ul lo. Hihi John ih cabu siartupawl hrangah dik hman sehla, nauhakte pawl vekih an rak theihcia mi thurin hrampipawl hnakih tam deuhin a zirh thei hainak dingah a dawnkham cuang lo (3:18; 5:21 2:18). 

Zirhtheihmi sinak langtertu thildang pakhat cu mi pakhat in mi ih sawiselnak asilole mi ih rem`hatnak parah ziangvekin a thungrul timi a si. Mah le mah humaw in a thungrultu pa cun dawnkhamtu a tong ding, cucun an dinhmunah an hnget tuk ih thleng theih hmel an si lo ti a langter. Cuvek dinhmunah zirhtheih mi an si lo.

Cuvek mi pakhat ka thei. Thil cang sual mi pohpoh hi amai tipalh mi a um dah lo, midang ih mawhphurh a si ringring. Hrohran mi vekin a ruat awih ziangvek thusuhnak, mawhphurh nak neitu sinak asilole mi ih rem`hatnak lamah amah le mah a humaw ringring. Amah thawn can tampi ka hmang, cun kan innah ka umter, asinan cucun zianghman a `hathnempi lo, zirhtheih mi a si lo.

A lehlamah, kan dung naite ah, ka kuthnuai ih zirtu mino pakhat cun tapekhui in pek. An pawlkomnak ih a sim mi a thurel mi aw a khum mi a si. Ka hnenah hitin a ti, “hihi lo ngaiter ka duh, cun zangfahten relduhmi na neih asile in theihter aw. Ka theih le ka lung awi zet ding”. Hihi zirhtheihmi thinlung a si. Thufim ngantu in a ti vek in,

Nunnak petu nunsimak a ngaitu cu mifimpawl thawn innah a um ding. Dantatnak a ngaihsak lotu cu amah le mah a ngainep aw a si, asinan rem`hatnak a ngaisangtu cu theihnak a co ding. (Thufim 15: 31-32).

Rem`hat lo mi pa cun theihnak a co ngah lo ding

Mi va rem`hat dan lamzin tampi a um. Thlun ka zuam rero mi sui dan pakhat cu mi pakhat hi mipi hmaiih va rem`hat lo ding hi a si. Khawmawknak a hnaihnok rerotu dungthluntu zirlai pakhat hi mi zate hmaiih ve rem`hatnak hin a `hahnempi lo ding. Jesuh'i tidan vekin thlun awla, bulpak ih rem`hat awknak ding a remcan tiangin hngakaw, cutin hmailamah zuam sal dingin thazang pe phahin (Mark 9:28). Mipi hmaiih  rem`hatnak cun a hmutupawl hi mipi hmaiih rawngbawlnak an dawt reronak ihsin an `ha a nauter ding, annih khal cuvekih ti ve an si pangah.

Zirh theihmi sinak le ziangtin rem`hatnak kan sanglet timi hin dungthluntu zirtu sinak ih thil um mi dangah in hruai- thuneihnak lamih kan lungput.

Thuneihnak hnuaiih apawknak

Kum liamcia rei lo te ah apawknak le thuneihnak hi tamzet rel a si. Adam le Eve ih thuanthu ihsin tlusia milai kan sinak cun a hleice in Pathian ih thuneihnak a dokalh duh ringring ti kan hmu thei. Hihi theihthiam a thupi zet, cun thuneihnak upat dingih zir le thuneihnak hnuaiih apawknak hi a thupi zet. Hi thuhla parah zirhsualnak tampi a rak um zo a si tihi rel a `ul. Cun thuneihnak le apawknak ih pehtlaihawknak pumhlum in hnihsuakza in luantukin hmun hrekkhatah an feh pi.

A hmaisa  bik ah, apawknak timi hi thinlung sungih lungput a siih tuahnak men a si lo ti kan theihthiam a `ul. Thuneihnak hnuaiih apaw duh lungput hi kan `hansohpi a `ul. Lungput dik ka neih hmanah, Peter le John vekin thuneihnak hnuaiih apawk a `hat lo can tampi a um mai thei (Dung. 4:19-20). 

Thuneihnak hnuaiih apawknak timi hi hruaitupawl in mipi ih thusuhnak an neih mipawl hi vuakthlak dingin mi an vuaknak hmun a si lo. A dik lo mi hruaitu pakhat cakter dingih tuah mi khal a si lo, cun uknak din ding hrangih hmanrua vekih hman ding tla a si fawn lo. Hruaitupawl ih thulun ding thu a reltu Hebru 13:17 hi hruaitupawl hrangah ngan hleice a si cuang lo vekin Efisa 5:22 “nupipawl, nan pasal hnuaiah apaw uh, timi hi pasalpawl hnen lawngah ngan a si ve lo. Apawknak ngennak ding hrangih ngan mi bungcangpawl an si lo, asinan thluntu pawl hrang le nupipawl hrangah a hleice in ngan mi an si. Apawknak timi hi pek ding thil a siih ngen ding thil a si lo.

Pasal in Efisa 5:22 hi a nupi hnen ihsin ngennak ih a hman tikah buainak a suak. Cang 25 hmangin a tawng ve ding: Pasal pawl, nan nupi pawl duhdaw uh. Kan `uanvopawl hnakin tuah theinak thuneihnak ka nei tiih kan ruahmi thilpawl ah kan tithei sawn. 

Veikhatah nu note pakhat cun in ra leng. An innsang thuah le a pasal ih tuah ding a tuah lo ruangah a thin a cem zet. Cahnah pakhat ka pe ih a lai ihsin rin suai ka fial. A rinih kehlam ah innsang pehtlaihawknak ih tuahtheinak thuneihnak nei ih a ruah mipawl ngan ka fial. A hni siamsi ih cahnah ka `ul bet lai ding tiah a ti. A ngan `heh tikah, a rinih vorhlam ah a `uanvo ih a ruah mi thilpawl ka nganter. Himi cu a ngan tawi zet.

A `heh hnuah, khuilam deuhah na um tiin ka sut. ~huk`hun loin a hmaisa tuih a ngan mi lamah a um ti a thei aw. Curuangah inn ah tlungin a neta ih a ngan mi sungah thlakhat sung um sin awla na lungawi deuh le deuh lo zoh aw tiin ruahnak ka pek.

Lungawinak timi hi hmuitinmi a si lo, Pathian ih pek mi `uanvo sungih nunnak ih rahsuak sawn a si. Kan umnak leilung ah tuah theinak thuneihnak thupawl kan theitam zet; nunaupawl ih tuah theinak thuneihnak, hna`uanpawl ih tuah theinak thuneihnak, tawlrelnak lamih tuah theinak thuneihnak, mipipawl ih tuahtheinak thuneihnak. Asinan Bible cun kan `uanvo hi a pawimawhter sawn.

Mi pakhat hi kuthnuai ih zirh a si ding ahcun, thuneihnak lamah hivek lungput dik an neih a `ul. Hihi nai deuhin kan ruat khawm hnik pei.

Thuneihnak timi umzia ngaingai a theifiangtu le a langtertu mi pakhat ih zoh`him tlak zet mi tiih ka zum mi cu Luke thuthang`ha sungih Ralkap za hotu a si (Lk. 7:1-10). Thuneihnak hnuaiih um mi a si ruangah, Jesuh'i thuneihnak hi a theithiam thei. Mi zovek khalin thuneihnak hnuaiih um hi ziangvek a si ti an theih hlan sung cu thuneihnak hmangtu ding dinhmunah an um thei ding ti hi ka zum lo. 

Kohhran sungah, thuneihnak sang  bik  hnuai ih kan tlukluhnak hi Pathian ih thuneihnak hnuaiah a si, asinan midang hmang in a thuneihnak a pek sawng mi tla hi kan hmu. Cuvek thotho in, ralkap za hotu pa khal hi Ceaser ih kuthnuai ciah ah a um lo, asinan ralkap thawngkhat um mi ralkap bur parih `uanvo a neitu Bawi pakhat hnenih `uanvo a neitu ralkapza hotu a si. Thuneihnak hrikual hi Ceaser hnen a thlen tiang hitin an peh aw vivo.

Thuneihnak hi kanmah ihsin si loin kan dinhmun ihsin a ra mi a si. Ka hmansuah dingih Pathian in pek mi ziangvek thuneihnak khal hi Khrih ih ka dinhmun, kohhran ih ka dinhmun, asilole innsang ih ka dinhmun ihsin a ra mi an si. Keimah ihsin a ra mi an si lo. Sikhalsehla, ralkap za hotupa hrang khalah a can thei vekin, ka sinak hi ka dinhmun thawn an milaw tla a si thei. Mi pakhat hi thulung lo asilole raldo thei lo mi a si ahcun, Rom rakap lakah thuneitu Bawi dinhmun va pek ding hi umzia nei lo mi thil a si. Paul in Timote hnenah kohhran sungih thuneihnak hmangtu ding mi pakhat ih nunah a um ding mi sinakpawl a sim (1 Tim. 3).

Thuneihnak hi kanmai sinak in si loin kan dinhmun ihsin a ra ti theihngah lonak cun lungput dik lo dang pahnih lamah in hruai. Himi lakih a hmaisa deuh cu thuneihnak upatnak timi hi mi pakhat in a phut lawngah pek ding, a dinhmun in a phut ruang sawnah si loin timi lungput a si. Asinan hi lungput hi David in Saul hnenih a langter mi a si lo (1Sam 24:4-7), lole Paul in puithiam sang hnenih a langter mi a si lo (Dung.23:1-5), an pahnih lakih pakhat hmanin thuneihnak theihpinak lole upatnak an co mi hi an phu taktak lo. Cutivek thotho in, na nu le pa upat aw timi thupek hi kan lung ding, ziangvek nu le pa an va si hmanah. An phu ruangah si lo in, an neih mi an dinhmun ruangah upatnak hi an covo a si.

A pahnihnak thubuai ra suak leh mi cu, mi in thuneihnak an phu lo a si tiih an ruah ruangih an thuneihnak an hman lo caan ah a si. Thuneihnak phu lo tihi a dik men ding, sikhalsehla, cucu Pathian in kan hnenah in pe zo, curuangah hmansuah hi a dik. Khawsiapawl in kan tlinnak in theihsak lo, asinan Pathian fale kan sivek in kan neih mi thuneihnak hi in theihpi, cun himi parah `humaw in si kan thuneihnak an sang (Efisa 6:11).

Ruat hnikaw, Palik pakhat in daan hminin misual pakhat a kai zikih a neih mi thuneihnak hi a phu lo tiih a ruah ruangah `huk`hun in a thlah ding maw. Cuvek lungput in kan ramah in luahkhat a si ahcun, buainak ah kan tawp ding. Palik hrekkhat in an thuneihnak an hmang lo ding, ziangahtile cuvekih hmang dingin an phu lo tiah anmah le mah an zumawk lo ruangah, cutin thuneihnak hmangpawl in le palhnak an neih mipawl hi an mang lo ding. Kan kohhran sungih thil umdan `henkhat vek a si ding.

Ralkap za hotu le Jesuh'i thu ah kan feh sal pei. Thuneihnak lamih lungput dik le thuneihnak pompinak hi zumnak thawn ziangtluk naih in an pehthaih aw tihi na hminsin maw. Ralkap hotu pa in Jesuh'i hnenah hitin a ti, “Thu pe awla, ka siahhlawh cu tidam in a um ding. Ziangahtile kei khal thuneihnak hnuai ih um mi ka si, ralkappawl ka kut hnuaiah um mi thawn. Hi pakhat hnenah feh aw ka ti, cun a feh, cun khami pakhat hnenah ra aw ka ti, cun a ra.” Ralkapza hotupa ih lungput parih Jesuh'i a rel mi cu Israel sungah hivek zumnak tum ka hmu dah lo ti a si. Zumnak nei loin thuneihnak pompi a theih, asinan tuah tengteng ding vekin kan parah phurrit ah a cang.  Thuneihnak pom lo in zumnak neih a theih lo.

Himi theinak lamah a hmaisa bik  harzetih ka hmel ka theihter awknak hi ka hun mang. Kan neihawk pekah, Hillary le kei hi, Khristian mibur um khawmnak ah kan tel ve. Hruaitu hi keimah aiin hmuhnak nei mal mi Khristian a si, cun a har ka timi thilpawl hi tuah in fial `heu, asilole hna`uan thu ah ka lungkim lo mi thubawhcatnak a tuah `heu. Hi dinhmun ih ka buainak hi a neta  bik  cu a tawp a thleng. Pathian thawn cumi thu ih kan el awk rero tikah, nikhat cu, ka parih thuneitu dinhmun ih a umpawl hnenah apaw ding in in co. Culai fangah, ka neh thei lo tiih ka theih mi Pathian thawi doawknak pakhat sungah ka lut, asinan cumi cu “A dik, Bawipa, amah hnenah ka apaw dingih hi dinhmun sungah nangmah ka lo rinsan ding. Hipa in in fial mi hmuahhmuah ka tuah dingih a ra cang ding mi thilpawl hrangah nangmah ka lo rinsan ding, curuangah ka hnenih a ra thlen tikah ka hrangih thil `ha a si tihi nangmah sawnin na fiangter le a `ha sawn ding” tiih ka ti thei hlan tiang thungaithlak in ka dawi.

Thil thupi mi a ra cangsuak. A hlanah, keimahten Pathian rinsan dan ka rak zir dah, asinan tu cu thuk deuhih amah rinsan dan ka zir, mi dang hmangih amah rinsan dan. Pathian thawi ka kekarnak ih ka zir mi lakah, hihi a thupi zet mi pakhat a si. Himi zirhnak ka zir `heh hnu reilote ah, hruaiawknak hmang suak dingah Pathian in in `hawn thok thlang.

Innsang ih kan khawmawknak hruaitu pakhat cu Bible zarh timi ah a thleng dah zo. Cutawkah “Kir awla, hruaitupawl hnenah va apaw aw”  timi thu in a nun a tham zet. I tong ding in a rat tikah, hi thuah a buai rero lai.  Khuilam pan in kohhran ka hruai rero ti hi amah hnenah ka sim ding le sim ding lo hi a thei duh. Cutin ka hnenah apaw ding le apaw lo ding thu a bawtcat thei ding.

Amah hnenah rak sim in a lungkim zet tla si bangta sehla, karkhat sungah Pathian in kan hawinak lam asilole kan thupitter mi hi thleng dingin in duh a si tin kan zum asile teh? Ka poimawhter deuh sawn mi cu “Philip, ka lo rinsan lo, ka rinsan theimi thil dang in pe aw” tiih a `ong taktak mi hi a si. Hihi, amah hnenih ka khihmuh vekin, dan vekih fehnak lam ih karbak hmaisa  bik  a si, cucu minung rinsan hnakin ca rinsannak a si. Amah hnenah ka ti, cumi hnakin a nasa deuh cu Pathian a rinsan lo hi si. Khristian umkhawmnak ih ka hmuhton mi hi amah thawn pehparawter in ka sim duhmi ka langter. A `hazawng in a sang ti rel ding hi ka di a riam zet.

Rualpi nai zetah kan cang, cun cuihnu reilo teah Pathian in kan hnen ihsin hmunthar va nawrsuahnak hmunah hruaitu dinhmunah a hruai tikah, hihi kan pahnih hrangah riahsiatza a si. 

Thuneihnak lamih lungput dik neih hi Khristian zate hrangah a thupi zet, ahleice in hruaitu dinhmun hrangih kuthnuaiih zir rero laipawl hrangah.

Tuah nuam lo zet mi thil tuah dingih fial kan si can a um men ding asilole aatthlak zet le san umlo mi thilpawl tuah dingih fial kan si can a um men ding, asilole kan lungkim lo mi thil tuah fial kan si can a um men ding. Hihi Jesuh in Samaria nunau nu thawi an biakawk tikah a dungthluntupawl ih an ruah mi a si ding tin ka ruat (Jn 4:27). Hitawkah si zumnak a cangvaihnak. Pathian kan rinsan thei le kanmah thawn a pehparaw mi hruaitu kan rinsan thei a si ahcun, khakha a `ha  bik ; asinan hruaitu ah Pathian kan rinsan thei le, cumi cu a tawk.
“Ah,” mi pakhat in “tuah ding in fial mi hi ziangvek a si khal le ka apaw ringring ding maw si” tiah a ti men thei. A si hrimhrim lo. John le Peter ih tonmi vek thil thawn va ton awk canah, milai hnakin Pathian thulung aw (Acts 4:18-20). Ka hmuhton mi ahcun hi dinhmunpawl hi dan tihngettu thil danglam deuh pawl an si, cun kan thinlung hi thuneihnak dinhmun ih umpawl hnenah dokalh lam si loin apaw sawn ding a si.

Pathian hrang thinlung 

Hna`uan zirthok ding ahcun thil dang tampi, Khrih ah mah le mah hlan aw, Khristian nun `hansonak, cun thlarau mi sinak pawl kan zoh a`ul. Hi pawl hmuahhmuah le a tamsawn umtuzia pawl ka tar lang zo mi ah 'kawhnak’ ti siar lo cu Pathian hrang thinlung nei tiih ka kawh mi hrangih `ul mi an si.
 
Hi sinak hi dungthluntu hleihnih parah a dik a si, silole hleikhat hnenah. Famkim lonak tampi lakih an danglam tak pakhat cu Jesuh hrangah an nun an pekawknak le Pathian Uknak an duhnak a si. An zum mi thil ngah dingah an hna le an innsungsang khal lungtho zetin an tanngam. Caan tampi ah ziangruat loin thil an tuah, anmai bulpak tumtahnak lamah an feh, voihnih khatah an el aw `heu.

Sikhalsehla an thinlung cu Pathian hrangah an pek; tiduhsan cu kohhran hruaitu `ha si dingah amah ih an nun thleng dingah an ong aw.

'Pathian hrangih thinlung’ nei le 'kawh' mi hruaitu hi can kan pek a si ahcun an `hangso thei ding ti ka zum. ~hadeuh ih Pathian an theih duh le an thazang neih hmuahhmuahin an rian duh a si ahcun an ral a `ha dingih harsatnak an pahsuak thei lonak ding san ka hmu lo. Phurnak thaw in a khat mi anmahpawl in an tisual mi thilpawl cun a tlangpi thu in mi a rem`ha, lungawinak in thinlung mi a `hanglianter, duhnak le thazang in tumtahnak ah mi a hruai.
   	 
Pathian uknak thu ah `ahthimnak thawn Jesuh in ziangtin  thlaici tuh a si timi le ziangtin a `hang timi thu a sim. Pakhatnak ah a kung, cun a `ek, a netnakah a `ek ih a ngahpawl (mk.4:26-29). Lothlotupawl hi Khristian hruaitu vek an si, rah `ha rah ding an ruahsan. 

Sikhalsehla Khristian hruaitu hrekkhatpawl cu cuvek an si lo, lothlotupawl cun rah a rah hlanah ziangmawcin cu hngak a `ul ding ti an thei, amahte in an `hanter. Thlaici vorh a si,  asinan can rei nawn cu zianghman hmuh ding a um lo. Cuihnuah a kung a hung kheu, hmakhatte ah a `hang ko nan, sikhalsehla a rah cih cuang lo.

Minopawl lakah silole 'charismatic' kohhran ah hmasawnnak a um tikah thusutnak a um khuiah si a rah? Hngak hrih aw.  A si, pakhatnak ah a kung, a hnah, cun a hnahpawl. Hi a sangsang ih cang mi hi kan thleng duh zet men ding nan kan thleng thei lo. Kannih in kan ti ding mi cu a pitling lo mi kha dawi suak ding si loin a pitling tiang thinsauten hngak ding a si. 

British youth for Christ ih hruaitu ka `uan laiah, Evangelist pawlkomnak (society) ka rak tuah thawk. Ka tuahnak san cu a thupi lem lo. Rampi ih Evangelist ih hman a si mipawl ka zoh tikah mi tampi cu ka thei, an nauhak lai le hmuhtawn mi khal an nei lo lai caanah, National Young life camping ihsin hram`onak rak co mipawl an si. Cui caanah NYLC in hi vek an `uan nawn lo a bang, a dang pawlkom khalin hmuhtawn mi nei lo mino hrang zirhnak, hman hrih lo Evangelistpawl, an Pathian hna`uannak ih an `hansoh theinak ding hrangah can `ha an pe ti ka thei lo. Pawlkom (organizations) le kohhran ih `ul zet mi pitling Pathian hna`uantu hmailam can ah an mal vivo ding. Curuangah BYFC Evangelist pawlkawm hi mino Evangelistpawl zirhnak pek dingah ka rak din mi a si.

Evangelist associates' pawlkom tiah hmin ka peknak san cu sumpai kan pek thei lo ruangah a si. Pahra hrang thla ka cam ih pahra ka ngah. Zirhnak pek dah mi khal an si loih hmuhtawnmi malte lawng nei an si. Sikhalsehla pakhat ciarin Pathian ih kawhnak an thei, amah hrangah thinlung an nei. Kan hrang ahcun zum ban lopi ih Britain mino hivek ruahnak an nei thei hi cu a tawk tuk. Rangleng rual hmunkhat ih rang  kakharh hri malte thawn hruai thluh tum rero a bang tiah ka rak rel `heu.

A umzia cu BYFC hi nuam teten hmai a nor vivo ruangah a si. Sikhalsehla kan tumtahnak a takin kan thleng maw tihi a thupi sawn. Khai zianghman hmuhtawnmi nei lo le ziangkhal tuah mumal lo minopawl kha tu ah mithmuh ah miphun hruaitu ah an cang. 

Pathian hrang thinlung nei  tihi tarlang ding thil harsa pakhat a si ve. Sikhalsehla theih ol tuk mi a si ko. Jesuh in zumnak, thianghlimnak le taimaknak lamih faknak a co zettu Efisa Khristianpawl hnenah hitin a sim, sihmansehla a thupi  bik  duhdawtnak an tlansan. Curuangah an hna`uannakpawl cu kharsak an si (Thup.2 :1-7).
 
Nupa pakhat le pakhat thinlung a pe aw zet hi an pahnihte lawng um a har tiin an hmu dah maw, asilole um tlang dingih sim teh an `ul maw? A har sawn mi cu `hen awkter a har sawn. Tlangval a duhtu fala pakhat hnenih ziangah a thuhla na rualpipawl hnenah na sim lo?’ ti hnakin sim loih umter ding a har sawn. Ziangtin himi in Pathian hna`uannak thawn pehtlaihawknak an nei? Nupi nu pakhat in a pasal hrangih fai zetih a rawtsak mi but (shoe) a pek lai ka mang. Na pasal hrang but (shoe) na tifaisak lo a si tengteng a timi `ongkam hi midang nupi hrangah `ihphan umza hminsinak a si. Ka pasal hrangah ka tuah dah lo ding tiah a sawn. 

Cunu cun ka tuah `ul ruangah ka tuah mi a si lo, amah ka duh ruangah ka tuah tiah olten a sim. Hite nupa cu an duhawk tuk ruangah pakhat le pakhat ziangvek thil khal tuah sakawk pawi an ti lo. Cuvekin Pathian hrangih thinlung nei taktaktupawl hrangah le pakhatnak ih a duhtu hrang ahcun, amah thawn can hman tlang, amai thu rel, asilole lungawiten a hna`uan cu a harsa lo ding. Khatlamah, Pathian hrang thinlung nei taktak lopawl cun an zuam vek nan can cemter men le a rah thei lomi hna`uantu an si.

Tuamhlawm 

Zir duhtu nonawn tete cu hmuh an si, tampi an `hangso thei ding ti ka hmuh tikah ka lung a awi tuk. Hitawkin khuiah ka feh nawn ding? 

Pakhatnak ah, pakhat le pakhat pehtlaihawknak tuah tengteng ding, cu`hehhnuah cui pehthlaihawknak cu `hangter vivo a `ul. A hramthok pehthlaihawknak le `hangter vivo timi hi an danglam ti ka hmusuak. ~hangter lo ahcun thukamnak thawn pehtlaihawknak rak tuah mi kha, beidongnak le anetnak ah zumnak tiang tlansannak ruangah a ro in a thi thei.

Paul cu apostle a sinak le an rak din mi kohhranpawl thawn an pehtlaihawk `hangter dingah can a pek. Thessalonica ih a cakuat ah, hitin a sim, nauhakpawl cu nu in a kilkhawi vekin nan lakah nem zetin kan um. Pa in a fapa a zoh vekin kan lo zoh, thazang kan lo pek. Kan lo hnemih Pathian hmaiih a tling mi nun thawn nung dingah kan lo forh (I Thess. 2:7-12). 

Nu le pa in an fatepawl an kilkhawi dan hnakih `ha tah`himnak a um lo. Hi thu hi a tikcu can te ah kan kir leh sal ding, sikhalsehla Jesuh ih tah`himnak zoh hmaisa uh si. 

Mk.3:13-15 ah Jesuh in mi hleihnih thawn ziangtin pehtlaihnak a rak thok ti a tarlang. Tlang parah a kaiih a duh mi a ko, annih khal a hnenah an feh, cun mi hleihnih a hril- a hnenih an um theinak dingah le thuthang`ha sim dingih a thlah theinak dingah a dungthluntu dingah a hril.

'A hnehih um dingah’ tihi, sang thuahhnih vek a si. Jesuh in minung hleihnih a hril, asinan nasa takih Pathian hna `uan dingih a thlah hlanah an pehtlaihawknak a `hanter ta a `ul. Hruaitu tling vekih an `hansonak tahfung pakhat cu Bawi le a dungthluntupawl an pehtlaihawknak parah a `hum aw. 

A thoknak ih a kawhnak cu hna`uan dingah tiah el a theih men ding nan, can a rei vivo tikah Jesuh in a dungthluntu pawl thawn thuk zetin bulpak pehtliahawknak a nei. Thusimtu ding le hruaitu ding lawng siloin Jesuh rualpi rori an si (Jh. 15:15).

Jesuh in a dungthluntupawl hnenih um le thusim hnakih nuam a ti can a um maw? an komawknak le an rualpi sinak hi man nei zetah a ruat maw? a ruat tuk lawlaw ding ti ka zum. Tuisun ih hruaitu ding hmun tampi cu riahsiaza a si. Hna`uannak men ti lo ahcun pehthlaihawknak an nei lo. Jesuh ih thlacamnak cu Pa le amah pumkhat an si vekin le Pa a hnenih a um vekin (Jh. 17 :21) a dungthluntupawl pumkhat si theinak dingah a si. An pehtlaihnak cu Pa thawn an pehtlaihawk vek si ding a duh.

Sikhalsehla Pathian an sinak ih an pehtlaihawk dan hi ziangvek so a si? Hna`uannak lamah maw? Cuti asile, sersiam hlan ih an pehtlaihawk dan ziangtin si? A hlat zet mi pehtlaihawknak a si maw? ziangtal `awmawk mi an nei maw? Asilole pakhat le pakhat komawk nuam an ti kan ti thei pei maw? Ziang hmuahhmuah a famkim `heh, mi pakhatkhat asilole thil pakhatkhat in famkimter dingah a `ul lo maw si? Neta bik nak hi a dik mi a si.

Tlangval pakhat in khuitawkih zumtupawl hnenah so ka kom ding tiih thu in sut lai ka mang, ukawknak thawn a hruai aw mi kohhran maw, a dangah ka kom ding tiah a buai? Thlacam `heh hnu khalah a fiang cuang lo, asinan pehtlaihawknak a nei taktak mi hmunah feh dingah ruahnak ka pek. Sikhalsehla a `hencat thei cuang lo, tiduh san sim fiang dingah mi pakhat khat thawn zungpit niah an hruaitupawl tawng dingah ka fial. Hmakhatte ah thu a `hen cat lohli.
Ka sim duh san cu a thlangpi in mi in an hril mi thawn zungpit niah an suak, hril tengteng ding tiih ruah mi si lo, zungpit can cu cawlh can ah mi thawn lengah suakin pehtlaihnak tuah cu keimah le keimah thu sutawknak ka nei tikah ziangtluk a `ha ih man a nei ding ti ka hmu suak.

Bulpak pehthlaihawknak man a nei lawng si loin kohhran sung khalih a `ulzia kan hmusuak ih Pathian hnenah ka lung a awi. Hmusuak ka tinak cu hlanlai kohhran zoh tikah pawlkomnak ah an `humaw ti a fiang ruangah a si. Zumtu dangpawl thawn pakhat le pakhat an komawknak in Pathian biaknak khal a suak (Dung.2:44-47). Kohhran khal hmakhatte ah a karh ih thuthang`ha khal an phuang thei, a san cu an pawlkomnak rori kha thuthang`ha a si. 

Hlanlai khawte ih pawlkomnak kan neih laiah,Pathian biak cu pakhat le pakhat pehthlaihawknak kauter vivotu a si. Biakinn cu khawlaiah a um ih khawsung mipawl cawlhni sun ih Pathian biak dingih tawnkhawmawknak hmun a si. 

Cetzung lam `hansonak ruangah khawpi ah an cangih ziang hmuahhmuah a thleng aw `heh.  Bulpak ih Pathian bia ding ih rapawl khal zarhkhat sungah pawlkomnak nei lo mi an si. 'Biliat lehnak bawhlung Khristian’ tiih kawh mi ah nuam teten kan pan vivo. Zarhpi niah an tawngkhawm aw ih an umnak cio ah an `hen aw sal. 

Kan Britain ih bulpak Pathian biak an thupitter ciamco hi thlarau nun buaitertu ah a cang. Sikhalsehla mi pakhat in Pathian thawn an pehzawmawknak a sang deuhdeuh asile, midang thawn a pehzawmawknak a puan deuhdeuh. Curuangah biakinn ih khawm khal pangang rual vekin mah umnakte ih daitei um menah a cang. Pakhat le pakhat cu an hmai an khuh hlanah mithmai pan tete in le lu sut te in an zoh aw ta. Thlarau mi taktak cu mit zoh awk men a si lo, mitsin an duh sawn. Taksa lamih rualpi theihthiamawknak cu leh hnu ah an tuah sawn. 

Pakhat le pakhat pehzawmawknak fek ding ahcun hna`uan tlang lawng a si lo can kan pek ve a `ul. Kan duh mipawl thaw lawngih pehzomawknak tuah ding cu ka zum lo ti hi ka bet duh mi a si. Dungthluntupawl khal anmai duh mi Bawi le anmah le mah hril aw theinak thu pek an si lo. 

Khristian pehtlaihawknak ah Pathian a um ve ti thei tengteng a `ul, culocun kan zomawknak hi a dik thei lo. Khatlamah, harsatnak le beidongnak lakih hna`uantupawl in an beisei  zet mi fek le thuk zetih pehtlaihawknak cu an hlawhsamta. Kan kohhran nauhak pakhat in chorus hla a rak theisual ih pumkhat ah in komter aw timi kha a cip thei lo mi vainiim thawn in rial bek `heh aw tiin a rak thei. Hmuhpitu kan sinak ziangtlukin man a nei ti cu kan pehthlaihawknak parah a `hum aw. Jesuh in pakhat le pakhat tlunah duhdawtnak nan neih a si ahcun cu miin mi hmuahhmuah in ka dungthluntu nan si kha an lo thei ding’ (Jh. 13. 35) tiah a ti. Pakhat le pakhat duhdawt ti hi mi pakhat parih a `ha mi ruah lawng men a si lo. Ziangvek khal a man va si sehla a `ha  bik ih tuahsak duhnak le pekawknak rori a si sawn.

Thapeknak

Nulepa sinak can `ha nei thei ringring sehla, ka falepawl nasa takin tha ka pe ding. Thapektu dinhmun hi amahten ka hnenah a ra lo. Ka nauhak laiah thazang petu ka rak nei tuk lo. Ka nu le pa in ka tha in nauter in le ka duh mi tuah dingin kham lo. Asinan, thu`hencatnak ka nei tikah dung in kirter. Thu ka `hencat mi ka tuah tikah ka hlawhsam tiih ka ruah mi cu thapeknak a rak si. 

Kan zaten thapek kan `ul theh. Thlarau Thianghlim hi thapetu `ha  bik  a si. A dik mi `hencat theinak ding lawngah in bawm lo, asinan kan hnenah um in kan thu`hencat mi tuahsuak theinak dingah thazang in pe ringring. 

Can tampi ah Elijah vekin beidong le ninghannak thawn kan tha a cem `heh tiih kan ruah can a um (1Siang. 19:3-5). Cuvek canah si thapektu kan `ul. Pathian in Elija ih `ul mi a hmu ih vancungmi vekin thuamaw in tidai le rawl le cawlhnak a run pek- Pathian vek asilo maw si? Elija cu zumnak sangpi a nei laiah Pathian in tlang-aak hmangin a cawm (I Siang.17:2-6). Sikhalsehla beidong vansang in a um laiah Pathian in vancung mi a thlah (ISiang. 19: 5-9). Kan minung ruahnak thlengsak dingah tla a si men ding- sikhalsehla Pathian- thapetu Pathian in- ziangtik canah vangcungmi hman an `ul ti a thei.

Pathian ih kawhnak hmaisa  bik  ka theih tikah ,thapetu malte lawng ka nei. Zumnak ih ka fehsuak lonak dingah mi tamsawn in ruahnak `ha`ha in pek laiah, midangpawl in `ih a nung zia in hmuh dingah an phar ciamco, Pathian hrangih pumpekawk taktak dingih i simtu cu mi malte lawng an si.

Sikhalsehla ziang hmuahhmuah hnakih ka tuah duh sawn mi cu Pathian hrangih pumpekawk `heh sawn hi a si. Midang hnen hnakin Pathian hnenah leiba nei in ka um sawn men ding tiah ka ruat. Ka ruahnak ah amah lawng a tling. Ziangah zuam tal na zuam lo ti ding hnakin ka lo rian duh ruangah ka zuam ti Pathian hmai ih sim dingah ka `hencat. 

Denis Clark vek minung an rak um ruangah Pathian ka `hangthat. Piangthar pekte ka si laiah London ih nisuahnak thlanglam ih crusade an tuah laiah ka rak thei. Ka hrang ahcun mi thupi pakhat a si. Ka piangthar hnu thlakhat maw thlahnih hnuah ram fate takah hmaisa bik thusimnak ka nei ih cui ka thusim mi cu crusade zung (office) ah an `han. Denis cu a thinlung a lut tukih ka hmuhtawn mipawl sut dingah in ra tawng; mipi ziangzat an rak si ti i sutih hleihnih lawng an si  tiih ka sim tikah a voikhatnak a thusimnak hnakin lethnih in an tam sawn ti i sim. Pathian mi a thawngthawng hnenih thusimtu hman hivekin a rak thok ti ka thei tikah thazang ka ngah zet. Ka hrang khalah a cangthei ve ti ka thei.  

Denis vek minung hnenin thazang ka ngah ruangah le midang tampi hnenin thinnaunak ka ngah ruangah Pathian hna`uan dingih mi thape dingah Pathian hnenah thukamnak ka nei. Bawipai thapeknak hi a tawk tuk tiin mi hrekkhatin in el men ding, ziangkhal va si sehla, David cu Bawipa ah amah le amah tha a pe aw (1 Sam.30:6). A dik, asinan thapetu ding zohman a kiangah an um lo ruangah a si, a taktak ahcun lung in an dengthat zikte. 

Thapek theinak thlarau laksawng hi kohhran ah a `ul rori mi a si (Rom. 12:8). 'Na ti thei, na ti vivo thei ding’ tiih mi thape thei ringringtu Thlarau ih kawh mi kan `ul.

London ih tlanzuamawknak (marathon) ih tel ve kan rualpa pakhat zoh dingih feh lai ka mangsuak, peng (23) a tlan `heh tikah a hmai hmuah a thim thluh, a lung khal a phu dukdo, a `heh tiang tlansuak thei ding thazang pek a `ul. A nupi ih tha pek ding a beisei, a nupi cun a kiangah tha pe phahin zinpi ih mei vannak `huam lam pan in pial loin ding zetin a tlan. Tlan phahih midang thapek dan zir ding a um. 

Va feh awla tha mi va pe aw. An kiangah tlan aw.  ~hangso ih na hmuh asile sim hai aw, cule Pathian hrangih an tuah mi kha fak hai aw.

Lungawithu simnak 

'Nanmah ka lo mangsuak tinten ka Pathian hnenah lungawi thu ka sim’ (Fil.1:3).

Paul in Filipi zumtupawl hrangah a lungawi thu Pathian a theihter lawng si loin, ca in an hnenah a theihter. Pakhat le pakhat kan lungawinak kan langter hi a tlai tuk `heu. Midang kan lomnak kan langter le Pathian sunlawinak kan lonsak tum’ rero vekah maw asilole mi porhaw ah kan canter pang ding tiah kan ruat. Kan lungawinak kan langter thei lonak san  bik  cu kanmah le mah kan humawk ruangah a si bik ti ka zum. 

Thil pakhat khat kan sunlawih tikah `haten kan kilkhawi, a himnak dingah `uanvo kan nei. Thil pakhat kan sunlawih mi khi vun ruat ve cio hnik uh si –mawtaw tla a si men ding, asilole hna`uan, laksawng kan don mipawl tla an si men ding. Kan duh mi le kan uar mi cu man nei zet le `hatak in kan kilkhawi. Cuvekin mi kan uar mi hnen khalah a si.

Jesuh in Asia khawkulh kohhranpawl hnenih a cakuat ah, sunlawih le porh ding a um ahcun nuar nei lo in lawmin a fak hai (Thup. 2-3). A lungawinak a langter hmaisa, amai sual an hawlnak nemter ding menah siloin, a `ha mi kha a hmuh hmaisa ruangah a fak hmaisa sawn a si.

Kan lungawinak thu hman kan phuangsuak lo hi cu a poi in riahsiat umza a si.  Hi thu hi keimai nun khalih a dik mi a si. Hilary in voi tampi rawl thawthaw a rak suang nan ka lungawi thu ka langter dah lo, culawng asilo pakhat te a tisual tikah, ka soisel ringring. Nun thiin dingah ka zuam rero. Kan kohhran ah kan zir ding ti ka zum. Lungawinak `ongkam loin hna`uan sian a si lo. Thil pakhat khat a dik lo ruangah soiselawk ding a si lo. Kan lungawinak kan langter tikah thazang kan ngahih Pathian hna tam deuhdeuh ih `uan theinak ah mi a cangter.

Keimah bulpak nun khalah mi in ka Pathian hna`uannak in lom tikah thazang ka ngah. A liamcia kum rei lote ah mi in ka thusimnak ih an kut an beng tikah ka lung a awi zet, ka thusim mi a `hat tuk ruangah a si ding cu ka zum lo, cuhnakin ka thusim ngaitupawl in an lungawinak langter an duh ruangah   a si sawn ding. 

Voihnih khatah minung malte kan si lai ahcun pakhat le pakhat kan thei aw ih kan lawm aw ih Pathian kan `hangthat taktak. Bulpak nun ih Pathian laksawng a lang mi kha kan sim aw. Pathian thu ih mi kan tundin hi a takih kan tep hlan ahcun a man kan thei lo. 

Kan lungawi thu simsuak dingah tawngkhawmaw dingih a hrantei kan bikhiah mi can kherkher hi hngak a `ul lo. Paul vekin kan phuang sawn ding, curuangah nanmah hrangah Pathian hnenah ziang lungawi thu so kan sim thei ding? (I Thess. 3:9). 

Anmah hrangah Pathian hnenah lungawithu kan sim hi mi paziat in in thei?

Ngaihsak

Cawmdawl ti khal hi, hi cafang pakhatah a kim thluh. Man nei zet le umzia nei zetih mi tuamhlawm dan hi Paul ih cakuat ah ziangahtile nu in a fate a duat vekin nan lakah nunnem zetin kan um sawn a si kha. Cuticun, nannih cu Kan hrangah duhnung zet mi nan si ruangah... 

Pa in falepawl a duat bangin nanmah lakah ziangtlukin tha kan lo pe, kan lo hnemih kan lo theihter ti nan thei vekin, cuticun a uknak le a ropitnak sungih a lo kotu Pathian lungawi zawngih nan nun theinak ding hrangah a si (IThess.. 2:7-8;11-12).

Paul in midang `hansonak ding a ruat vekin kan ruat ve maw? Midang hrangih phurrit kan si lonak dingah sun le zan hna kan `uan ding tiah kan ngaihtuah dah maw? Thuthang`ha hrang le midang hrangah kan nun kan pe siang taktak maw? Bawm a `ul canah kan bawm taktak maw? A hrang `hatnak ding a si ahcun ziangvek khal asile ka tuah ding tiih rualpi hnenih ka sim lai ka mang. A hrang ka ngaihtuahnak a thukzia cu kei dunglamah ding tahratih Pathian thawn pawlkom awkter ka duhnak in a lang.  

Ka rak zirh rero mipawl in harsatnak nasa zet an tawn ka ruat tikah va runsuak hai ka duh. Pathian in an kiang na feh ngam lo maw- ka hna ka `uan rero a si tiin ka hnenah a `ongin ka thei. ~hangter timi cu mi Pathian thu ih an `hanglian tiang ngaihven kha a si. 

8.  Rawngbawlnak ah nunau le hruaitu

A rei hlanah rawngbawlnak ih nunau le hruaitu thu hla hi buainak tumpi ah a suah ka zum. Mipa pakhat  rawngbawlnak ihsin “taksa- nun – rawngbawlnak’ timi lamah thlengawknak a rak um. Cucun nunau khal hi taksa pakhat a si ve ruangah rawngbawlnak sungah a tel ve a si timi thupitternak a thlenter. Mi pakhat in rawngbawlnak khal hi pulpit rawngbawlnak lawngah ka ruat ti i sim, sikhalsehla tu ahcun ruangpum rawngbawlnak tiin ka hmu ih nunau in rawngbawlnak ih an tel thei venak thu ah ka hmuh dan ka thleng.  

A rei hlan ah nunau rawngbawlnak le hruaitu an tam deuhdeuh dingih kohhran khalin a lungkimpi ding ti zum lo ding a um lo. Cuti asile, nunau khal mipa vekin hna`uan zirh timtuah a thupi ve.

A liamcia kum riat ah hruaitu lam rawngbawlnak ah nunau pawl thawn kan rak `uan tlang. A thokin sungtel ka rak si. Lehhnuah nunau dang pakhat thawn hruiawknak ah kan `uan tlang vivo. Kha lai canah hi thu ah a cang thei tawkin Bible ka siar, ca tampi khal ka siar, nunau hruaitu duh lotupawl ih elnak khal tampi ka ngai. Hipawl hmuahhmuah ruah tikah, nunau pawl hi mi thlawsuah le hriakculh mi an si ti kan thei thei. Kohhran sungah hruaitu dinhmun `uanvo lak theitu nunau pawl ka hmuh tikah ka lung a kim tuk. 

Ka sim zo vekin, nunau hruaitu duh lo ih el awk rero khal ka thei tampi. A lar zet mi pakhat cu Jesuh in dungthluntu mipa lawng a nei ti a si. A dik, sikhalsehla, Judah mipawl lawng an si. Hmailam kohhran hruaitu dingpawl hi Judah kut sung lawngah a um tinak maw si?

A umzia cu khai laiah dungthluntu dingah Zentel le nunaupawl cu a rem cang lo ruangah si. Sikhalsehla, an rak tel lo ruangah kumkhua hitin a si ringring ding tinak a si lo. 

Nunau thu ah biaknak lamih dawnkhamtupawl cu Jesuh in a `hiatbal `heh zo. Amah thawn khual a tlawng tlang mi nunau pawl an um (Lk .8: 1-3). Jesuh in mipi hmai khalah nunau a biak, Samari nunau nu khal (Jh. 4:9). Curuangah a dungthluntu pawl  an mang a bang. Nunau pakhat hnenin thil a don tikah a dungthluntu le  midang pawl in an hmu sual (Matt.26:5-13).  Mary in a duhdawtnak luangliam in a tuah mi thil ruangih a co mi faknak hi mi malte lawngin an hna`uannak ruangah an co ban. 

Kohhran sungih rawngbawlnak le laksawngpawl a luangliam mi Pathian in a hmuh tikah a thin a na ding ka zum. 

Paul khalin a hna`uannak ah nunau rawngbawlnak a ngai sang zet. Amai lamih a tangmi nunaupawl dik zia a ngan (Fil.4:3).   Ka hna`uan pipawl tiah mipapawl thawn catluan khatah a ngan. Ka hna`uanpi a ti san hi khawm `heh zawngih komaw men le ca ngan lam hna`uan a ti duhnak san si ding cu ka zum lo. 

Rom bung hleiruknak ah Paul in kohhran sungah nunau Pathian hna`uannak ziangtlukin a upat ti a lang, Kohhran upa, Fibi thu a ngan. (Hitawkih a `ong hman mi “upa” timi hi hmun dangah amah le mah a rel awknak ah le midang mipa hruaitu relnak hrang khalah a hmang). A hrang le midang hrangih a `hat hnemzia a sim. A sangtu cangah Paul le a hna`uanpi Prisilla khal a pasal Aquila thawn faknak an co. Cang ruknak ah  kohhran hrangih taima zettu Mary thu a sim. 

Cang sarihnak ah apostol lakih lar Andronikas le Junia (lole Junias) faknak kan hmu. Junia ti hi nunau lam si ih, Junias hi mipa lam a si. Hlan lai kohhran hruaitu hrekkhat in hi apostol hi nunau a si tiah an zum. ~hangphawknak thlentu (Reformers) pawl ih `ihzah zet mi hlanlai siangbawi Chrysostom ih nunau ih pumpekawk zia hi a va ropi ve, apostol tiih upatnak hmin ngah tlak a si tiah a ngan. 

Hi bung thotho ah Traifena le Traifosa Pathian hrangih an taimak zia a fak, Pesis cu Paul ih rual`ha tak tiah a tarlang bet. Midang nunaupawl khal an hna`uan danpawl a sim lo nan bulpak ciarin cibai a buk hai. Hi a tarlang mipawl in mipa lam hoi lawngin Pathian hna a `uan lo ti a fiang. Paul ih cangan mi tlangpi thu cu a tlawnnak kohhran ih phur zetih hna`uantu mipa le nunau a khihhmuh a bang. 

Hitawkih nunau rawngbawlnak thu ah mi thinlung ka thleng thei ding ti zum dingin ka nauhak nawn lo. Hi thu ih buainak a suak tikah tihthing bangih a kang `heh man ding duh lo ruangih ka ruat tuknak ah ka ling `heh. 

San reipi dokalhawknak ah kohhran a rak ding ti kan thei tengteng a `ul. Ramthim norih rawngbawl dingah thlawsuah nak thawn nunau kan thlah, inn khalah an `uan thei ko nan an duh lo. Nunau hruaitu duh lotu ka thei, asinan an hnenih rawngbawltu nunau hnen ihsin an ngah mi thlawsuah in sim hnikuh. Khatlam ah, mipi hmaiah nunaupawl hruaitu an si thei tiih aupi rero khal an um, sikhalsehla mipa rawngbawltu lawng an nei. Hivek ruahnak ruangah mai hriak culh lole mah thawn milaw lo mi hna ah kan buai rero. Kohhran sungih a tling zet mi nunau an um ahcun nunau a si aw ti men ding a si lo. 

Hi thu ih hmuh dan dangdang Bible cang an hman mi le hmuh dan pakhat ciarih `ih a nungzia khal ka thei. Hipawl hin ka rak theih `heu mi elawknak in mangter sal. Tulai Khristian santhar awn mawi (rock music) thawn pehpar aw in BYFC ih hruaitu ka `uan laiih ka rak theih `heu mi elawknak in mangter. A netnakah nunphung lam maw, thinlung phurnak maw, culole mai ngai nuam ti zawng le zawng lo tivek pawl hi, Pathian thu ah an canter ih a dik le dik lo `hencattu thil ah an hung cang. 

Kan hruiatu pawlkhat (team) ah hna`uan zirhawk dan telh a `ha tin ka zum. Hi zirhawknak ah nunau le mipa an tel. Hna`uantu dingah a tlin le tlin lo tahfung bangaw ka hmang. Kawh a si maw? siahhlawh lungput a nei maw? Rinsan tlak le zirhtheih mi a si maw? Pathian hrangah thinlung a nei maw?

Hi tlin le tlin lo tahnak ah thusuhnak pakhat ka bet hrih ding, nunau hruaitu si dingah le rawnbawlnak ah a remcang maw? Hi thusuhnak hi nunau le mipa mipi mithmuh ih cawkpawlh a duh lotu nunphung lakih hna a `uantu team asilole nunau pakhat in mipi hruai ding sian a si lonak hmunah hman a theih ding. Hipawl ka rel hnuah, nunaupawl kohhran sungih anmah nunau lamih  hruaitu dinhmun an lak theinak dingah  le an rawngbawlnak ih an thlarau laksawng don mi a karh theinak ding ah zirnak ih telter cu a `ha ding tiah ka ruat. 

9. Zohthim ih zir 

Tuluk thufim 'rampai pakhat cu a ainak in silo in a zamnak sawnin vate rual cu zam ve ding le a dung thlun dingah a hruai.' 

Zoh`him ih zirhawk hi zirhawk dan tlangpi a si. Nauhak laiah a `ha le sia kan u le pawl hnenin kan zir. Kan nulepa vekin tuah ve thei dingin kan zuam. Ka nauhak laiah ka nu in Na kiu cabuai parah ret hlah’ tiah in sim `heu. Sikhalsehla, nu, pa khalin a ret.’ 

'Na pa vekih na upat tik le na ret ve le ding’ tiah in rak hnem. Ka hung upat vivo tikah ka kiu cu cabuai parah ka ret hrimih thulung lo takin ka nu cu ka hnihsan hrim. 

Mi pakhatin 'ka neih lo mi ka rualpa in a nei, cucu ka duh’ tiih a sim voi ziangzat na thei. Cupa cu tah`himnak maimai a si. 

Mi pakhatin a sia le `ha tah`himnak a pe thei. Pathian a um lo titu le Pathian a thi’ ti zirh hmaisa  bik tu Friedrich Nectzche in tlawngta a si lai ah Khristian innsang ah a rak um ih tlen mi taktak vekin nung hai sehla, kei khal anmah tlentu ka rak zum zo ding tiah nautatnak thawn a rak sim. 

Hruaitupawl cu mi thlun dingih zothim tlak mi si a `ul. Mi in an rinsan ruangah an thlunih `hatnak ah in hruai ding ti an zum. Paul in hruaitu pakhat in mi a neh thei dan Timothy a zirh: cuhnakin tlawng ah siseh um tlan danah siseh duhdawtnak ah siseh thlarau ah siseh zumnak ah siseh thianhlimnak ah siseh zumtupawl ih zoh`him ding si sawn aw’ (I Tim. 4:12).

Kohhran zaten leitlun mipawl hrangih zoh`himtlak si sawn ding kan si. Efesa 3:10 hi kohhran thu ah ka duh zet mi bung cang pakhat a si. Cutawkah Paul in Pathian thinlung  a langter. Van hmunpawl tla ih uktupawl le thuneitupawl hnenah tu ah kohhran hmangin Pathian fimnak thu ah tampi theihter a si theinak ding khalah a si fawn’ ti hi mangbangza a si lo maw? Ruah hmaite in ni a hungsuah tikah vangro rong zaten a langter vekin, kohhran in Pathian ih fimnak hmuahhmuah cu vanhmun ih uktupawl le thuneitupawl hnenah a langter. Cui kohhran cu kanmah kan si, cui tah`himnak khal kanmah kan si. 

Zoh aw la zir aw

Zirnak ih hmualnei bik  cu thlun dingih zoh`himnak pek hmaisa, an tuah dan zoh sak, thapek, an `hansonak dingah a `ul dan vekih sim hi a si. Hi dan hi hna`uan zirhtu ih sungmuril tak a si.

Tunai teih kohti (golf) lehnak hmunih ka tawn mi in hi zirhnak lamzinih hmual a neihzia a langter. Kohti leh ih pumcawmnak hawltu mithiam pawl TV sungah ka zoh ih an hrang ahcun a ol tuk a bang, thla tamnawn ka rak thawi ruangah zir ka duh. Cucu can rei lote sung lawng an langter mi a si. A thiam taktak pawl ka kiangah an um ih an thawi dan ka zohih a thawi dan in zirhih ka sualnak khal in rem. Kohti thawi dan ka `hangso nasa ti rel lohli ka duh, sikhalsehla, cuti sim ding ahcun a tuan tuk lai. Tu cu ka sualnak ka thei thlang, ka hawi dan (style) a hman lo, sihalsehla ka zir rero lai’ ti ka rualpi le ka lehpipawl hnenah ka sim vek in, 

Jesuh in a dungthlugtupawl dawn dingih zirhnak a pek duh tikah hnawtawknak puan (towel) le zalung in tidai a lakih an ke a khawl sak cun thlun dingah zoh`himnak ka lo pek zo’ tiah a ti (Jh. 13:15). Mi pakhat in pound khat `hen hleiruk ih `henkhat tluk a simi tah`himnak hi faknak pound khat a man’ tiah a sim.

Cuvek thotho in Paul khalin Korin kohhran a zirh. Khristian nunphung an nei lo. Thlungthar le thlarau lam cabu le mi nasapawl ih thu khal an nei lo. Sile an Khristian nun ih an cawn dingah ziangvek nun an hril ding? Paul in keimah, Khrih nun ka cawn vekin nannih khal i cawng ve uh’ a ti (I kor.11:1). Flipi kohhran hnenih a ca kuatah cui thilpawl, keimah ih nan zir mi le nan cohlan mi, hna ih nan theih mi le nan hmuh mipawl kha tuah uh’ (Fil.4:9) tiah a ti. Thessalonika hnenih a ca kuat ah  ... nannih cu kanmah le Bawipa cawngtu ah nan cang... curuangah nannih cu Masidonia peng le Akhaia peng ih zumtupawl hmuahhmuah ih zoh`him mi nan si’ (I Thess. 1: 6-7) tiah a ti. 

Khristian hruaitu tampi in in zoh hlah Jesuh zoh aw’ an ti tampi ka thei. Pathian duh zet le tangdawr zet an bang nan, an sim taktak mi cu ka tlin lo zia ka thei ih Jesuh ka sungah na hmuh taktak ding ka zum lo, Jesuh ka lo hmuh duhter ruangah nai tukin i zoh hlah ti a si. 

Zoh`himtlak ka ti ruangah kan famkim `heh ka ti duhnak a si lo, cusilole kan sual thei lo ka tinak a si lo. Bible sung miropi taktak Mosi, Elijah, Samuel, David, Peter, Paul pawl ih nun zohhnik. An tlin lonak, nuncan mawi lole an `hatnak, an dikzia a sim fiang. Kanmah vek minung an si (Jam.5:17). An tlin lonak pawl cu Pathian mi hman si dingah a dawnkham lo.

Pathian in a fimnak hmuahhmuah cu kohhran hmangin langter a duh. Kan famkim tiang a hngak lo, sikhalsehla kanmah le mah zohawkter in duhih tu rori ah mi hnenih pakhat khat langter in duh. Venghnenpawl kom ih ka sim vekin a zaten ka ngah hrih lo, kan neih mi hi a tawk hrih lo, sihalsehla Pathian sinak kan co. Cumiin midang hnenah Jesuh Khrih thlun dan kan hmuh thei. 

Dungthluntupawl in Jesuh thla a cam an hmuh tikah cawn an duh  'Thlacam in zirh aw’ tiah an ti lohli (Lk.11:1). Himi in ni suahnak lam Europe ramih kohhran pakhatih pastor in a kohhran sungih dam lo hrang thlacam in sawm lai in mangter. Hi pastor in a kohhran sungih mi hrekkhat in an `uanvo an lakih a lungawizia i rak sim dah zo. A hnenih feh ding cu ka el.  Cuhnakin na kohhran minung kha sawm aw, mina hrang thla na cam sak kha lo hmu seh, cun na ti dan lo cawng dingin zirh aw’ tiah ka sim. Lehhnu ah midang thawn thlah aw. 

Ka nauhak lai Khristian nunah Denis Clark hi i hruaitu a si. Ka zoh`him mi khal a si. Denis ih thlacam ngainak in thlacam dan ka zir. Jesuh hminin thimnak huham cu a dawi suak. 

Khailai ah Denis `ong dan tiang ka rak zir. Amah cu thlanglam Africa mi a si. Danis ih nun hitlukin ka rak cawng maw si ti ka theih hlan tiang mi in thlanglam Africa mi ih in rak ruatnak san ka thei lo. A Pathian thu duh le `ihzah zia, a rawngbawl duhnak lungthinpawl hi ka cawn tum rero mi zoh`himnak `ha a si. Ka cawn lo mi cu a sermon tuah dan lawng a si ding tiah ka zum. Denis theitupawl cun ka cawn lo zia an thei ding.  
                 
Sikhalsehla midang nun cawn hi a `ihnung taktak a si, Jesuh nun cawn hi a `ha sawn lo maw si? Denis in Jesuh hrangih a nun a pek aw thluh lo le cawn dingih a hawl lo ahcun ka hrangah a nun cawn hi a `ihnung tuk. Jesuh thuhla malte lawng a theitu ka hrang ahcun, amah duhdawt hi ziang a si ti ih a nung mi zoh`him ding neih hi ka hrang ahcun bawmtu `ha si. 

Midang nun cawn dingah ziangtin zoh`himtlak kan si thei ding  tiah thuk deuhin ruat hnik uhsi.

Ruah dan

Zoh`him ding lole cawn ding kan pek hlanah zianglamah `hangso dingin kan hawl ti theih a `ul hmaisa. Culawngah kan ti suak thei ding.
Paul in kohhran sungih thubuai thawn pehparin ca a kuat nan, a takih rinnak hmansuak ding thu a ngan vivo hlanah  a tlangpi thu in thurin (doctrine) a thok. A tiduhsan cu a fiang- a dikmi kan zum hmaisa lo ahcun dikten kan nung thei  lo ding, mi pakhat in Pathian a zumnak kha ziangtin a nung ding ti `hencattu a si. A. W Tozer in a thianghlim mi  theihnak timi cabu sungih a sim vekin (James Clarke 1961). 

Dik zetih Pathian theihnak hi a sangsangih Pathian thu zirnak  (Systematic theology) lawngah a `humaw lo. Sikhalsehla a takih nunpinak parah a si sawn. Biakinn hrangah hrampi a thupit vekin biaknak hrangah hihi a thupi ve. A daihtawk a um lo a si ahcun, innpi zaten a rei hlanah lole lehhnu ah a cim leh ding. Kan rinnak a sual ti kan zum ahcun Khristian nunah kan hmangsuak thei lo ding. Sihmansehla Pathian hi zahtlak lole famkim lo tiah ti a theih lo.

Pathian rin dan thu ah tuisun ah dodaltu siarcawk lo an um, dodalnak um lo sehla ziang an siar lo ding. Mi tampi ruahdan cu 'zirh dan ah buai hlah uhsi’ cuhnakin a takih tuahsuaknak lamah feh  sawn uhsi’ ti a si. A liamcia can ih kan rak theih zo mi hi a takih hmansuahnak a tel loin ruahdan lam lawng kan rak uar tuk ruangah a ra suak mi tla a si men thei. Sikhalsehla ruahdan danglam kan thei lo ahcun a dikmi a suak tluan vivo thei lo ding. 
 
A takih hmansuah

Nun man neihzia mi kan sim ahcun, cui nun cu a takin kan nunah kan langter a `ul. Pathian in Jesuh sungin a mizia a langter hi zoh`him ding `ha bik a si. 

Pathian mipawl cun Pathian sunlawihnak an rak hmuhnak a rei tuk zo. Mosi khalin hmuh a cak (Suah. 33:18). Sikhalsehla Pathian in a ropitnak Jesuh ah a langter. Johan ih ngan vekin 
'Cui Thu cu milai ah a rung cangih, kan lakah a um.Cule kannih in a sunlawinak kan rak hmu. Cucu Pa in a Fapa neihsun hnenih a pek mi sunlawinak a si (Jh.1:14). 

Pathian ih mizia tawmpitu Khristain kan si vekin, a huham le a duhdawtnak kan langter thei ve. Paul in Efesa upapawl hnenah ca a kuat ziangvekin nan hnenah ka tikcu hmuah hmuah ka hmang ti nan thei (Dung.20:18). A zirh rero mi nauhak Timothy hnenah 

'Asinan nang cun ka zirh mi thu, ka umtudan, ka tumtah mi, ka zumnak, ka thinsaunak, ka duhdawtnak, ka tuarfainak na thei `heh’ (2 Tim. 3:10 ) tiah a ti.

Kan lakih mi hrekkhat cun 'Ka zirh mi hmuahhmuah na thei 	`heh’, ti lawng hi kan sim thei ding ti ka zum. 

Timothy cun Pathian ih mizia cu Paul ih nun ah amah thawn  hna a `uan lai ah le khual an tlawn tlang laiah a takin a hmusuak. Hmailam ih hruaitu dingpawl in mi upa le hmuhtawnmi tam zet neitupawl kiangah um thei hai sehla ziangtlukin an zir thei ding ti ruat hnik uh. Thla an cam lai, mina an veh lai le Pathian thu an sim laipawl ah um thei ve hai sehla ziangtlukin an zir thei ve ding. A cang thei lo maw si? Cang thei tuk. Ruahnak pek awknak (counselling) dinhmun khalah a cang thei. Ruahnak pek a dawngtu khalin mi pakhat ih thlacam sak hnakin mitam sawnih thlacam sak a duh sawn ding.

Naih deuh

Thil pakhat khat hi tuah in a um a si tihi naizet ih mi kan zohter siang lo ahcun langter a harzet. Thil tuah mi a `hat lo ruangah tla a si mai thei. Kan tlinlonak le kan tlaksamnak hmuh duh ah naizet ah an ra tiah kan ruat. A rel lawnglawng kan rel ciamco ih a takih kan tuah mi a malte; thlacam a `hat zia makzetin kan sim thei nan kanmah cu thla kan cam lo? Thintawi le thinheng ol mi ka si ti an hmusuak men ding. 

Cuihleiah thil dang tampi an hmusuak ko ding. A san cu miding fel tak kan si a `ul tinak a si ko, cucu ziangti khalin thil sia a si lo. 

Ka hrang ahcun mi damternak lamih rawngbawltu Lan Andrews zoh hi mangbangza le duh um zet a si. A thil tuah mi zoh dingah mi a ko khawm, a ti dan cawng duhtu an um le um lo mi a sut, an ti dik lo le an sualnak a rem hai. Pathian in a damter hai tikah an lungawi thu an sim suak. 

Dungthluntupawl khalin Jesuh hnenin cuvekin an zir ve ding ah ka ruat. Timothy khal amah le mah ziangtin si a cang thei? Ziangtin ka tuah thei, tiah a ruat aw rero ding ka zum. Paul hnakin thiam sawnah a ruat aw men ding. A tuah taktak khal sehla zoso thei ban. Ka rak zirpipawl in ka tuah mi hnakih ropi pi thil an tuah, curuangah an parah ka lung awi.

Karbon cahnah ih ngansawng lo ding

British Youth For Christ ih hruaitu ka `uan laiah, kumtin thosal khawmpi kan tuah. Cui khawmpi ah mipipawl cu thil tuah dan thiam dingah tha kan pek. Cule katoon tuah dingah mibur khat ka hruai. Katoon (cartoon) tuah dan mi ka rak zirh dah zo. A tuah dan ka thiam ruangah cui katoon in hnihsuak tuah kan tum.

Kan thil tuah mi cu cet ah tampin kan herter ih, ceet an barh `heh hnuah thalai rual cu cet kiangah an um ih pianhmang nei lo ih hung suakpawl cu an hlawn. A rem cang lo zet ding ti ih ruahnak hmunah thlisuahnak ong a um. Cule a cangte ah rawl an barh. Hipawl hmuahhmuah hi cet ih tuah `heh mi a si, a netnak ah cet cemnak ah, cahnah zualpi an hungsuak, kohhran tinin pakhhat ciar a nei `ul tiah a thulu kan pek.

Kan tuah lai ahcun hnihsuak a bang, sikhalsehla khai hnihsuak ahkhan thudik a um thluh.

Na fa hi nangmah a lo zawn na ti lo maw? Cutin na ruat taktak maw si?  Ka rak hminsin ngah lo ngai.

Kan thei ko nan, midang in an thei ve pang ding ti a thupte in kan phang. Hihi theihthiam ol zet mi khal a siih mikhal a siatsuah lo bik. Mi pakhat ih sinak ziangsiar lo le kan nun cawnter kan tum hi a `ihnung mi a si.  
Kanmai hmuihmel kengih dungthluntu tuah uh si tihi kohhran hruaiawk dan a rak si. Dungthluntu si dingih mi kan tuah ding ahcun a sinak hmuahhmauh kha kan pom sak a `ulih kan sunlawih ding khal a `ul. Pakhat le pakhat an dangaw dingih kanmah vekih ka ruah a `ul lo. Kan thlarau laksawng khal a bang awlo. An bang awk hmanah an thil hmuh dan a bang aw lo men ding.

Zirlai mi pakhat a thusim timtuah ka bom lai ka mang. Rei lo te sung tuahsuak thei loin kan um hnu ah, ziang si ka rak tuah rero ti ka thei sal. Ka ruahnak vek a nei dingah ka ruat, curuangah ka tuah dan vekin a tuah ve dingah ka ruat. A taktak ahcun a rak nei lo ih tu khalah a nei cuang lo. Ka duh dan vekih a thu ding `ha takih timtuah kan rak tum ruangah tuah thei loih kan umnak a si. Hna`uan zirhawknak ah karbon ih ngan mi vek men a theih lo. Zokhal Pathian ih sersiam mi a si, curuangah zokhal `ihzah awk thiam ding. 

Teimaknak

Mi rawngbawlnak an thlarau laksawng dawn mi kan karhter thei lonak san bik cu hruaitupawl an teimak lo ruangah a si ding tiah ka ruat. Hruaitupawl in mi pakhat ih thlarau laksawng a dawn mi le rawngbawlnak Pathian hnenin a ngah ti kha a theih fiang a `ul. Hna`uannak hman pek an si hlanah mi thiam le zir sang an hawl. Hi vek hi hruaitupawl in an `uanvo taktak in an `uan lo ruangah le an teimak lo ruangah a si. 

Tuisun ah hna`uan nei lo mino tampi an um. Hna`uan an hawl  khal le hmaton thusutnak lawngah sim an si. Companypawl khalin a thiamthiam lawng an hawl.

Mino pakhat cu hna`uan pek hmaisa a si lo ahcun ziangtin hna`uan a thiam thei ding ti hi thuthup le hna`uan nei lo ih a umnak hrampi bik a si.

Cuvek thotho in, kan kohhran ah hna`uan nei lo tampi an um. Kan kohhran ih na luh hlanah mi ropi tak na si ta `ul tihi a `hangso zet mi kohhran ih mi pakhat ih sim mi a si. Hi a sim mi hi hlawhtlin lonak ruangih a sim mi a si ding, sikhalsehla hihin zianghman a thiam lo mipa cu zuam theinak can`ha pek a si lo ahcun ziangtin hna`uan a thiam thei ding ti a thupitter. Cuvek mithiam lopawl `hangso dingih can`ha pek cu teimak a `ul lawlaw. 

British Youth For Christ ih hruaitu ka `uan laiah, zianghman hmuhtawn nei hrih lo mino pakhat cu BYFC sungtel Evan dingah ka sawm. Zohman in an sawm lo ding ti ka thei ruangah a hrangah ka teima `en`o. Hi mino pate hi, Clive Calver a si. A hlawhtling vivo ih a netnak ahcun BYFC hruaitu hminthang ah a cang. Britain ih Evangelical pawlkom ih cangantu (secretary) a `uan hlanah teimak a `hat zia a sim.

Hi thu ih ka teimaknak cu ka hlawhtling nan thil dang ahcun ka hlawhtling lo. Sikhalsehla, zokhal an teimak lo ahcun  zirnak men in kutthiam tiang cu an `hangso lo ding tiah ka ti ngam.  Hna`uan zirtu hrekhatpawl hi kutzungthiam hmin`hang tiang an `hangso thei. 

Thil ti sual ruangih amahte dungkir mi tla a rak hril sual tla a si thei men. Jesuh in zirtu hleihnih a nei, duh um lo zetin Juda in dung a kir san, Peter in kohhran hruaitu hmin`hang a si hlanah  voi tampi a kawk. Jesuh in midangpawl a hril vekin hite pahnih khal a hril ve ti kan theih a `ul. 

Kan hmuh zo vekin, Paul khal hlawhtlinnak a neih vekin hlawh tlin lonak a nei ve. Timothy khal a hlawhtlin, John Mark khal rei lote sung cu, dung a tawlh (Dung. 13:13). Demas, Paul ih hna`uanpi khal leitlun thil in a lung a lak tuk ruangah dung a tawlh (2 Tim. 4:10).

Teimak a har zia

Keimah te ol takih ka tuah thei mi thil ah teimak suah hi a har in ka hmu, a hleice in thil `ha ka tisuak ding ti ka theih tikah a har. Ka falepawl an nauhak deuh laiah ka fapa pakhat in vanzam zuk a tuah tum rero lai ka mang. A kiangah kaw (thil erhnak) an darh awk zelzel ka hmu, ziang hmuahhmuah anmah ten an erh aw `heh. A kutzung, sam, hnipuan le innsung thil pawl ah ti zelin an erh aw `heh, asinan a erh awknak ding tak ahcun malte lawng a erh aw. 

Pitling zetin tuahsak dingih thlemnak a ra mi hi ka hnawl thei a si ahcun, cui hlawhsamnak in ka nun le ka fapa ih nun in tung ding ding. ~ha deuh le zamrang sawnin ka tuah thei tihi ka zum ko. Cun thingkuang parih zuk thil vek cekci in a suak ding ti ka zum. A tisiat `heh pei maw’ tiah ka thin a phang. Soiselnak in a bei a dongter in a niamthlak dingih a dam sung, hivek thil tuah hi a cawlhsan pang pei maw? 

Sikhalsehla zohthim thlak mi tuah tu hlawhtling si ding ahcun Pathian hna`uantu `ha zirhnak ih kan zuam mi thawn tah`him tikah kan teimaknak a mal tuk a si men ding. Hlanlai deuh tlawng lamih Pathian hna`uannak ih ka tel lai ka mang. Tlawng dangdangah fehin Pathian thu kan zirh. Himi hna`uannak lam ah keimah le Gordon Bailey hi hmai nawrtu kan si. Gordon in ram saklam hmuahhmuah `uanvo la dingah le kei in ram thlanglam lam hmuahhmuah la dingah lungkimnak kan nei. 

Kanaan (tinchia) lamah ka thiam lo nan cumi tumtahnak thawn tlawng tinah kum khatah voihnih ciar ka feh. Tlawng ka feh thei zat hi bikhiah a nei nasa. Curuangah tlawng feh tikih i thlun ringring theitu hmantlak zirtu tha ka `ul tiah ka ruat. Hi mino pakhat khat thawn tlawng ah kan feh ih ni hnihkhat ka tidan in zoh. In sutih an zir cutin hmaisa bik thu zirnak can `ha a rung thleng ve. Cuisin hnaihnoknak um lonak bik  zirnak khan (class) ah a tlangpi in ka zirh, sikhalsehla kan pahnih hrangah cun khurhnak tlak zet a si. 

Ka harsatnak hrekkhat cu ka sunglamih ka rinsan awk lonak in ka uk awk thei lo tikah thinphannak a thlenter. Cuvek hmailam ih a ra thlen tikah `haten ka ti`ul mi thil pakhat a si. A dang a har ka timi cu thil tampi hi ziang a cang ding a `ha maw sia ding tithei lo din hmunah an um. Ka thu zirh miin mi ka tibuai celcel asile tlawng ih fehin siang lo ding ka tiduh san a si lo. Cuhnakin a thupi deuh mi cu kumkhua daih nunnak le thihnak thu kan rel sawn. Ngaingai ahcun hi cazirnak khan (class) ih um minopawl in Jesuh Khrih thu an thei voikhatnak a si men ding. An hmailam canih thuthang`ha ih an on awk ding cu hi hna`uan zirlaitupawl hin ziangtin an hnenah thu an sim tiah a `hum aw. Annih hnakin ka ti`ha thei sawn ding ti ka theih tikah teimak ciamco a tlak maw? 

Zirlai mi in ka zirhnak thu ih a buai tikah, can tampi ah ka kut ih ka tuah mi parah ka kaa ka cipih thla nasa zetin ka cam. Taimak a tlak maw? A zaten a tlak, sikhalsehla hi hna`uannak lamih mithiam zetzet hrekkhatpawl in kha lai ah ziangtluk ka rak zonzai ti tu tiang an thei lo. 

Mi in an Pathian hna`uannak ih an hlawhtlin ding ahcun an teimak a `ul. Mawtaw mawng zirtu in zamrang zet le cawl loin mawtaw fehnak lamzinpi ah a feh lo. Ral`hat a `ul. Mawtaw mawng zirtu in a ti ding hmuahhmuah cu khungkhai zet hman sehla tuahsuak dingih beisei a si. 

Kum hleithum ka si ah mawtaw mawn ka zir. Leiram kaupi kan neiih cutawkah mahte lamzin kan nei ih mai mawtaw ih feh a `ul. US ralkap mawtaw (jeep) kan nei. Cumi in ka pa in a mawn in zirh. Ka `ih tuk lo nan a voikhatnak ka mawn cu ka thinphang nasa, a hleice in maw`aw in ih ka ret laiah ka thin a phangih maw`aw innsung ih ka pai hna`uan bawmtupai maw`aw cycle a ret mi ka rial bek `heh. Ka thin a buai tukih ka ihnak khan sungah ka cawl, sikhalsehla ka pa in i ko salih ka rinsanawk felfel tiang ka pa in maw`aw innsung le lengah in mawngter rero. Ka pa in a bawmtupa cu maw`aw cycle thar in a kuan.

Thinak tiang a thleng thei mi hna cu tarlang hlah uhsi. Mino pawl in kohhran a cah lo lai takah le a harsat tak lai ih mi an hruai ka hmuh tikah a thir in ka thir, cutikah theitawp suah ih hruaitu tlamtling si ding a thupi. Mi in an ruah dan vekin thil a cang lo tikah Pathian hna`uan an bansan hmuh tikah thin a na.

Man a nei maw?

Ziang a cang ding ti hman thei lo mi ah ral`hat ciamco a `ul maw si? A sannak cu a ol tuk. 

Pathian in a tuah zo ruangah a `ul. Pathian in a sungkhan in thil a rak tuah mi tampi hi ruat loin kan um san men maw si? Rei lo te ruatta hnikaw. Kanmah lakah, hna`uan thar hrangah thla ruk lai rei zo ah in tansantu le in rak hnawl zotu mi pakhat hi in hruaitu dingah kan hril ding maw si? Harsat kan tawn can ih zianghman in siar lotu cu in hruaitu ah kan hril pei maw? Zohman in cuvek cu kan hril lo ding ka ti ngam.

Kannih teh ziangtin? Pathian in hmailam can ih a kohhran sungih a sunlawinak le leitlun thuthang`ha thehdarhnak hi kanmah in duhnak ruangah sungngam in a tuah vek a bang. Hi hnakih `ha deuh Pathian in a tuah thei lo ruangah a si lo. Pathian in a tumtah famkimter dingah miaa, micaklo, mi nauta le mi nautat mi a hril hrim (I Kor. 1:27-28). Pathian a farah thu a si lo. Hna tampi `uansuak thei dingah kohhran sungah thil titheithei le huham nei zetzet tampi an um lo hi ningzakza a si. Pathian in hi leitlun ih mi ropi khal a hril thei, sikhalsehla cu hnakin nang le kei in hril sawn. 

Hihi a mak tuk lo maw? Ziangvek kan si ti cu Pathian in a thei lo maw? Ziangtin hi vek `uanvo tumpi hi rinsannak thawn in ap thei? Asilole kan hngilh mi pakhat khat tal a thei maw? A sannak cu, thei tuk ee, kan tling lonak parah Pathian a mit a caw lo, kanmai sinak hi a rinsan lo. A rinsan mi Thiang Thlarau kha kohhran sungah a ret sawn. Pathian in kan sungih um Thiang Thlarau a rinsan ahcun, midang vekin kan tuah thei lo maw? Kan hrangah cohlan tlak hna a si lo maw? 

Midang sungih um Thiang Thlarau ka rinsannak in mi dang thawn hna`uan theinak nasa takin a suahter ti cu rinhlelh ding a um lo. Ka saduhthah le ka ruahnak men a si lo, cuti a si ahcun Pathian hniksak ka si ding. Pathian in cu pai parah rinnak ka neiih ka fehter ti i sim mi ka theihnak hmun sawn a si. Cuvek can ah teimaknak in maksak zetin lak sawng in pe ti a langter. Minopawl in an parih mawhphurhnak ka `hum mi an karhzaiter le an `hangsopi ka hmuh tikah ka hrangah cun a lungawi um tukih a rel dan hman ka thiam lo. 

Karbak tuah

Mi in an Thlarau laksawng le an Pathian hna`uannak an `hangsoter ding ahcun kalbak tuah sak an `ul, culawng ah an hmuh tawn mi le an titheinak thawn an kaih aw ding.

Kalbak tuah ka ti san ka lo simfiang ding. BYFC ih hruaitu ka `uan laiah a can tlingte ih hna`uan (full time) pahnih an um. Hna dang `uan dingah sumpai nei lo ruangah si loin can `ha an neih lo ruangah a si sawn.

BYFC hi Pathian hna`uan paih zetzet minopawl hmundang ih an nun rawngbawlnak ih an pekawk hlanih an cawlhnak ah ka rak ruat. Hi minopawl in hmuhtawn mi le thiamnak an nei tikah BYFC a hloh san hai ziangahtile BYFC sung ah an hrang `hangsohnak ding can remcang a um lo. An thiamnakpawl BYFC in a hman thlang ding ti laiah hmundang ih an feh a `ul. Curuangah hi Pathian hna`uan duhtu le Thlarau laksawng `hangter duhtupawl hrangah hmundang ih feh `ul loin BYFC sungah can remcang karbak tuah sak dingah ka `hencat. 

Kohhran sungah `hansonak le rawngbawlnak can remcang a um lo ruangah rawngbawlnak le Thlarau laksawngpawl cu kohhran sungah a hlo `heh. Kohhran in ziangruangah anmah kohhran sungte ah hna`uan le laksawng `hangter dingah karbak an tuahsak lo hi ka thei thiam lo. 

David Pawson thawn hna`uan tlang dingih Guildford ih ka tlawn tikah hi harsatnak hi `hiatbal `heh dingah kan zuam rero. Biakinn sungih tohkham le pulpit karlak a lawng kau tuk- turcai ciamconak dingah a tum tuk. Ziangtin hna`uan hlawhtling dingah thazang kan pek ding? Hna`uannak malter in a karlak ong kan phit ding maw? Can reipi hrangah hihi san a tlai lo. A sannak bik hmunah rawngbawlnakpawl kan ret ding maw? Ka sim zo vekin, thubuaithlak cu mipi tonak ih a um zo mipawl hrangah `hansonak a um lo.

An thiamnak le laksawng vekin hna`uannak ah a sang  bikih ding thei dingih can remcang kalbak tuahsak hi a phi (answer) si ding ka zum. Thu rungsuak mi cu, kohhran in tidah kel lo mi kohhran sung ihsin mino pakhat an hrilih hna`uan zirh ding ah `uanvo in pek. Lehhnu ah hna`uantu burkhat (team) ih sungtel ah a rung cangta. Tuah sungtel (member) 250 umnak kohhran dangah hruaitu a si. Curuangah himi in karbak tuah a `hat zia a langter.

Kohhran in cuvek karbak an tuah sak lo tikah thil buaithlak pahnih an tawng thei. Pakhatnak ah mi in hmun dangah an hna`uan an `hangsoter a `ul. ~henkhat hrang ahcun Pathian in hmun dangah a hruai ti cu a dik, sikhalsehla midang hrang ahcun a umnak kelih um hi hlawknak an hmuh lo ruangah tla a si. A pahnihnak ah mi in nuam an tinak hmun le phan a um lo tiih an ruahnak hmunah an um ding ruangah laksawng le rawngbawlnak `hangso loin a um ding.

Buu Hninter

Muvanlai in a fano zuan a zirhih, himten a thla parih a ret bangin; Bawipa in Israel mi cu, himten a cawi a si (Daan .32:11). 

Muvanlai in a fano cu zam a zirh a `ul ti cu a fiang. A fano tlun ah her aw in van ah a fano ih zoh`him dingah a zam rero. A fano in a bu a tlansan duh lo le a pinu in a bu tuahnak fung cu pakhat hnu pakhatin a siat sak. Sikhalsehla a fano in a duh cuang lo le a pinu in vanpar ah a thiar ih a thlah hai, hramhram in a zamter asinan harsatnak an tawng pang khal le a thla ih kai man dingah an kiangah a um pi ringring. 

A tituk lawmmam men ding, hi a fano hrangah thinphan um lo mi tla a si men ding. Sikhalsehla zam zir ding a si ahcun amahte van sangah zam in zir seh, cuihnu lawngah a thla phar dan le a zam thawk danpawl a zirh thei ding.
        
Mitam sawnin ziangmaw cin cu kan zangfak men ding, asilole muvanlai fano vekah kan ruataw men ding. Nuam le `ihphan a um lo tiih kan ruatnak hmunah um kan duh. Zumnak ih kekar suah hnakin kan zir zo mi parah le kan theih mi ramri sungih um kan duh.

Tu hlanah ziangtlukin a leng bawmtu parih `hum awk a ol zia  ti ka rak tawng dah. Kum reipi sung kohhran hi innpi men a si lo, minung a si tiah ka rak zirh. Mi pakhat in kohhran cu innpi a cimral `heh hnuih a tang mi a si’ tiah a rak ti. Ka thinlung zaten ka zum, sikhalsehla kohhran hi innpi a silo zia ka hmuhsuak hlan tiang cu ziangtlukin a lenglam bawmtu ka rak rinsan ti ka thei aw lo. A tituk lawmmam ti hnakin, ka bu cu tisiat in a um tikah ka himnak cu a nung Pathian kut sungah a si ti ka hmusuak sal.  

Mi in an Pathian hna`uannak ah le anmahte `hangsoter dingih tha kan pek ding ahcun, an bu kan siatsak hmaisa a `ul men ding- cupawl cu nuam takih an umnak hmun a si. Abraham kha nuam tak le him takih a umnak hmun Ur ah um ringring sehla zumnak ih Pa ah a cang thei pei maw? Ka zum lo. Hman tlak zet dingih ka hmuh mi nu pakhat hnenah a Thlarau laksawng dawn mi hmang sin dingah tha ka pek. Cucu ka pasal hnenah ka tanta tiah i let leuhli.’ 

Ziangah, ziangsi na `ih? tiih ka sut tikah anih in hlawhsamnak ka `ih tiin i sang lohli. A pasal vekin hmunsangah zamin um thei a si ko nan hlawhsam ding a phang ruangah cui phannak cun himnak le phannak um lonak hmunah a umter. 

Dr. Paul Tournier ih cabu Na Hrang ah Hmun (A Place For You - SCM Press 1968) sungah Adam a tluksiat hnu, thingbur lakih a relhnak kha a umnak hmun a si lo bu maimai a si a ti. Um nuamnak hmun le bu ti hi thu bang aw an si. Hmun `henkhat kan umnak hmun hi nuam le himnak tla in kan ruat `heu. 

Kan kohhran sungah mi tampi in zumnak ih nun hnakin hnangam le him takih um an hril sawn ti ka zum. Pathian in Sunday school le nauhak lakih a hna`uantu dingah mi a ko ti cu el theih a si lo, nun ah a tang lanta. John Wimber vek minung, bu ti cawk thotu le Pathian kohhran hna`uan thawk dingih thazang petu an rak um ruangah Pathian ka `hangtthat.
        
Ziangtik canah mi in an bu suahsan dingah le fehsuak vivo dingah thazang kan pek ding? Muvanlai le a fano vekin suahsan thei thlang tiih an ruah hlanah, an man hlanah bu na cawk let khal a `ul men ding, cui bu na cawklet lai ah boruak ah zam in aihramnak a um khalah mangbang hlah. Muvanlai fanopawl in an bu an `et tikah nasa takin an lung a awi thei thotho hi ka ruat thei lo.

10. Seemtertu pawl (creators)

Zirlai mi pakhat in a thil zir mi a thiam vivo tikah a thiamnak a hman theinak ding hmuh lawng kha hrial lo in a hawl. 

Thusim hi a thiampawl hrang lawngih `uanvo tiah kan ruat `heu. Sikhalsehla tu zirlaipawl hi zirhnak lam le thusim lam an `hangso nasa. Hna`uan nei lo le thinhar ih an um lonak ding ahcun can `ha le hmunlawng tuahsak an `ul. Hruaitu dinhmun ah a dang `uanvo khal cu vek thotho a tel ve. 

Zirlai pakhat in a thiam sinsin tikah `uanvo tum deuh a la thei dingih, a thupi mi thu`hencatnak khalah a thuneihnak a hmang thei ding. Hi hnapawl hi anmah a zirhtupawl hnakih `ha in an `uan sawn thei mai thei. Tu vek can hi si zirhtupawl in an `hanso theinak dingah hmun lawng tuah sak an `ul.

A Sin phong 

Khan sungih mi an khat tuk tikah pakhat khat a cang thei. Hruaitupawl in an rak tawlrel cia lo ahcun a rit tuk dingih palang sin vek a si ding.  Sabit zu tuahtupa in sabit zu hi `ha zetih cuter ding ahcun palang sin hi a thupi tuk a ti. Reituk uam khal le a `ha cuang lo a ti hngehnge. Sabit zu tuah thiam zet pa vekin hruaitu `ha cun ziangtik canah a sin on a cu ding ti a thei. A hna`uan amahte `uan dingah a tim a tuah ringring a `ul.

Huham hmang ih lehnak

Thudang um thei mi cu zirlaipawl an `hangso ih an pithling vivo tikah hruaitu pa kha a thin a phang deuhdeuh. A sinak kha a `hangso rero zirlai pawl khan an long pang ding ti a ruat tikah a thin a phang. Hi vek canah mi in an huham neihnak hmangin an sanglet `heu. 

Hawl rero mi thuneihnak hi leitlun lam ram thuhla buaipinak hmunah le dawr tluanah kharkhum a si lo. Sinak duhih cuh awk reronak hi kohhran sungah a si. Mi vekin duhhamnak thawn keimah hrang lawng ruatih ka rak leh laiah Pathian in i rak theiter tihi ka phuan suak tengteng a `ul. Sinak duh ah can tampi ka rak buai ciamco. 

Saul siangpahrang khal amah hnakih nasa deuh an um tikah ziangtin a um tihi tah`himnak `ha zet a si (I Sam.18). 

David hi ziangtlukin thil a ti thei ti cu midang hnakin Saul in a thei sawn. David ral donak ah le ralthuam darphaw hruhtertu le ralrinnak a petu khal Saul a si (I Sam. 16:21-22). Goliath do a tum ruangah David cu a ulepawl in an kawk (I Sam. 17). David ih ral`hat zia le zumnak khal Saul in a thei. Goliath do dingih David thlahtu khal Saul amah rori a si.

Saul ih thinbuai ding zia hi hngilh hlah uhsi. David sung pang sehla Israel cu Philistine kut hnuaiah an um ding (I Sam. 17:8-9). Kan lakah kan dinhmun, kan innsang kan hmailam thu hi a taima lo mino hnenah thum duhnak kan nei ding tihi ka zum lemlo. Saul in David ih Goliath a nehnak ah a uarnak a reh lo. David cu `uanvo an pek mi a hlawhtling vivo ruangah Saul ih inn ah an hruaiih a sinak an kaih. Hihi a `ha mi pethlaihawknak hrampi a bang.

Sile khuitawk hmunin buainak a thawk? Pathian in Saul kha siangpahrang sinak in a hnawn ihsin (I Sam. 15:26), cutikah Samuel in David hriak a culh (I Sam.16:13). David cu Saul thawn tah`him thlak mi pakhat tiangin a hmin a thang (taktak ahcun a neh nan) tikah buainak a suak. Saul cun a zaza in a that; David cun a thawng a thawng in a that’ tiah mipi in hla an sak (I Sam. 18:7). 

Mipipawl in siangpahrang hnakin David an sunlawih kha an thei lo men ding. Saul in a si dan diktak kha thinlung thiangten a pom thiam a `ul. Sikhalsehla kan tluangtlam ahcun kan zirh mipa in kanmah hnakin sunlawihnak a co ti kan hmuh khalah kan thik lo ding tiah ka zum. Sikhalsehla kohhran sungah a thupte ih mi sawisel le an hna`uan kan sawiselnak hi kan sinak in long pang ding ti phan ruangah a si ding tiah ka ruat. 

Ram thar nawrtu in hivek thinlung a nei tikah hruaitu dinhmun ah siatsuahnak le mipi hrangah siatralnak a suakter thei. Nisuahnak lam mifim pathumpawl Herod hnen an thlen tikah Judah Lal khuitawk ah a suak ding tiah an sut. Hmakhatte ah Herod cun a dinhmun a lonsak ding a phang, curuangah Bethlehem ih nautepawl cu a thah thluh. 

Saul siangpahrang cu David in Israel mipi thinlung a lak `heh ruangah a `ihih a iksik. Minung cahnak le ramsung lennak pawl kha Israel ral dawinak ah hmang loin anmah ramsung ih doawknak ah an cangter `heh. Mipi in tanbul an neih tikah ram cu `henhnih ah a `hen aw. Hihi mipi an komawk sal hlan le a hlanih a sunlawinak a ngah hlanih an dinhmun a si. 

Paul in hitin a ti: Hi bangtukin an parih thil a thleng mi hi midang ih an zohsal dingah ngan mi a siih ralrinnak dingah ngan mi an si. Ziangahtile san netnak a thlengzik canah kan um zo. Mi pakhat khatin hnget zetin ka ding tiah a ruat aw asile a tluk nawn lonak dingah ralring aw seh (I korin 10:11­12). Cuti asile ziangtin cuvek buainak cu kan hrial thei ding?

Asi ahcun cuvek Tlaksiatnak hi ziangtin kan hrial ding?
Theihthiamnak a `ul zia

Israel mipipawl ih David thiamnak thu an `hen sak dan hi a dik tuk ko nan, an langter dan an thei tuk lo men ding. David sunlawih ih hla an sak cu thukhat, sikhalsehla Saul thawn bangrep ih an `him hi cu khatlam ah ruat thei lo a si. 

Hruaitu thar cu (duhsaknak co mal deuh) a hlanih rak hruai zotu thawn tahthim ringring a si tikah zangfah um za a si. Sikhalsela hruaitu hlun hrangah teh a hun sawngtupa ih maksak zia kha sim rel ciamco a si tikah ziangtin a ruat ding? Silole a hna`uan bawmtupa ih ropit zia sim ciamco a dawngtu Pastor teh ziangtin si? Hi thu`hennakpawl hi an dik men ding, sikhalsehla an theithiam lemlo men ding. Hivek hruaitupawl cu Pathain kut sungah an himih Pathian ih a kawhnak khal midang natternak le iksiknak khal a si lo. Asinan, mipi in hruaitupawl an ruat taktak a si ahcun an lungput an theithiam ding.  
Mi hna`uan sawngtu dingih kawh mipawl in buainak hrial dingah `haten an ruah a `ul ve. Joseph ih ulepawl ih lungput, an tuah mi ka lungkimpi lo nan ka sim duh (Seem. 37). Joseph, a nauta bik sang cu a ulepawl hnakin a pa in a duh deuh tikah a ulepawl hrangah thil harsa zet a si ding.  Joseph cu a pa in a duh deuhnak langternak ah korfual a `hit sak, cutikah a ulepawl hrangah a har deuhdeuh. Sikhalsehla kum hleisarih mi a sivek in mang a man mi, a ulepawl a hmai ih an kun ding thu kha ral`ha zetin voihnih rori a ulepawl a sim. Zoso an zawnruat lo in um thei ding? Joseph ih sim mipawl hi a zaten a dik thluh men ding nan a fim loih theithiamnak khal a nei lo. 

Saul thawn tah`him hnik sehla, mipi in Saul an ruat sak lo ruangah mal lai cu ka zangfak ve nan David cu ka duh tuk thotho. Kum reipi David cu Saul in thah dingin a hawl ko nan voikhatte hman hriakculh a sinak le Israel siangpahrang a si theinak hi a langter dah lo. Saul ih thuneihnak cuh tum in voikhat khal a buai dah lo. Sam sungih a ngan vekin talbuainak tampi a nei, sikhalsehla David ih talbuainak cu Saul thawn a si lo Pathian thawn a si sawn.

Saul maw Jonathan?

Lungput `ha lo le a `halo mi thawn lehrulhnakpawl hrial ding ahcun Jonathan le Saul tah`him in `haten kan zir a `ul. An pahnih hmailam hrangah David hi mi hupphurh um zet mi a si nan pakhat ciarih lungput hi danglam zetin a lang. 

An lungput danglamnak cu ziang so a si? A ol tuk, Saul cu thuneihnak (human) in a luahkhat ih Jonathan cu duhdawtnak in a luah khat.

Thuneih duh tuknak le midang uk duh tuknakpawl hi Eden hmuan sungih Eve thinlung sungah a rak um ti kha Satan khalin a rak hmu. Na ei asile na ei ni in na mit a vang dingih amah Pathian vekin a `ha le sia theihthiamnak na nei ding, ti kha Pathian in a theihcia ruangah a lo khamnak a si’ tiah nunau hnenah a sim (Sem. 3:5). Pathian bang duhnak hi thuneih duhnak le cui thuneih duhnak hman duhnak a si.

Hi thuneih duhnak hi Jesuh in a dungthlunpawl nunnak ah a hmu. James le Johan in Jesuh hnenah sunlawinak thawn a keh le vawrh ih to ih hmithmai le thuneihnak nei dingah an dil (Mark.10:35-45). James le Johan in ningzak lo takih an dil mi parih a dangpawl an thinhengnak hi a thianghlim mi thinhengnak a si ding ka zum. Sikhalsehla Jesuh in an thinhengnak cu sinak duh ruangah le thuneih duhnak ihsin ra suak mi a si kha a thei. 

Ziangvek thinlung khal nei sehla, Jesuh in Pathian uknak hi midang uk duhnak le midang parih thuneih duh tuknak a si lo tiah thin na zetin a sim hai. Pathian ih dan sawn cu duhdawtnak  le midang rian kha a si.

Kan hmaiih hril ding cu olte a si, sinak le thuneih duhnak in kan um ringring ding maw duhdawtnak le midang riannak zin kan thlun ding. A pahnih in kan tuah thei lo, pakhat kan tuah tam a si le, a dang pakhat kan duhnak le kan titheinak kha a hlo vivo ding.
 
Hi dan hi David le Saul ih nun ah kan hmu thei. Saul in David parah a uk ih uk le a parih thuneih duhnak a hawl ringring ruangah, David a duhdawtnak le Pathian a duhdawtnak kha a hlo vivo. A rinsannak le a `ihzahnak kha huatnak le ralawknak ah hmakhat te ah a thleng aw. 
Khatlam ah Jonathan cu David a duhdawtnak in a thinlung a luahkhat (I Sam.18:1-4). Jonathan in David a duhdawtnak kha Pathian hriakculh mi a si ti a theih ruang lawngah si loin thil dang a um lai. A `ha lo lamih zohtu hrangah amah le amah humawknak ah a si an ti men ding. Neta biknak ah David in siangpahrang tohkham a luah ding ti a thei ih, hmailam ih a innsangpawl humnak ah a si (I Sam. 20:14-15). Cuti rak si ta sehla a pa Saul kut sungin David luat dingah a nun thapin a rak tlan (I Sam. 20:33). 

Si lamlam hlah, Jonathan in David kha a duhdawt taktakih David thawn an pehtlaihawknak ih thukam kha ziangvek can khalah David hrangah le amah humhim ding kha a nunnak tiang thap ih a hawl mi si. Tiduhsan cu Jonathan in siangpahrang tokham a luah thei lo ding ti a thei nan David kha siangpahrang tohkham luah dingah a duhsak. Mi malte lawngin hivek lungput an nei. Mi tampi in sinak le thuneih tum ciamco duhnak an nei lo ti cu a dik zet ko nan cukhal cu an si thei lo (an hrang lamzin a um lo) ruangah a si.  Kan neih hmaisa lawngah thawinak dik tak kan pe thei. 

Hmansehla, an petlaihawknak hi khatlam lawng a si lo. David in Jonathan ih a rak duhdawt vekin Mephibosheth parah a duhdawtnak a langter (II Sam. 9). 

Hmun pakhat hi luahkhat a si tikah, hmunlawng um dingin mi pakhat hi a thawn a `ul ding. Himi cun Jonathan le David karlakih a um mi vek pehtlaihawknak a ngen a si.

David maw Solomon ih biakinn?

David hnenih kan zir thei mi hi siangpahrang tohkham a luahnak lawngah a `hum aw lo.  A thuneihnak (siangpahrang tohkham) mi dang a apnak khalin kan zir thei (I Siang. 28:29).  David ih tumtah cu Pathian hrang biakinn sak a si. Pathian in David ih tumtah cu a el ih a fapa Solomon in a ai ah a sak ding tiah a sim (I Siang.17).

David cu thinheng in le iksik loin a tithei tawkin Solomon cu a hna`uan theh thei dingah a bawm sawn.

Biakinn sak dingih rak tumtu cu David a si. Thinkekkuai ih thlacam in le, minungpawl rak khawmtu, thil pe dingih mi rak forhtu a siih amah rori khal thir mankhung le lung man khungpawl a pek ve. Lungto lai tu, le sertu, kutzungthiam dang pawl khal’ David ih tawl rel mi an si `heh (I Sam. 22:15). David in puithiampawl, zohfeltupawl, hlasakthiampawl, sangka kiltu pawl le hlawn thilpawl kha amah ih hril mi an si -sikhalsehla Solomon ih biakin tiah kan ko. 

David in poi a ti pei maw? A rak zuamnak pawl hmuahhmauh cu midang sunlawinak men a si ruangah a kumkhua in ngolin a um pei maw? Minute pakhatte hman a um ding ka zum lo. David cu midang hrangih hmunlawng tuah saktu hruaitu a si, zo ih hmin a cuangding ti hnakin Pathian biakinn sak suah theinak dingah a buai sawn.

Asinan, David le Jonathan hnakih mi ropi zoh`himtlak an um. Jonathan in siangpahrang a si theinak ding hmun kha a sung a pek ngam, ziangahtile Pathian in midang kha uktu ding ah hriak a culh zo ti a thei ruangah tiah el thei a si. David khal biakinn sak thei dinhmun a si ko nan sah sian a si lo ruangah sak loin a um ngam tiah sim thei si. 

Sunlawinak thawn a khat siangpahrang, uk thei dingih hriakculh mi le cui dinhmun hmuahhmuah nei thluhtu siangpahrang thu ah teh ziangtin a si ding? A huham khal ramri a nei loih zokhal ih hnawn khal a si fawn lo. Sikhalsehla amai lung thoten cupawl hmuahhmuah cu a can ngamih amah le mah zianghman loah a tuah aw, siahhlawh sinak a lak, minung vekah a tuah awih a tlusia zo minungpawl rian dingah a ra. Thungai zet mi a siih cui a thu ngainak in ningzaknak pittawp le minung ih ruat ban loih harsaknak tuarin thihnak tiang a tuar. Ziangruangah cutluk tiang in amah le mah a hnawng aw? Nehnak cotu le Pathain ih fate kan si theinak dingah le Khrih thawn roco tlangtu kan si theinak dingah a si (Rom. 8:17). 

Paul in Filipipawl hnenah Nan lungput cu Khrih Jesuh ih lungput vek siseh’ tiah a ti (Filipi 2:5). 

Ka nauhakten Khristian ka si vekin, ka nunnak ih Pathian kohnak ka thei tikah, David ih thuanthu hin ka nun i khoih zet, a hna`uan duhnak lungthin le midang a thang`hat duhnak in ka lung in khoih tuk. Ka nauhak laiah phur emem in David ih nun cawng dingah timtuah ka si tiah Pathian hnenah ka sim lohli. Sikhalsehla cucu thil ol zet a rak si lo, pakhat le pakhat ih nun ziaza a dang aw tuk.

Ka tuah mi parah theipinak ngah ka duh ti ka sim tikah keimah lawng ka si lo ti cu a fiang. Pathain in kan neih mi hmuah hmuah le kan `ul mi a thei, cu mi lehrul dingah ziang hmuah hmuahah tumtahnak a nei. Ziangruangah Khrih ni ah laksawng pek dingah thukamnak dang cu in pek ding? (I Kor. 3: 14). Kan lakih mi rian duhnak thinlung nei lo pakhat khat in ni khatkhat ah hi mi `ongfang tla an thei men ding, Na ti `ha ee, ka siahhlawh rinum’ (Luk.19:17). Ka thazang pek duh mi cu, zokhal in a biakinn sak dingih `uanvo neitu in, Khrih ni ah Bawipa in amai theipinak cu a pe ding. Jesuh amai lungput vek rori kan neih a `ul, tiduhsan cu mah le mah hnawng aw in midang hlawhthlingnak dingah hmunlawng tuah sak ti duhnak a si.

11. Feh ter

Nu le pa hmuahhmuah in an fale an hung upat deuh tikah an fehter bangin Khristian hruaitu hmuahhmuah hrang khalah a dik a si.

Zumnak ih nauhak kha zumnak ih an `hannak cu harsatnak canah a si. Pathian thu an theihnak a thuk, kaihruai dan khalah an `hangso vivo ih Khristian pitling tiih tahnak ah an tling ve zo ih tuah Pathian uknak ramih an `uanvo `uan thei dingah an man. Hi lawngin an pitlinnak cu theih thei a si, an tiarawknak cu a takin Pathian hna`uannak ah langter ding a si. 

Sikhalsehla ziangtik can fangte ah cui dinhmun cu a thleng, cun hivekih a tak ih langter hi ziangtluk in a thupi? Paul in Galatipawl hnenih cakuat ah `uanvo pek ih a thupit zia a ngan, hmundang ah hitin a ngan nan.

Ka sim duh mi cu hitin a si: fa pakhat cu a pai roco thluhtu ding si hmansehla nauhak a si laiah cun sal bangtukin tuah a si. Nauhak a si sung ahcun a pa ih tikcu a bikhiah mi a thlen hlan tiang a thilri a tawlrel saktu an um (Gal.4:1-2). 

Judah nauhak pakhat in a pai lennakpawl cu a co thei, asinan a upat hlanah cumi pek a si lo. Judahpawl cun mipa nauhak pakhat hi a upa thlang a si tiah can khiah an nei. Kum hleihnih a si tikah synagogue ah an hruaiih 'Bar mitzvah’ dan ih fa’ ah a cang. A pa in ka hnenin ka fapa hrang `uanvo latu, awh sawngtu, Bawipa cu `hangthat in um seh’ tiah a pa in thla a cam. Cun a fapa khalin thla a camih cui a thlacamnak ah tu ah Pathian hmaiah `uanvo ka nei ti kha a thei. Hlanlai ah le tulai khalah Judahpawl cun nauhak le pitling tiah an `hen. 

Rompawl cun kum khiah bik an nei lo, sikhalsehla kum hleili in kum hleisarih karlak a siih a pitling taktak thlang ti theih hnu lawngah puai an tuah sak. Sikhalsehla, Rom mipa cu upa `uanvo la dingah a tling ko nan a pai thuneihnak cun a luat cuang lo. Dan vekin pa in a innsang parah thuneihnak a nei. A fapa nupi a neih khalah le a tufapawl par tiang pa cun thu a nei. A fapa cu salah a zuar theiih thah theinak thu khal a nei. A fapa cu a umnak ram ih dinhmun sang bik khal a si le a pa cun a tlunah thuneihnak a nei thotho. Itali miphunpawl in pathian pa’ tiah thuanthu an rak nei. 

Kan Britian (mirang) miphun lak ahcun cu tiih nauhak le upa tiih thleidannak kan nei cuang lo. Neta bik dan suah mi ah nunau kum hleiruk tangpawl, nu le pa lungkimnak um loin naupai khamnak si pek sian an si. Minopawl kum hleiruk an kim tikah an duh le tlawng an bangih an pumcawmnak ding sumpai an hawl men. Kum hleiruk an si ah motorcycle mawn sian an si, mikim lo sizung ah anmah lungthote in mina ah an tuah aw, cutawkah nupa sualnak an duhtawk in an tuah ih an nu le pa lungkimnak in an `hit awk. Mawtaw le mai duhduhnak ih ken thei mi meithal lei dingah kum rei deuh an hngak a `ul. Zu in le duhtawkih um dingah le amahkhannak thawn paisa cawi thei dingah le siangphahrang vekih um ding ahcun kum dang an hngak a `ul hrih. 

Kum kul hluankhat an kim tikah mipi hmaiah duhtawkih um sian an si. Buaithlak zet mi thil a si. Ziangtikah nauhakpawl in upa vekin `uanvo an nei ti kan ruat?

Hi thu hi kohran sungah a hnawk sawn men ding. Nauhak pawl in Bawipa zanriah an hmang thei maw thei lo, cusilole kum ziangzat an si ah baptisma an co thei ding timi le kum ziangzat an kimah kohhran member an si thei ding ti vek thu buai hi hngilh aw. Cuhnak ih thu hnawk cu, mi pakhat kha hruaitu dinhmun tiang `uanvo la thei dingih a thlarau lam nun a puitling kha a kum ziangzatnak ah a si ti thu sutnak hi a si. 

A sannak cu, kan umnak ih dinhmun ah tampi a `hum aw. Paul le Barnabas khal kum thum lawng a rei mi an khualtlawn voikhatnak ah upa an hril ih `uanvo an pek. Kum thum sung ah pianthar ihsin kohhran hruaitu tiang. Kan kohhran hrekkhat ah baptisma kan man zo a si tiah hruaitu sim tengteng ta a `ul.

Kum lam ah, tisa kum maw silole mi pakhat Khristian a sinak kum maw Khristian nun pitlingnak lamah malte cu a pehpar aw. Tisa kum ih nauhak hi zumnak lamah an pitling thei thotho. Kohhran pitling thei lo tam bik  hi a hruaitu a nauhak tuk khal a si thei. Ka rualpi pakhat in mino pawlkomawknak ah mi pakhat hi hmul tampi ziat ding nei khopih a upa lawng ah upa tiih pawm dingah a tlak’ tiah a rak ti.

Cathianghlim sungah ziangtikah mi pakhat in hruaitu dinhmun a lak thei tiah rikhiah a um lo. Cuvek rikhiah dinhmun a thlen tikah tu ih hruaitu a `uan rero laitupawl ih thu`hencatnak  ngai a thupi zet. Hi hruaitupawl in thutawpnak pahnih an nei mai ding. Midang ih pitlinnak an thei nan thlahsuak dingah an olawksawng, nuar an nei ciamco, cun mi hrekkhat in hi vek thotho in midang ih pitlinnak an thei ve nan ol tuk in an thlah ih `uanvo tamtuk an pek.

Feh ter luan

Hruaitu hrekkhat in Rompawl ih pai thuneihnak dan tiih an kawh mi dan an hmang. Midang tampi hi keimah hnakin midang `hat lonak lawnglawng an hmuh thei, cuvek hruaitu pawl cu 'pathian pa pawl’ tiah an ko. Hi dinhmun ah zo in thu a nei ti thusutnak a um lo, thuneihnak cu pehtlaihawknak in ngah mi a si. Himi ih a suak mi thuneihnak cu a tlangpi in ceimawinak men a si. 
	
Pakhatnak ah, hivek thuneihnak hi ka duh lo lawlaw, Cathianghlim thaw khalin a kaih awknak ka hmu lo.  Pahnihnak ah, mah le mah kilhimawknak dingih thlun ding danpawl ziangsiar loih um. Lal duhnak le thuneih duhnakpawl in i hnaihnawk lai. 

Paul in Rom pacang pakhat vekin, a fapa vekih a ruah mi Timothy parah thuneihnak a nei ringring maw? Timothy hnenih a cakuat siarnak men cun `hencat a har nasa. Pa le fa cakuat vekin a kuat, sikhalsehla pa in thuneihnak le a uk ih uk ding zawng in si loin duhdawtnak le `ihzahnak thawn a forh in a forh sawn. 

Paul in pa dinhmun ih a dinnak kohhran ih a cakuat ah fiang zetin a lang. Kohhran sungih zirhnak lam dik lo le nuncan lam thu thawn pehpar awin, Paul ih dil mi cu amai thuneihnak hnakin an pitlingnak ding sawn a si. A rawngbawl lai khalah, a dingfelnak le ziangvek minung a si tiah thusutnak tampi a tawng. Sikhalsehla Paul in Khrih ih zangfahnak le nunnemnak thinlung thawn ka lo dil hai’ tiah a ti (2 Kor. 10:1). Ka lo dil hai’ timi `ongfang hi Paul in kohhran hnenin thusawnnak ngah a duh tikih a hman ringring mi a si. Paul ih dilnak cu a rit zet ding, sawn kir ding maw sawn kir lo ding maw ti an `hencat hlan ahcun a har zet dingih reipi khal an ruat ding. Asinan, cucu an hrang hril ding mi a si. 

Terry Brewer hi kum reipi ka rak zirh mi a si. A can a kim tikah kohhran hruaitu dinhmun ka pek. Hmun dangah kohhran hruaitu sinak pe dingah a tlak tiih rinsan a tlak tiang cu nuam tete in a hrangah hmunlawng ka tuah sakih `uanvo thupi deuh ka pek. 

Keimah le mah tu ah ziangtlukin cui kohhran ah pehthlainak ka nei tiah ka sut aw ringring. Pa le fa, pai kut hnuaiih `hang lian ih nupi nei vek a si. Pa na sinak cu a cem cuang lo nan petlaihawknak tharih `uanvo na neihnak a cem.  

Himi in harsatnak le `ihnungza a suahter lo maw? A suahter, suah khal a suahter zo. A netnakah na ziangkim a hloral thluh men ding. A taktakin pehthlaihawknak in ziangtin hna a `uan suak ding ti thusutnak ruangah thinharnak a tawng men ding. 

Paul le amah thawn a pehtlai mi kohhranpawl vekin hna`uan suak ding ahcun harsaknak tampi a um ding, himi ihsin ka luat ve cuang lo. Sikhalsehla, harsatnak pahtlang ih `uansuaknak in feh suahnak a suahter ih cucu hngak rero hnakin a `ha sawn ti ka hmusuak. 

Ziangtikah fehsuak ter ding

Thuneihnak pek a si tikah a hnuailam dan vekih tuah ka tum. 

Pakhatnak ah, hna`uan ding mi ah `uanvo a la taktak thei maw tiah mipipawl an thin a har maw har lo tiah ka ruat. Ka `uan thei vekin an `uan thei ding tinak le thil sual pakhat hman tuah lo in hna an kai thei ding ka tinak a si lo, ziangvek khal sisehla an `uanvo cu an liang parah an `hum taktak thei pei maw ti sawn a si?

Pahnihnak ah, cui `uanvo `uan `heh dingah a `ulsam mi thuneihnak an nei maw tiah ka theifiang maw fiang lo ti kha ka sut awk a `ul. Kohhran sungah thuneihnak zianghman nei lo pa kha anmai `uanvo lopi `uan dingih an fial `heu kha na thei `heu maw? Hruaitupawl cu `uanvo an lak lonak ding can khalih `uanvo lak dingah ruat an si `heu, ziangahtile kohhran sung thu relkhawmnak (meeting) ah siseh kohhran lengah siseh thuneihnak an rak neih ruangah a si. 

Hihin hruaitupawl hrangah sullam nei zetih thu`hennak thu an nei lo ruangah a cang thei lo mi dinhmun vekah a suahter.

Pathumnakah, thuneihnak hi cangvaihnak hmun thawn a nai  bik mi a si maw si lo ti ka ruat. Raldonak dinhmun ah thu`hencatnak hi tuah hmaisa a si, cun cui thu`hencatnak dingah thuneihnak, cupawl cu cangvaihnak hmunih nai bikah tuah an si. Raldoawknak hmunah ralbawipa in raldoawknak ihsin hlapi ih um mi pakhat khat kap dingah thu`hencatnak tuah dingah mi rawn ding a hawl ahcun hnihsuakza a si ding. Ram uknak thu thawn pehpar aw mi thu`hencatnak cu hmundang ah tuah theih a si, asinan a takih cangvainak thu thawn pehpar aw mi thu`hencatnak cu `uanvo neitu le ral hmai a tawngtupawl ih `hencat a `ul. 

Pawlkomnak tam sawnah thu`hencatnak tuah hi pawlkom tundin `hatnak ah an ruat, sikhalsehla a hla deuhdeuh sawn. Himi ih rung cang mi cu santlai lo le biak theih lo hruaitupawl ih thu`hencatnak a tlai ruangah si. Hruaitu `hapawl in hivek dinhmun cu a takih thil a cang hlanih thu`hencatnak in le thuneihnak in an hrial ding a si.  

Tu ah hruaitu dinhmun la dingih `uanvo le thuneihnak i petu kohhran ah sungtel ka si. Ziangtluk tiang hi pehthlaiawknak hi a ding ding? Ka thuneihnak teh a hmun ringring pei maw? Ka thulehnak cu ka hna`uan ka `heh tikih hruaiawknak le hruaitu sinak hi nemhngeh a si tikah, ka thlah mai ding. Hi tiih tuah a si ahcun ka thuneihnak thawn a pehpar aw mi `uanvo kha midang hnenah a `hum aw ding. Cutiih ka ti tikah anmah thawn kan pehthlaiawknak a cem ding tinak a si lo, sikhalsehla, a thar ih a hram `an ding tiduhnak a si. 

Hi ka sim `heh hnuah, ka rualpi le ka hna`uan pi John Noble in thil hi ol tukin ka pe suak tiah i sim. Hihin ziang a tiduh san?

Zamrang tuk ih tamtuk peknak

David ka uar zia ka rak ngan zo, a hleice in amai co ding mi thuneihnak, can reipi Saul kut  sungih um cu cuh loin, a sup theinak kha. A cuh lonak san cu Saul kha Israel singpahrang tohkham ih to dingah Pathian hriak thih mi a si ti a hmu. David cun amai can a ra thlen tiang rinumten a hngak. 

David in Pathian ih pek mi lalnak kha a fapa Absalom in a hun do tikah olzet in a suahsan thei mi hi theihthiam a har ka ti (2 Sam.15). David le Absalom an pehthlaihnak hi thutak hnakin zaangfahnak parah a `humaw ti ka hmusuak. David in a fapa ih tumtah a rak thei ban lo. A fapa in nasa zetin a dokalh nan Pathian in a tuah mi parih thu`hen dingah nu le pa `uanvo a pek. Sikhalsehla David cun a fapa ih khawkhannak cu a ngaihsak paih lo.

David in ziangruangah hihi a rak ti lo tiah a ruah lawng kan ruat thei. Absalom ih khuakhannak kha a rak thei lo ruangah maw si? A liamcia ih a sualnak le Bathsheba thawn an tluksiatnak ruangah a fapa a tawng paih lo maw si? David hi, hruaitu sinak ah kanmah vekin, a ram uknak thu ruangah mai innsang ngaih sak lonak sual a nei ve maw si? Ziangkhal va si sehla, David in a fapa tawng ding a `ih ruangah dung a sip ti kan thei. 

Hi tiih a tuahnak hi midang humhimnak ah a si ding tiah ka ruat. Sikhalsehla a hmaisak bikih a ruah ding mi cu amah le mah humawknak a si ding (2 Sam. 15:14). 

Harzetih tawnawknak hrial hnakin ziangtluk in zamrang zetin man loin tampi kan pek thei ti hmuh a ol sawn. Dungsipnak in kanmai hrangah le midang hrangah tihphannak a suahter. Sikhalsehla hi thu lawng hi dungsip dingih thlemnak a si lo.

Can`ha a zaten, asinan `uanvo pakhat hman tel lo 

Tu ah ka fate pathum an pitling zo, pahnih in insang an nei ih tu panga kan nei. Pipupawl ih an sim `heu vekin, tefa neih hi a cuangih vo neihnak a siih mangbangza lungawinak taktak a si. ~uanvo zianghman a tel lo. 

~uanvo zianghman um loin dinhmun sang canvo neih hi lungawinak taktak a si. Clive Calver hnenih hruaitu sinak dinhmun ka rak pek tikah hivek in malte cu ka rak ruat dah. Tu ah, Clive ih `uanvo a lak laiah can`ha hmuahhmuah ka cen thei ding tiah ka ruat. A taktak ahcun, ka ruahnak in sunglam a `awn`ai zia a langter:  hmakhatte le oltuk ih tamtuk peknak a suahter thei mi `uanvo hrial duhnak. (Clive cu hi vek mi a si ve lo ti ka sim duh bet).

Hna`uantu dingih kan zirh ding mipawl ih hlawhtlinnak duh sak kha hruaitu si a duhpawl ih thinlung muril a si. Mi pakhat in Khrih hnenih mi hruai hi a nuam bik tiah a rak sim. Sikhalsehla ka hrang ahcun cuhnakih nuam cu, Khrih hnenih ka hruai mi in mi dang Khrih hnenih an hruai hmuh hi nuam ka ti sawn. Ka rak zirh mipawl ih hlawhtlinnak hmuh le cen hi ka hrang ahcun a um tuk lo. Kan hmuh duh taktak le kan cen duh taktak ahcun zirlaipawl ih pitlin zia kan theih a `ul ih  an hrangih timtuahcia mi hna sungah a tikcute le a dik mi lamzin ih thlah khal an `ul.

BEET MI THUHLA

Khatlam ralah
Terry Brewer

Dungthluntu sinak ih umzia hi kan dung naite ah  Phil in kohti (golf) leh dan zirh phah dingih kohti lehnak hmunih i hruai tikah a fiang. Hmaisa ih ka rak hmuh tawn mi in kohti lehnak ah a at in ka at cilh, cusilole ka fale thawn kan umnak hmunah kan lek ringring. 

Kan can tam sawn cu kohti thawinak kaih dan zirhawknak, a din dan le vawr awk danpawl zirnakah kan hmang. A taktak hnakih ol dingah ka rak ruat. TV sungah hmin`hang zet pakhat in tha suah loin ding zetin  kohti kha a kua sungih a thawi ka zoh dah, ol takih thiam thei ding a bang. Ka hrangah cun a taktak thawn an dang aw nasa.
Hmaisa bikih kohti leh dan ka zir dan cu Phil zohnak in a si. A thawinak fung a kaih dan, taksa thawn rualrem zetih `an lak dan tivekpawl in hmuh. Cuthehah a takih a fung ka kaih can a rung thleng. Ka thawi laiah Phil cun ka sualnak i rem, i zohih thazang in pe rero. A thawinak fung cu ka vun hawi ih kohti um lo pi cu ka thawi.

Pakhatnak ah, Phil ih ti dan, a cangvaih danpawl ka zoh ih ziang a sim ti kha ka hminsin. Ka can a thleng tikah ka cing thei deuhdeuh a bang, ka lung sungah ka hminsin ringring. A sangsang ih ka zir laiah Phil cun i sim phah vivo. 

Cuhnuah thil hmuahhmuah hmunkhat ah kan ret khawm. Kohti taktak cu hrampi parah ka ret. A hmaisa ah ka zoh sal, an cangvaih dan ka zohih an sim mi ka hminsin. Kohti cu an thawi ih ding zetin le dik zetin dawng zahnih hrawng a thleng. 

Cun ka can a thleng, a fung ka kai ih kohti thawi dingah ka vawr aw. Ka ban cu ding zerzerin le a thawinak fung cu hnuaiah thawi ding ka bawh tengteng. Dik takih ka tuah thei lai hlan lo ka tuah sal rero.

Ka hrang ahcun dungtluntu si hi kohti leh dan zir thawn a bang aw ka ti. Zir ding tampi a um ih `ha zet le dik zetih tuah ding mi zuam ding tampi khal a um; tisual mi tampi, thinhengnakpawl, luna le thinnatnak; a tawpnak thlen hlanah dawn khamtu tampi an um. A cangzo mi zoh sal tikah, dungthluntu hlawhtling si dingih thil pakhat i bawmtu cu thil dang hnakin ka zir duhnak thinlung a si. Cumi cu a tluangtlam zet men ding, sikhalsehla a taktak ahcun 'willingness -duhnak’ timi `ongfang hi ka nun i kaikhawmtu a si.

 A dikmi mi pakhat hnen in zir ding ah hawl aw

Pathian hrangah hlawhleng (full-time) tiih dik lo zetih ka rak ruah hmaisa bik  kum cu 1970 ah a si. Khalai ah rualpipawl hnenah i `ultu cu Pathian a si tiah ka rak sim lai ka mang. Hihi ka duh mi a si tiih ka rel asile zohman in kohhran upapawl khalin in ngai paih lo ding asilole thupi ah an ruat lo ding tiah ka ruat. Can a liam vivo tikah hi Pathian ih duh mi khal a si ti a fiang deuhdeuh. An pahnih in kawpaw ih an feh thlang a `ul.

Kohhran hruaitu sinak thawn pehpar aw in a hmaisa bik thu kan rel khawm hnuah himi kawhnak hi a hlo thluh a bang. Khalai ah, mi in Phil Vogel hnenah hruaitu lakih pakhat a si ve ding thu an sim celcel. Kohhran ih mino lam `uanvo ka neih vekin, kan minopawl thawn ziang kan rak tuah ti sim dingah in fial. Amah khal biak nuam zet mi a si ding tiah ka hmu, amah khalin kohhran karhzai ding le thlarau hlo kai ding thu in ruah.

Phil hmaisa bik ka tawnah kum (29) ka si. Inn ka nei,nupi le fa pathum le a tluangzet mi hna`uan ka nei. Pehthlaiawknak nei ding ahcun kiangkap in zir thok a `ul. Cucun ka hngalnak hmuah a cemter thluh. 

Innsung lam sihnuh dan le ceimawi danpawl kum sarih sung ka rak zir, kum kul ka si tikah ka thawpi ka suah hlunhlo. Ka rak zir rero mi le ka camibuai tuah mipawl, thurel mipawl ka zoh sal tikah ka lung a awi tuk. Ka zir lai vek dinhmunah kir sal dingih ka ruat tikah  ka riah i siater. Sikhalsehla lamzin dang a um lo ti ka sungin a thei. Tlawngkhen khen dan ihsin thokin zir dingah ka timtuah a `ul. 
Hi 1977 a cemnak lamih keimah le mah ka hmuh awk dan ih a thupi  bik mi dinhmun ah ka ruat. Tlawng hna`uan le Evan hna`uan ih tel ve dingah hlawhman la loin York ah Phil thawn kan tlawng.  

Zan ah a leng coffee dawr ah Pathian thusimnak kan nei ih cutawkah zumlotu tampi an ra. Sun ah York kiangkapih um tlawngpawl ah kan feh.

A hlanah tlawng hna ka rak `uan dah lo. Phil thawn a rel lawng kan rak relih Phil in a hmuhtawn mi tete i sim. Keimahte ding ih nauhak thawn a khat mi khan sungih thuthang`ha sim ding  ruatah a `ih in ka `ih. Mino hna`uannak ah ka rak tel ve nan thei dah lo mi mai hrihruaipawl hnenih thuthang`ha sim thawn a bangaw lo lawlaw ti ka hmu suak. 

Suncaw ei tawnawk khawm canah mipi hnenah kan fehih hriat lo `ongin dai thep`hi ih thla an cam ka ngai. Phil ih thu a sim rero lai ah dunglamah ka to ih ka in thei zat in dingah le zir dingah ka tim ka tuah. Phil cu a kut ken bag khuitawk khalih tan lo dingah ka sim. A `ul canih coffee no khat in thei ringring dingah  ka ral ring. Ka hrangah a man khung mi hmuhtawn mi ngah dingah hna`uan a niam tuk aw ti a um lo.

Ni malte a rei hnu ah cazirnak khan sungah, Phil ka lam a hoi ih tu `heh in zirnak thar kha nangmah in na zirh ding tiah i sim. A `ha lo zet tiah ka ruat- ka tim ka tuah lo lawlaw ih tling khal ka tling lo. A ruahnak men hmanah ka thin a phang.

Ka thil zirh mi ruah tikah ka mang a bangih ka olawksawng `heh. Pathian cu sersiamtu a si ti le hi lei lungpi hi sersiamtu ih sersiammi a si ti kan thei a `ul ti sim duhnak si awm takin calungpi par ah suai in ka ngan. Ka ruahnak cu nuamteten a hlo deuhdeuh. Netnakah Phil cu a ra lutih ka zirhlai cu amah in in lon.

Ka cemthla tiah ka ruat. Khai cazirnak khan sungah thuthang`ha cu ka tisiat `heh. Hlapi ah tlanin relh hlo sehla ka duh. Hihi Pathian ih in kawhnak a si lo ding tiah ka ruat. Ka sinak thawn a kaih aw lo. Hipawl hi ka hrangah pakhat hman a si lo. Asinan cu`heh in ziang a cang, ka thinlung ih a duh ahcun i hmang dingah Pathian cu a man ringring. 

Cu`hehhnu ah Phil le hlasak thiam midang thawn coffee innak khan sungah kan um. Pakhat le pakhat kan biakaw rero lai ah tlawngta mi burpi cu innleng ah an umih keimah le hlasak thiam biak dingah sangka an king rero. Ka rak sim mi thu rel tlang an duh. Kan rel `heh hnu ah, thuthang`ha thuk deuhih sim hai dingah sunrawl ei canah a hlei ih tawnawkkhawmnak an tuah. Thazang tampi ka ngah, cutawk ihsin hihi keimah titheinak lawng a si lo – Pathian khal a tel duh ve a si ti ka zir.

Rak paih lo sehla, zirnak dingih can`ha a um khalah ka zir thei ding ka zum lo. Harsat khal ka tuar thei ding ka zum lo. Zirtu pakhat dinhmun ih taimak hi ka hrang ahcun a har zet zingahtile kei cu mi lungruh mi ka si. Tlawnginn ah mi lungruh tiin ka hmin a `hang, Jesuh Khrih hnen ka pan tiang cui hmin cu ka nei ring ring, curuangah hmaisak  bikih ka khawmnak khal a harter. 1970 kum ih Phil thawn kan tawn awk hmaisa biknak ah a liamcia ih ka nuncan kha ka `hansonak dingih dawnkhamtu a si ti ah Phil in a hmu.

Khalai ih ka nun ih rem`ha tu bik cu Phil a si tiah ka ruat.  Kohhran sungah ziang ka tuah ti i zohih ka tuah mi parah thu i sut. Pathian in a nun hmangin minung ih thu a zir mi le a hmuhtawn mi a rel kha ka ngai. Cutin reipi kan biakawk vivo tikah, Phil in ka zir duh mi thawn pehparin hmuhtawn mi tampi a nei ti ka hmu suak. Kan pehtlaihawknak in le kan um tlangnak in kei khal zir ve dingah ka man. Ka ruatnak, ka thinlung, ka taksa, le ka thazang zaten ka hman `ul ti ka thei. 

Kan pahnih in a dik mi thu`hen catnak kan tuah maw ti ka thei fiang lo. Sikhalsehla pakhat le pakhat kan pum kan pe aw veve. In cawm dingah le hna`uantu dingah Phil cu a lung a kim, a thungai ih zir dingah le a takih hmang dingah ka lung a kim. 

Culaiah Phil hi i zirhtu ding ah ka ruat, sikhalsehla ka zoh sal tikah tu ah a dang hril ding a um maw tiah ka mang a bang. Kohhran sungah zohman in hna`uannak ih i hruaitu ding an um lo. An buai tuk ruangah maw, `ul ah an ruat lo maw, ziang ti tuah ding le ziang ti ih feh ding ti an thei lo ruangah maw a si ding. Cumi ah mi zanga 500 umnak ih kohhran hruaitu hmuahhmuah an tel.

A tak ih hna`uan zirhnak

A hlanah hna`uan ka rak zir dah lo, ziang kan tuah ti hman ka rak thei lo. Tu ih ka zoh sal lawngah fiangten ka hmu thei. 

Kohhran fate le Khristian tlawng le phunsang tlawngpawl ah ka man can pohpoh ah thusim ka rak thok. Kohhran sungah midang thawn minopawl ka rak hruai. Ka man canah ka ti thei tawkin ka `uan. Hmual nei zet dingah ka thazang ziangtin ka hmang ding ti ka zir a `ul.

Phil le keimah karlakih kan pehtlaiawknak ah a hrangah kei hi man nei tak mi ka si. Amah thawn thil zohfelnak kan nei ih ziang hna ka `uan timi le ka nuncan a tlangpi thu in ka sim ringring. Ka nunnak ih ka tlaksamnak le ka saduhthahpawl kha midang hnenih sim ka zir vivo tikah ka tlinlonakpawl hin Pathian ih duhdawtnak co dingah le i ap mi `uanvo la dingah in dawnkham lo ti ka thei fiang. 

Ka tuah mi tinkim Phil thawn kan rel tlang. Mipi zanga (500) hrawng umnak kohhran ih a hmaisa bikih ka thu sim ka mang- a thoknak cu a si lo. Minute 45 sung thu ka sim ih mi pakhat rundamnak a co. Cui zarh cu Phil le David Pawson thawn can ka hmang (kohhran sungih hruaitu dang), ziang thu ka sim tile ka sim danpawl kan rel khawm. Ka thu sim mi ih a sung um, ka sim dan, ruah dan le tah`himnakpawl kan zoh sal. David ih a kutih a ngan mi le type thawn naih aw zetih a ngan mi cahnah kaphnih khat ka nei lai.

Hi ka thil zir dan hi lehnu kum hnih thum tiang zoh`him mi a si. Mi sawiselnak le nunsimnakpawl hi ka nun `hangsonak dingih i bawmtu an si ti pomthiam hi ziangtluk a thupi ti ka theih a `ul. Ol zet cu a si lo- a taktak ahcun `ihnak thawn ka rak thok. Ka ruahnak le mi in in beiseinak hi an milaw lo ding a bang, cule ka ti thei le thei lo ding hi theih ti teh a um pei maw tiah ka dawn a har. 

Cui canih ka kohhran nun cu Pathian biak dan, baptisma, sungtel sinak, sumpai lam, thu`hencatnak tuah, kohhran uk awk dan le tundinawk dan,mino hna`uannak le pehtlaiawknak pawl zir a si. Ziang hmuahhmauh ka lungkimpi ding a si lo, ka hrangih a thupi mi cu a zatei zir thluh a si. Keimah lawngih phur zetih tel le zir duhnak lawng a tawk lo, kohhran in siangzet in sangka an on ih in lut siang ve khal a `ul. Hi can sung hmuahhmuah ah hruaitu hnen le kohhranpawl hnenih ka rinumnak hi bulpak ih ka `hansohnak dingih a `ul mi a si.

Zirtu vekin `hansoh

Anetnak ah Kohhran in 1978 ah full-time hna`uantu ih in lak tikah, thil dang ka ti thei mi ih `hangso dingah can tampi ka pe thei. Khalai ah ka hna`uan ziang a si ti ka rel thei lo nan ziang ka tuah duh ti ka thei `an. Minopawl hnenah ka telih tlawnginn ah hna`uan ka thok, ca ka zirh, pawlkomnakpawl ka tuah. Hi hna`uan theinakih tawhfung cu minopawl ka kom thei le pehtlainak ka nei thei ruangah a si. 

Tlawng hna`uan hi ka hrangah tampi in bawm ih ka nun khal tampi i zirh. A `angkai mi mah le mah cin le dan nei dingih timtuahnak ah can tampi ka lak. Tlawng pakhat ah va feh ih sayakyi silole sayapawl hnenih ziangti zawng talih hna`uan tel ve dingin sian le sian lo va suh dingih harsa ka ti mi khal ka pah suak a `ul ve. Ka biak hai tikah ka hmailam canih tlawng ih hna`uan ding cu tu ka biak mi, in sawmtu thuneitupawl parah a `hum aw ti ka thei. Hi dinhmun hi a thupi tuk mi a si. Hihi kohhran ih ka hna`uan zir dan a si. Khai lai ahcun nuam ka ti lo zet. 

Kohhran ah khawm hruainak in ka rak thok. Voikhatnak cu nasa tukih dawnkhamnak le mi ih mitkemnak hnuaiah ka rak thok. Kohhran ah full-time ih hna ka `uan tikah hi dawnkhamnak in mi tha a nauter deuh sikhalsehla an cak tuk thotho. 

Keimah hnakih hmuhtonnak nei tam le mithiam kiangah ka ding ti ka thei ringring. Kum rei nawn kohhran sungtel ka si hnuah a `ha mi pawlkomnak le tluang zetih feh hi a thupi tiah kan ruah kha ka thei. Keimah ten a khoh zet mi tlangkam hi bun ka tum rero nan, a hramhram ih tuahternak in zalennak ka ngah dingih zalennak taktak ka thei thok ding ti ka thei. Hi khawmnak ka rak tuah danpawl le ka sim mipawl hmuahhmuah hi thil a cang hnuih Phil le kohhran upapawl hnenih ka sim mipawl an si.

Phil ih thazang peknak thawn a leng ih Pathian thusimnak ka thok. Full-time hna`uantu ka si tiang a leng ah thusimnak ka nei ringringih a `hang khal ka `hangso zet. Kohhranpawl ih tivek in a leng ih thusimnak cu minopawl hrang bik ti a si, asinan ka hrang ahcun a leng mipawl hi ziangtin ka ko khawm dingih ziangtin thuthang`ha thawn hmual nei zetin ka kom thei ding ti zirnak `ha tuk i pek.

Hi zirnak hi a leng kohhran le tlawngpawl ih thusimnak kan neih tikah ka hrangah a thupi bik a si. John Allan le ramtin ih tlawng Ishmael in zarhkhat in bawm, cutawkah mino 70 rundamnak an co kan hmu. Curuangah kan kohhran minung a letthum in kan pung.

Ka hna`uan zirnak sungih har ka timi cu dawnkhamnak hnuai ih hna`uan a si. Ka telnak tinkim ah ziangtin ka tuah timi le ka tuah ding le tuah lo dingpawl Phil thawn rel tlangnak kan nei. Thil ka duh mi le duh lo mi ka theih a `ul. Hi dawnkhamnak sungih zalennak ka hmuhsuak mi kha ka ngaisang thlang. Ka nun ah a tak ihtuahtheinak ka hring suak zo. 

A dang harnak ka tawn mi cu mah le mah thei awk le dawnkhamnak nasa tak hnuai khalih Pathian hmai ah ziangtin dik zetin ka um ding timi a si. Can tampi cu ka minung sinak a cem cuarco, midang tidan ka cawng ve mei si lo maw tiih ka ruah can a tam. Kohhran sungih cohlan a si mipawl ih `ong dan le cangvaih dan vekin ka `ong ih ka cangvaih ve asile cohlan ka si ve ding tiah ka ruat.

Ka minung sinak le ka mizia khal an dangaw zet ti ka thei ko nan Pathian in ka nun hi kohhran pek a duh ih kohhran nun khal pek i duh. 

Thil zirhtu pa in a zirh mi parah amah vekih suahter a tum lo ding kha a thupi. Mi pakhat vekih ka `hanso hi Phil ih hmuh duh mi a si ding tiah ka zum. Amah rori khalin himi a thupit zia hi i zirh laiah a zir ve. 

Ka ruah dan le ka thil tidanpawl hi Phil Vogel vek a si tengteng ding tiah voi tampi in sim. A taktak a si lo men ding nan a taktak vekah ka ruat thei, sikhalsehla a thupi mi cu keimah te ding thei ding kha a si sawn. Ziangvek minung ka si tithei dingah le zalennak pe dingah Phil in can rei nawn a hman ding ka zum. Ka rak si dan vek ringring cu ka si nawn lo, sikhalsehla ka rak si duh mi hmuahhmuah si thei dingah ka `hangso. Ka ke hnihih ding thei ding le Pathian ah zo ka si tifiang zetin ka zir a `ul. Ziangahtile zirtu pakhat in a zirnak a `heh tikcu a um leh ding. 

Kan zaten Bawi Jesuh ih dungthluntu kan si. Curuangah kan zirnak a cawl dah lo, sikhalsehla hi cabu sungih zirnak hi hna`uan pakhat `uan dingih kawhnak a dongtu `hansohternak dingah a si, cumi cu a tu ih zirnak tiih ka sim mi a si. 

Zirtu pakhat in a zirnak a cem tikah a thoknak vekin a ol lo ti a hmusuak. Mi pahnih lungrual zetin an tel ahcun zirnak hi cemter ding maw sunzawm ding ti cu mai ruah dan men ih sim a har. 

Cetzung (industry) ih hna`uan zirnak cu can bikhiah a nei, cui hnuah a zirtu pa in a zir mi thawn pehpar aw in hna`uan pek a si. Sikhalsehla kohhran sung ahcun a tlangpi in cuvekih tuah ding hna le hlawhman laknak ding kan nei lo, asinan Khrih ah pitling vivo dingih hna`uantu kan si. Zirnak in cawlhter kan si le si lo ding cu cui pitlinnak lam zohin rel ding a si.

Phil cun kan pawlkom (fellowship) nak ih `uanvo tam deuhdeuh ka lak `an tikah ka zirnak a cem zik thlang ti a thei. Phil hi kan team hotu a si, sikhalsehla zarhtin kan team tonkhawmawknak ah hruai i fial `an. Rei lo te sung cawlh can a lak `heu ih `uanvo ka kutah i ap. Zirtu pakhat sinak ih hmai ka nor dan cu hi ti hin a si ko.

Ka zirnak ihsin a thupi bik mi hril aw in ti sehla, hihi a si tiah ka sawn ding: zirtupawl mi pakhat vekin an `hangso a si ti hmuh thiam a thu pi tuk. Mi pakhat ih a thupit zia ngaihsak ding a si. 

Zirh ih ka rak um zo vekin midang khal ka zirh thei ding ka zum. Cucu tu ah a takin ka tuah rero ti ka zum. Ka ti sual mi pawl in zir sal dingah a sual khal tuah sian ka si. Ka zir mipawl phuangsuak ih keimahte todelh aw dingah zalennak pek ka si. Cucu ka hrangah a har tuk, sikhalsehla nitin ka nun ah a tak in midang thawn kan pehtlainak ah hman ka zuam.

Ka hna`uannak ah le ka nun ih `uanvo la dingih in sian tikah Phil in midang hrang `uanvo la dingah thazang in pek. Khrih ah mipa nunau an pitlin hmuh caknak hi zirhtu pakhat ih hna a si.

Ca ngan tu ih bet sal mi 1997

Terry in lehhnu ah Guildford community kohhran hruaitu sinak ihsin in sawng ih midang hruaitu dingih zirhnak ah a tel. Cui hnuah kohhran hruai dingah London ah a `hawn. Terry cu tu ah leitlun miphun zakip hnenih thuthang`ha karhzainak hrangih Pathian hna`uantupawl lak ah `uanvo thupi zet neitu a si.	

